
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ГУРАВДУГААР ХЭСЭГ

	
1. Дайчин мэдээ

	Өвөл өнгөрөв.

	Комсомолын товчоо, бригадын дарга нарын хурал шөнө дүл хүртэл үргэлжилж, бүгд бодлого болцгооно... Марк Грингауз ярихдаа:

	— Нөхөд бодоод үз л дээ: бид өрөм хийнэ! Ямар өрөм болохыг нь хар аа биз дээ? Гадуураа хөнгөн цагаанаар өнгөлсөн гэхдээ дундаа тэр чинь миллиметрийн зууны нэг хүртэл нарийвчлалтай. Энэ өрөм нь бүр гадаадаас авч байгаа зүйлийг орлоно! Манай онцгой үйлдвэр, цэргийн барилга, инженерийн хэсгүүдэд хэрэгтэй гэж австричуудаас тэр өрмийг салгаж авна гэдэг амар хэрэг үү!

	Хэрэв цэргийн барилгачид чухал юм хийхэд цахилгаан өрөм байхгүй бол юу болох вэ? Төсөөлж байна уу. Эсвэл танк босгох хэрэгтэй гэхэд. Бидний гарт өрмөөс өөр хэрэгтэй зүйл юу байх вэ? Одоо нисэх онгоцыг аваад үзье. Би онгоцыг ойроос үзсэн. Тэгэхээр хэчнээн нүх гаргах ёстойг мэдэж байна. Тэдгээрийг австри өрмөөр өрөмдөх болж байна уу, эсвэл Майн нэгэнчид бидний өрөм байх нь дээр үү! Бид ажилчдын байр сууринд хүрч үзэх нь чухал. Үүнийг нулимс цийлгэнэхгүйгээр ярьж болдоггүй. Хэрэгцээ гэдэг чухал юм шүү гэдгийг ойлгох хэрэгтэй. Жинхэнэ алтаа төлж, австричуудаас өрөм худалдаж авна гэдэг бидэнд хэчнээн харамсалтай юм болох билээ. Энэ бол жинхэнэ хэрэгцээ. Үүнийг бид хэн бүхэн ойлгож байна.

	Үүнийг бүгд ойлгосон нь мэдээж. Иймээс товчоон дээр Воленкогийн хэлсэн үг нь бүх арван нэгэн бригадын үг байлаа.

	— Үүнийг хүмүүжигчид ойлгохгүй гэж сэтгэл зовох явдалгүй. Манайд далан есөн комсомолын гишүүн, нэг зуун ерэн хүмүүжигч тэмдэгтэн бий! Тэд яаж ойлгохгүй байх бил ээ? Бид оройн тав, найман цагт хоёр дахин оройн хоол иддэг. Бүгд дургүйцэж, яагаад ойр ойрхон хоёр хооллож байгаа юм бэ? Цаг үрэхийн нэмэр гэж байна. Эхнийх нь ер нь цай гэсэн үг. Энэ цай уух зуур хэчнээн талх идэх юм бэ? Хүмүүжигчид бүгд эгдүүцэж байгаа. Таван цагийн цайг болиулж хүмүүжигчдийн цагийг бодмоор. За бас мах. Мах эрүүл мэндэд сайнгүй гэдэг нь аль эрт батлагдсан асуудал. Хэрэв мах их идэх юм бол тулай өвчтэй болдог гэсэн. Колька тэгж ярьдаг. Долоо хоногийн гурван өдөрт махтай хоол хангалттай, ихэдвэл хортой гэж би үзэж байна. Майн нэгнээс өмнө ёслолын шинэ хувцас оёх хэрэггүй. Хамгийн гол нь бидний жагсаал жигд сайхан, гоё байх юм бол ёслолын хуучин хувцсаа өмссөн байлаа ч гэсэн бүгдэд таалагдана. Цагаан зах элэгдсэн бол, шинээр оёулахад зуун таван рубль. Тэгээд яах вэ? Цагаан захгүй болгоё. Форм нь хэвээрээ, гол нь таних тэмдэг, зүүлт үсэг байна. Шинэ шаахай худалдаж авах хэрэггүй. Түүнээс хямд хамаагүй хөнгөн «Тамирчин» шаахай худалдан авч болно.

	Ийм замаар урьд нь үрж зараад байсан олон зүйл колонийн төсвөөс олдов.

	Комсомолчдын саналын дагуу хасах, багасгах зүйлийг Захаров баталж, оройн цайг хүртэл нийтийн хүсэл ёсоор хассан ажээ. Жилийн эцэс гэхэд гурван зуун мянга биш, хамаагүй илүү зүйлийг хуримтлуулж чадна гэдэгт хүмүүжигчид гүнээ итгэнэ.

	Гуанзны хаалганы ойролцоо, үүдний танхимын нэг ханын хагас нь өвлийн дунд үеэс хойш, Маленький болон урлагийн дугуйлангийн хийсэн том том гэгчийн жишиг зургаар дүүрсэн байлаа. Энэхүү жишиг зураг нь амьд юм шиг итгэл үнэмшилтэй байсан тул түүний дэргэд өдөржин хүүхдүүд овоорно.

	Жишиг зураг дээр жинхэнэ дайчин фронтыг дүрсэлжээ. Довтолгоо нь доороос дээшилнэ. Нарийн улаан туузаар колонийн цехүүдийн хүчийг: төвийн хэсэг нь металлчид, зүүн жигүүр нь модон эдлэл хийгчид, баруун жигүүр нь оёдлын цехийн охид гэсэн гурван хэсэг болгон дүрсэлжээ. Энэ армийн хэсэг бүр нь жилийн төлөвлөгөөнийхөө хэмжээтэй тохирох их бага ямар нэгэн зурвасыг фронтын дагуу эзэлнэ.

	Төв нь болох металлчид гол хүчийг бүрдүүлнэ: Тослуур үйлдвэрлэх жилийн төлөвлөгөө нь сая ширхэг - сая рубль гэсэн ихээхэн тоогоор бичигдсэн байна. Зүүн жигүүрт - мод боловсруулагчид жилд долоон зуун тавин мянган рублийн ажил хийх нь дээрхээс арай бага, оёдлын цех хүн цөөнтэй болохоор гурван зуун мянгын төлөвлөгөөтэй ажээ. Ингэхээр баруун жигүүр нь энэ фронтын харьцангуй багахан хэсэг билээ. Энэхүү жишиг зураг дээрх давшилт дээш ахина. Дээр нь ватум цаасны өргөний хэмжээгээр цамхаг, яндангууд нь тэнгэр өөд цойлсон гайхалтай сайхан хотыг зурж цаасны дээд өнцгөөр:

	 

	Майн нэгний нэрэмжит хөдөлмөрийн колонийн

	Цахилгаан багаж хэрэгслийн нэгдүгээр завод

	 

	гэж бичсэнд хэн ч үл эргэлзэнэ. Нарийн улаан тууз нь нэлээд доор, гайхамшигт хот нь тун дээр харагдах учир түүнд хүрэхэд амаргүй, тэнд очихын тулд ватум цаасны нэлээд их зайг туулах хэрэгтэй бөгөөд хүнд жилийн гишгүүр мэт, хөндлөнгөөр нь өдрүүдийг жагсаажээ. Хязгааргүй ээлжлэх энэ өдрүүд олон болохоор тэднийг туулна гэдэг мөн ч удаан болно. Тэгээд өдөр бүр нэртэй, түүнийг нь гоё славян эвхмэл үсгээр баруун зүүн талд нь бичиж, нарийн эгнээгээр дээш цоройлгожээ. Өнөөх гайхамшигт хотын түвшинд:

	 

	АРВАН ХОЁРДУГААР САРЫН 31 !!!

	 

	гэж бичжээ.

	Яг ингэж гурван анхаарлын тэмдэгтэй бичсэн байсан юм шүү. Одоо дөнгөж гуравдугаар сарын сүүлч болохоор арван хоёрдугаар сарын 31 гэж хэлэхэд амархан. Гурваас арван хоёрдугаар сар хүртэл хэчнээн олон сар байна даа!

	Энэхүү алтан бронз тод улаанаар хүрээлсэн гайхам жишиг зургийг анх үүдний танхимд бий болоход хүмүүжигчид түүний нарийн төвөгтэй, далайцтай нүсэр болохыг гайхан шагширч байлаа. Тэр сайхан хотод хүрэх хэрэгтэй, хэн түрүүнд хүрсэн нь хотын цамхгууд дээр анхны дарцгийг хатгах юм гэдгийг ерөнхийд нь ойлгож байв. Хэдэн өдрийн дараа тэр жишиг зургийг сайн мэдэж өдөрт гарсан өөрчлөлтийн төлөө санаа зовох болов. Нарийн улаан зурвасаар дүрсэлсэн фронт дээш алгуур ахисаар өдөр бүр, жишиг зургийн зэргэлдээ хуудас цаасан дээр тухайн өдрийн дайчин мэдээг гаргаж хадна.

	Жишиг зураг дээр зөвхөн коммуныхны дайчин фронт урагшлаад зогсохгүй, бас хөх зураасаар дайсны фронт болох цаг хугацааг дүрсэлжээ. Тэдний гол дайсан урсан өнгөрөх цаг хугацаа гэдгийг бүх хүмүүжигчид сайн мэдэж байлаа. Хоногт зуун ажлын цаг байдаг бол өөр хэрэг! Үүнээс гадна бас муу материал, хуучирсан суурь машин, муудсан багаж хэрэгсэл гээд бусад дайснууд мундахгүй.

	Гуравдугаар сарын хорин тавны шуурхай мэдээнд:

	 

	«Өчигдөр тайван байв. Төвийн хэсэг 3300 рублийн бүтээгдэхүүн гаргаж, дөрвөн өдрөөр түрүүлж, 29-ний шугамд хүрэв. Зүүн жигүүр болох мужаанууд урьдын адил гуравдугаар сарын 15-ны шугам дээрээ зогсож тэр өдрөөс хойш ганц ч копейкийн бүтээгдэхүүн гаргасангүй. Хэдий тийм боловч баруун жигүүр дайсныг сүрхий мөрдөн шахжээ. Охид хөхийн талыг хажуугаар нь дайрч дөрөвдүгээр сарын 18-ны байрлалд шаргуу тулалдаж байна. Энэ хэсэгт хөхчүүд эмх замбараагүй ухарч, ганцхан өдөрт 1800 рублиэ олзлуулжээ...

	Мужаануудын хэсэг хоцорч байгаа боловч баруун жигүүрийн байнгын амжилт нь эсрэг этгээдийг бүх фронтоор цэргээ гуравдугаар сарын хорин зургааны шугамд татахад хүргэжээ. Энэ нь колонийн хэмжээгээр төлөвлөгөөний биелэлтийг өдрөөр түрүүлж яваа гэсэн хэрэг».

	 

	Ваня Гальченко болон дөрөвдүгээр бригадын бусад металлчид оройд тэрхүү жишиг зургийн өмнө зогсож төвийн амжилтаа бахдах дуртай аж. Цутгагчид, токарьчдын цохилтод хөхийнхөн амаргүй байгаа нь илэрхий. Үнэндээ охидын байдал, онцгой атаархмаар: тэдний жигүүрийн улаан зурвас урагш онцгой цойлж, үнэхээр дөрөвдүгээр сарын 18-ны шугамд хүрчээ. Гэтэл өнөөдөр гурван сарын 25 байдаг! Охид жишиг зургийн өмнүүр эргэлдэхгүй, хажуугаар нь өнгөрөхдөө халти харна. Тэд толгой эргэм амжилтаа бахдаж зогсохоос зовдог байжээ. Жаалууд тэдэн рүү анзаараагүй дүр үзүүлж үл хайхрах байдлаар эргэн харна. Лена Иванова, Люба Ротштейн хоёр металлчид атаархахдаа аргаа барж байгааг харах гэж зогсжээ.

	Ваня тэдэнд:

	— Охид ч яах вэ амархан юм хийдэг, ердөө л дотуур богино өмд! Лена бээлийгээ өргөж:

	— Чи юу гээд байгаа юм бэ?

	— Би онц юм яриагүй. Харин ... зүгээр дотуур богино өмд!

	— 3үгээр гэнэ шүү! Ингэхэд чи дотуур богино өмд оёж чадах уу?

	Эрчүүдийн дэргэд түүнд ийм доромжилсон асуулт тавьсан болохоор Ваня Гальченко нөхөд рүүгээ харж: 

	— Ха, ха бас надаар дотуур богино өмд оёулна аа!

	Ванягийн царай улайв. Учир нь үнэхээр тэдэнтэй ярилцахад хүнд байлаа. Нэг талаас тэд бол дотуур өмд оёдог охид, нөгөө гэвэл арван гуравтай Лена, Люба хоёр хүртэл дэргэд нь зогсож түүнийг шоолж байлаа. Тэд гоё харагдах гэж үсэндээ зориуд тууз зүүжээ. Хар оймс, хар шаахай, гялалзсан шооч нүд, тэдний юм болгон нэг л хэгжүүн өөр харагдана. 

	Ваня нэмж бувтнан:

	— Дотуур өмд оёх бол... та нарын ажил.

	— Бидний ажил гэнэ ээ! Чи өөрөө чадахгүй болоод л тэгж байна! Ванда, Оксана хоёр токарийн суурь машин дээр ажиллаж чаддаг. Харав уу?

	Ваня жишиг зургаас эргэн, хашаанд гүйн гарч, сэтгэлд арай нийцтэй юм эрж олмоор санагдав. Ванда, Оксана хоёр дөрвөн цагт зуун хорин тослуур хийсэн. Яагаад тэр вэ? Соломон Давидович тэдэнд хамгийн сайн суурь машинаа өгсөн, тэдний засварыг эхний ээлжид хийж өгдөг, тэдний зоруул хамгийн сайн нь гээд бусад шударга биш юм зөндөө. Энэ тухай ярих хэрэггүй. Нэг удаа үг цухуйлгаад Захаровын өмнө гөлөлзөж, түүнд ингэж загнуулсан:

	— Гайхмаар юм, яаж ингэж хүний үнэргүй загнадаг байна аа? Охидын өмнө та нарт бахархах юм юу байна? Нусаа ханцуйгаараа арчдаг уу? Өөр юмаар уу? Хов хөөцөлддөг үү? Бусдыг муулж, шаазгай шиг бөөгнөрч суугаад охидын суурь машин сайн, зоруул нь дээр... гээд хэл амаа билүүдээд байна уу? Урьд эмэгтэйчүүд хов хөөцөлддөг гэж ярьдаг байсан. Одоо чинь эрчүүд хөөцөлдөх бол оо шив дээ! гэхэд тэд бүгд сэм санаа алдаж, Захаровын ярьсныг зөвшөөрч байсан билээ. Дараа нь дээрдсэн юм байхгүй. Петька Кравчукийн хэвийг засаад өгөөч гэж хэчнээн гуйв, засаж өгсөн гэж үү? Вандагийн түлхүүр муудлаа гэж уйлахад нь Волончук цагийн дараа шинэ түлхүүр олоод өгсөн. Тэгээд Ваня гонсойсон байдлаар хаалга чиглэхэд өөдөөс нь ахмад Чернявин, Поршнев хоёр чанга маргалдан дөхөж явна.

	— Тослуур!!! Тослуур гэж юу байдгийг мэдэх үү, синьор? Хажуугаас нь хуулж авдаг хэсэгхэн муу зэс шүү дээ.

	Поршнев эелдэг инээмсэглэн:

	— Чи мэдээ уншсан уу? 3300 тийм хэсэг! Энэ бол төлөвлөгөө! Харин танайх гуравдугаар сарын 15-ны шугаман дээр зогсож байгаа! Аймаар юм! Гуравдугаар сарын 15-ны шугам дээр шүү!

	Зогсож байгаа! Зураглалын ширээ, түүний талаар чамд ямар нэгэн ойлголт байна уу? Энэ чинь тослуур уу? Тослуурыг хэвд тавьж орхихоор минутын дараа өөрөө бэлэн болоод гараад ирнэ. Ер нь хогийн эд! Ширээг долоо хоногоор, ганц хүн биш, тавуул зургуулаа хийнэ. Удахгүй бид өдий төдийгөөр нь гаргана. Та нар юу гавих вэ?

	Ваня бас жишиг зургийн өмнө зогсоно. Өөрөө бэлэн болдог! Ийм дэмий юмыг Ваня сонсох ч дургүй. Тэгээд Ваня жишиг зургийн өмнө эргэлдэн: «Ганц ч копейкийн бүтээгдэхүүн гаргаагүй» гэсэн өгүүлбэрийг уянгалуулан уншина.

	Игорь түүнийг сонсож байв. Түүний үй зайгүй найз Ваня Гальченко хүртэл бас явуулж байдаг!

	Игорь хор нь хөдөлж:

	— Поршнев, мөрийцөх үү, долоо хоногийн дараа бид та нараас түрүүлнэ.

	— Үгүй, чадахгүй гэж Поршнев тайван өчнө.

	— Мөрийцье л дээ.

	— Мөрийцөж болохгүй. Сэтгэл чинь хөөрч яарч байгаад гологдол гаргачихна! 

	Поршнев маш хүчтэй цохилт өгсөн болохоор Ваня хөхөрнө. Өнгөрсөн сард хяналтын комисс хичээлийн олон ширээг гологдол гэж үзээд Штевель өөрөө нийтийн хурлаар бангадуулж, Чернявин дуугүй дүнсийж суусан билээ. Тийм учраас одоо Игорь санаа нь зовон мөрөө хавчисхийн итгэмж муутай:

	— Тэгэхдээ энэ бол тослуур биш! гэв.

	
2. Татгалзъя

	Өвлийн эхээр Игорь Ванятай хамт цанаар гулгаж байв. Ойд тэднийг Рыжиков гүйцэж ирэхэд, Ваня урагш хурдлав. Игорь санаа авхуулах байдлаар: 

	— Чамд дахиад тушаалаар баяр хүргэсэн үү?

	— Тэр талархал чинь хэнд хэрэгтэй юм бэ? гэж Рыжиков хариулав.

	Рыжиков, Игорьтой ярилцахыг хүссэнгүй. Үнэндээ Игорь Чернявин гэгч юу юм бэ? Рыжиков урагш хурдалж Ваняг хөөж гүйцээд цанаараа дэгээдэн цасанд унагав. Ваня цасан дунд өнхрөхөд Рыжиков зогсоод, дооглон инээнэ. Ваня огт гомдоогүй юм шиг,

	— Чи битгий мөр дагаад бай, зай зөндөө байхад.

	Гэвч уур хилэн нь бадарсан Игорь, ганц ч үг хэлэлгүй багалзуурдан авав. Рыжиков хөлөө гозгонуулан цасан дээр өнхрөх зуураа:

	— Дахиад ингэвэл чамайг зүгээр орхихгүй гэж би чамд урьдчилан сануулсан байх аа?

	Рыжиков цочирдон гайхсандаа, нуранги цасан дотроос боссонгүй, хорссон харцаар Игорь өөд харна. 

	Игорь бөхийж:

	— Уучлаарай, сэр, би таныг жаахан сандаргаж орхив уу? 

	Тэр цааш гүйхэд, Ваня араас нь хөөснөө, зогсож:

	— Рыжиков чи, тайвшир. Би үүнд чинь уурлаагүй. Өөр хэрэг байгаа юм.

	— Бас ямар хэрэг? гэж Рыжиков сүрдүүлэнгүй асуув.

	Игорь эргэж хараад хүлээнэ. Ваня хэнээс ч айхгүй:

	— Тийм хэрэг!

	— Тийм гэж... ямар?

	— Чи харж л байгаарай!

	Рыжиков эргэж ойн гүн рүү алга болов. Тэдэнд ийм, тийм гэх ямар ч хэрэг байхгүй. Тэд ингэх эрх ч байхгүй. Рыжиков сүүлийн үед цутгах цехийн цуутан болжээ. Баньковский гарч орохдоо булаа түүнд найдан шилжүүлнэ. Нестеренко механик цехэд очиж, хэв гаргагч машиныг Рыжиковт өгчээ. Воленко үе үе Рыжиковын мөрийг алгадаж, магтан

	— Рыжиков, сайн байна! Чи ч сайн мастер болно доо! Харин сургуульд л...

	— Воленько, миний сурна гэдэг оройтжээ.

	Воленко болон нэгдүгээр бригадынхан цөм Рыжиковын сурах оройтоогүй гэж итгүүлнэ. Рыжиков ч гэсэн оройд хичээлээ барьж суух болж, бригадынхаа нааштай сэтгэлийг алдахгүйг бодно. Нэгдүгээр бригадад: машин цехийн мастерын туслах том биетэй, хүч чадалтай, ухаалаг Спиридон Радченко, их юм уншсан, боловсролтой, өндөр, туранхай Садовничий, аравдугаар ангийн сор Монсей Бломберг, Марк Грингаузын комсомолын ажлын баруун гар, ханын сонины редактор бөгөөд зураач Иван Колесников гээд колонийн ахмад хүмүүжигчид, нэртэй комсомолчид энэ бригадад байдаг ажээ. Нэгдүгээр бригадад бас жаал гэгдэх үе нь өнгөрч, өсвөрийн насандаа орсон, колонид бас нэлээд удсан, дэвшиж, дэвжиж яваа, сүрхий албархуу царайтай, үсээ гоё самнаж, зүсээ зөв авч явдаг Касаткин, Хроменко, Гроссман, тав дахь Иванов, том Петров гээд залуус бий. Самиул Ножик хүртэл идэвхтний эгнээнд орох болж, утга зохиол, загварын дугуйланд томоохон байр эзэлнэ. Колонид хоч өгөх заншилгүй боловч Ножикийг ихэнхдээ нэрээр нь биш, хочоор нь дуудна. Нэлээд эрт хоёр жил гаруйн өмнө Ножик колонид ирээд юм болгоныг эсэргүүцэн сөргөдөг зангаараа нийтийн гайхал төрүүлжээ. Тэр хэнээс ч, юунаас ч үл айх бөгөөд нэг удаа бригадын жижүүр хийхээс татгалзаж, Захаровын дуудуулсан бичиг дээр палигар мурий, сэргэр үсгээр «Талгалзъя» гэж цохолт хийжээ. Энэ цохолтыг үзээд Захаров кабинетдаа цуурайттал инээж, дараа нь Ножикийг дуудаж, мөрнөөс нь барьж, мөн л инээсээр:

	— Нөхөр Ножик! Чи мөн янзтай этгээд юм аа!

	Ножик бол үнэхээр эрх чөлөөтэй, дандаа инээмсэглэж явдаг хүүхэд байлаа.

	Захаров баахан инээж аваад, 

	— Чи үнэхээр этгээд амьтан, гэхдээ ийм цохолт хийснийхээ төлөө хоёр давхар шийтгэл хүлээх болно гэхэд Ножик залирхгаар хөмсөг атируулан «За» гэжээ. Үүнээс хойш ч гэсэн Ножик янз бүрийн хурц авир олон гаргасан нь нэгдүгээр бригадын дарга нарын аашийг нэлээд хөдөлгөсөн боловч, Ножикад өөрт нь муу юм огт болсонгүй. Дараа нь Ножик колонидоо дасаж, найзуудтай болж, хурц авир нь нийтийн хурал цуглаан дээр цухалзах болжээ. Гэхдээ «татгалзагч» гэдэг хоч нь нэлээд удтал хадгалагджээ.

	Рыжиков колонид ирснийхээ дараахан Ножиктай найзлах гэж оролдсон боловч түүний цааргалсан байдалтай тулгарчээ.

	— Чи, бүх колонийн төлөө санаа зовдог хүн үү? гэж Рыжиковыг асуухад:

	— Би хэний ч төлөө биш, зөвхөн өөрийн тулд байдаг гэж Ножик гараа өвдөгнийхөө хооронд хавчуулан мөрөө бөгцийлгөн хариулжээ.

	— Чи тэгээд яадаг хүн юм бэ?

	— Юу «би» гэж?

	— Чи юу гээд чармайгаад байгаа юм бэ?

	— Надад таалагдаад тэр...

	— Захаров хүртэл таалагдсан уу?

	— Оо! Захаров бол маш их таалагдсан.

	— Чи түүнийг юунд нь тэгж таалав?

	— Нэг хэрэг болсон юм аа.

	—  Ямар хэрэг?

	Паянгаа ярьж байхдаа Ножикийн залирхаг дүрлэгэр нүд онийж толгой нь бага зэрэг бөнжгөнөнө.

	— Нэг хэрэг болсон юм. Хэрэг ч гэж дээ хэдэрлэсэн явдал. Тэр тэгэхэд надад таалагдсан. Станцад нэг гэмтэл болсон юм уу, манай колони байтугай, хот даяар гэрэл унтарсан юм. Бид олон жаалууд кабинетад хүрч ирээд, буйдангууд дээр суугаад, багтаагүй нь шалан дээр суусан байлаа. Бүгд дайны тухай ярьж байлаа. Захаров яриад, бас Маленький ярьж байлаа. Дараа нь Алексей Степанович:

	— Залхаж гүйцлээ. Ажлаа хийх юм сан. Гэрэл байдаггүй. Яасан булай юм бэ! Дараа нь сууж, сууж:

	— Надад гэрэл хэрэгтэй, чөтгөр ав гэж!

	Биднийг инээлдэхээр, тэр чанга гэгч нь:

	— Одоохон гэрэл ирнэ! За! Нэг, хоёр, гурав!

	Тэгээд дөнгөж «гурав» гэж хэлэнгүүт нь гэрэл яг ассан! Эргэн тойрон гэрэлтэй сайхан байлаа! Бид тэгэхэд инээлдэн, алга ташихад, Захаров мөн инээж:

	— Үүнийг урьдчилан мэдэж чадах хэрэгтэй, жаалууд та нар бол чадахгүй дээ!

	Ножик энэ тухай их л залирхуу яриад, дараа нь нүдээ бүлтийлгэн;

	— За, харав уу?

	— Хараад байх юу байна? Чинийхээр бол гэрлийг тэр командалдаг хэрэг үү? гэж Рыжиков хайхрамжгүй асуув.

	— Үгүй л дээ. Командлах юу байх вэ? Зүгээр л тэгж таарч. Гол нь... өөр хүн бол тэгж чадахгүй.

	— Бусад хүн ч мөн тэгж чадна. 

	— Үгүй, чадахгүй. Айна. Би нэг, хоёр гурав гээд хэлж орхидог. Гэрэл байхгүй бол дараа нь яана гэж бодно. Жаалууд шоолно. Тэр үнэхээр хэлсэн. Юу гэмээр ч юм бэ дээ. Азтай л хүн дээ! Аз таарч гэрэл шууд ассан. Аз нь шовойсон хүнд би дуртай.

	Рыжиков энэхүү залирхаг шулганалыг гайхан сонсоод Ножик үнэхээр яриад байна уу, тоглож байна уу гэдгийн учрыг олохгүй сууна. Тэгээд Рыжиков энэ ярианд их сэтгэл дундуур үлдэв.

	— Аз таарч гэнэ шүү. Чамд ямар хамаатай юм бэ?

	— Түүнд аз таарч гэхэд надад бас аз таарна. Сайхан аа! Би ийм зүйлд дуртай.

	Ножик сүүлчийн үгээ нэлээд таашаасан байдалтай хэлэв. Одоо бол Ножик колонидоо нэртэй хүн болж, нэгдүгээр бригадын бусад нөхдийнхөө хамт Рыжиковт сайн ханддаг байв. Гагцхүү Левитин Рыжиковтой үг солихоос зайлсхийж, түүнийг дургүйцэх байдлаар харж дөлнө. Тэгж л байг, тэр муу Левитин юу юм бэ? Левитин бол Ваня Гальченко шиг бас нэг луйварчин. Харин Чернявин... түүнийг харж байж л болъё.

	Өвөл нэлээд хожим нь Рыжиков, Чернявинтай бас л дахиж ярилцах хэрэг болж. Рыжиковыг хот орж зугаалах гэж явах замд энэ явдал болжээ. Чулуун зам дуусахын үед Игорь, Ваня Гальченко хоёрыг тэр гүйцэж иржээ. Гэвч хотоос пулуу тэрэг ирж явсан болохоор тэр гурав замаас гарах хэрэг болов. Кабинд жолоочийн дэргэд Ванда сууж явлаа. Тэр цонхоор толгойгоо гаргаж дохив.

	Ваня түүн рүү:

	— Ванда, чи хаана очоод ирэв?

	— Бид банзанд яваад ирлээ.

	
Түүний мөрний цаанаас жолооч Воробьёвын шөнх хамартай, бор царай харагдана. Рыжиков тэднийг дагуулан харж өнгөрөөгөөд:

	— Үүнийг энэ жолоочтой явуулдаг шал буруу.

	Тэгэхэд нь Ваня:

	— Яагаад болохгүй? гэж асуув.

	— Энэ охин жолоочтой самуурч явах нь сайн хэрэг үү? 

	— Самуураагүй гэж Ваня гоморхон хэлэв.

	— Чи юугаа мэдэх вэ!

	— Наадах чинь чамаас илүү юм мэднэ, ойлгоно гэж Игорь ширүүхэн хэлэхэд Рыжиков түүнээс зайдуухан явах нь зүйтэй гэж үзэв.

	— Чи ер нь яасан муухай амьтан бэ. Чамайг колониос зайл гэж зөвлөмөөр байна гэж Игорь үгээ үргэлжлүүлэв. Тэгэхэд нь Рыжиков юу ч хэлсэнгүй, хот руу яарав. Гэвч өвлийн сүүлч энэ үед Игорь, Рыжиковыг олиггүй амьтан гэж хэлэхгүй байх. Ванда жолоочид талтай гэдэг нь нийт колонид илэрхий болжээ. Жолооч Воробьёв нийтийн хайр хүндэтгэлийг хүлээнэ. Тэр их зүйл уншдаг, олон таван үггүй хүн. Петр Воробьёвын кабин нь номоор дүүрэн. Суудал, хаалганы болон дээврийн уутанд ном пиг. Воробьёв эдгээр номыг кабиндаа, чөлөө цагаар хаа нэгэн газар сандал дээр хаана ч хамаагүй шунаглан уншиж, энэ талаар Игорь Чернявинаас илүү алдаршив. Өнөөх томоотой, туранхай, хар тостой боловч их уншдаг Петр Воробьёв маань Вандад дурласан нь гарцаагүй болов. Тэд клубт нэг дор сууж, Ванда зав л гарвал пулуу тэрэгний кабинд сууж давхина. Дараа нь Петр Воробьёв тэшүүрээр хүртэл гулгах болжээ. Тэр Вандатай хамт гулгаж явахдаа ерийн зангаараа дуугүй байна. Колонид гэнэт гарч ирсэн энэ дурлал нийт хүмүүсийн сэтгэлийг түгшүүлж байгаад Рыжиковын сэтгэл ихэд хангалуун байлаа.

	Михаил Гонтарь нэг удаа Игорьт:

	— Ванда, Воробьёвт дурлачхаж!

	— Худал!

	— Үнэн! Би хараад андахгүй! Намайг мэхэлж чадахгүй. 

	Үнэхээр Игорь нэг удаа тэшүүрээр гулгаж яваад тэр хоёр хостой зэрэгцэж очив. Тэд түүний ойртон ирснийг ажиглалгүй ингэж ярихыг Игорь сонсов.

	— Ванда, чи түүнээс айдаг юм уу?

	— Зырянскаас уу? Түүнээс айдаггүй хүн байдаг юм уу?

	Ванда үнэхээр Зырянскаас айх үндэслэлтэй ажээ. Хэдэн өдрийн дараа Игорь, Зырянскийтэй хамт гулгаж байгаад Зыряцский:

	— Энэ хоёрыг харахаас дургүй хүрэх юм! гэж хэлэхийг сонсжээ. 

	Тэр бээр хос хоёрыг холоос хараад тэдэн рүү гүйж очив. Игорь ч хоцорсонгүй. Ванда огцом эргэж найзаа Зырянскийтэй ганцаар яриг гэсэн шиг зугтан алга болов. Воробьёв сүрхий буурьтай хүн мөртөө, Алёшийн хилэнт харцтай тулгараад тэвдэв.

	— Петро оо! Би чамайг боль! гэж байна.

	— Яаж орхи оо вэ? гэж жолооч газар харж сандрангуй хэлэв. 

	— Орхи гэж байна шүү! Охины толгой эргүүлэх хэрэггүй. Хэрэв та хоёрыг дахиад хамт явж байхыг харах юм бол нийтийн хуралд оруулна шүү. 

	Воробьёв мөрөө хавчисхийн, Алёша руу түргэн харж, мөн л доош харж:

	— Би хүмүүжигч биш... 

	— Хэн болохыг чинь чамд харуулаад өгье. Чи колонийн ажилчин юм бол бидний ажилд саад хийх ёсгүй. Би чамд албан ёсоор хэлж байна шүү.

	— Би болохгүй юм хийгээгүй...

	— Бид учрыг нь олно, чи битгий эргэлз! Чи түүнд дурласан уу?

	— Намайг дурлаж гэж хаанаас ийм яриа гарав аа?

	— Тэгвэл чи, дурлаагүй юм бол сүүдэр шиг дагаад байх ямар хэрэг байна вэ?

	Петр Воробьёв баруун хөлийнхөө тэшүүрээр оролдож егөөдөнгүй маягаар:

	— За, тийм байж... дурласан бол яах вэ?

	Зырянский ууртаа хагас суун:

	— Дурласан гэнэ ээ! Чамайг дурлалтай нь хамт хамаад өгье! Толинд хараад ч өөрийгөө танихгүй болно!

	Петр Воробьёв инээдэмтэйгээр хуруугаа хоёр тийш хөдөлгөж:

	— Тэгвэл дурлаж болдоггүй, дурлахгүй байж бас болдоггүй хэрэг үү? Тэгээд яах вэ?

	Зырянский хэсэг зуур мэгдэв: Воробьёвт яг байрыг нь зааж өгөх, жолооч хүний орох орохгүй ажлын заагийг хэлж өгөх хэрэгтэй байв,

	— Бүү ойрт! Ойр очиж болохгүй! Ванда чамд хамаагүй! Петр Воробьёв бодлогоширсноо:

	— Ойртож болохгүй?

	— Яг тийм... 

	— Хэнд ойртож болох сон бол?

	— Надтай дуртай цагтаа уулзаж болно.

	Вандаг Алексей Зырянскийгаар орлуулж буй тэр төсөлд Петр Воробьёв хэрхэн хандаж байгааг таахад бэрх байв. Ямар ч гэсэн тэр жаахан бодож байгаад:

	— Нөхөд минь! Танай энд ч хачин юм аа гэв.

	Тэгээд дараа нь жаалууд хэчнээн харуулдсан боловч клуб, кабин, гулгуурын хаана ч Вандаг жолоочтой хамт байхыг олж харсангүй. Харин Вандагийн цовоо явдаг болсон дуу аялж, цехдээ ч дуулдаг болсон нь тэдний гайхлыг төрүүлжээ, Петро Воробьёв ч мөн сэргэлэн, хөгжилтэй, дуу шуутай болж, бүр өнгө оржээ.

	
3. Зугаатай тоо

	Дөрөвдүгээр сард олон өрлөгчид ирж шинэ заводыг түргэн барьж эхлэв. Хүүхдүүдийг нэг мэдэхэд хоёрдугаар давхарт хэрэглэх модыг барилгын талбайд буулгав. Олон тийш тахиралдсан, том гэгчийн барилга баригдаж эргэн тойронд нь саравч, түр сууц, агуулах, торх, барилгын янз бүрийн хогтой нүх зэрэг учрыг олохын аргагүй олон юмтай бүхэл бүтэн хотхон бий болов. Ахмад хүмүүжигчид оройд энд ирээд ажлыг дуугүй ажиглана. Харин дөрөвдүгээр бригадынхан тэгж тайван байж чадахгүй: мод, хана, дамжуурга өөд авиран асаж, өрлөгчин бүртэй үг сольж, тэд ажил үүргээ яаж гүйцэтгэдгийг харж сонирхох гэнэ. Өрлөгчид дуртайяа үг хэлэлцэн ажлынхаа урлагийн нууцыг үзүүлнэ. Хураасан мод өндөр болох тутам ярих зүйл багасна. Ярих зүйлээ ч дуусжээ. Гэвч барилга дээр сонирхол татам газар олон байв! Өрлөгчид ч гэсэн ааш муутай болж:

	— Үүгээр юу гэж эргэлдээд байна! Унаж дүүрнэ дээ!

	— Унахгүй.

	— Унавал бүтэн яс үлдэхгүй.

	— Дажгүй... 

	— Унаад үхвэл чинь, уйлах хүн бас гарна.

	— Хэн ч уйлахгүй.

	— Төрөл төрөгсөд чинь.

	— Өө! Төрөл төрөгсөд үү?

	— Нөхөд чинь харамсах болно.

	— Нөхөд маань уйлахгүй. Хөгжмийн гашуудлын марш үлээгээд өнгөрнө. Уйлах юу байх вэ?

	— Үгүй мөн сонин улс шүү... Хүрзээр хүзүүгээрээ татуулаагүй дээрээ эндээс холд!

	— Ах минь хүрзний хэрэггүй! Би өөрөө яваад өгнө. Энэ чинь их сонирхолтой гэж бод оо юу?

	Явж байгаагийн учир нь хөөсөнд биш, бусад газар өөр ажил зөндөө, шинэ мэдээ гарч уу, үгүй юу гэдгийг жишиг зургаас үзэх хэрэгтэй байжээ.

	 

	Дөрөвдүгээр сарын 15. 

	Фронтын байдал

	Баруун жигүүр — охид, өдөр бүрийнхээ ажлыг 170—180 хувь биелүүлж тавдугаар сарын 17-ны шугамд дайтан хүрч, эмх замбараагүй ухарч буй эсрэг этгээдийг цаашид мөшгөн хөөж байна. Фронтын дайчин штаб баруун жигүүрийн баатарлаг гавьяаг үнэлж шинэ завод барих хөдөлгөөний энэ хэсэгт хувьсгалын улаан туг хатгахаар шийдвэрлэжээ. Төвийн хэсэг хөхчүүдийг шахан түрж өнөөдөр дөрөвдүгээр сарын 21-ны шугамд хүрч, зургаан гарцаар түрүүлж явна. Зөвхөн зүүн жигүүрт ичмээр нам гүм байдал хэвээр. Мужаанууд гуравдугаар сарын 15-ны шугам дээр зогсож бүтэн сараар хоцорч явна. Хэдий тийм боловч төвийн цохилтын болон ялангуяа баруун жигүүрийнхний хүчээр, зүүн талын хэсэгт эсрэг этгээд хүчээ дөрөвдүгээр сарын 20-ны байрлалд шилжүүлж, колонийн төлөвлөгөөний биелэлт нийтдээ дөрвөн өдрөөр түрүүлж явна.

	Охид түрүүлж явна! Тэдэнд баяр хүргэе! 

	Тав болон арван нэгдүгээр бригадад халуун баяр хүргэе!»

	 

	Бүдүүвч жишиг зургийн дэргэд бөөн хүүхэд овоорч, тохойгоороо түлхэлцэн, хананд ойртож очих аргагүй.

	— Мужаанууд! Ичмээр юм! гэж Ваня хашхирав.

	Бегунок мөн тийм байдлаар дэмжиж:

	— Зовж гутармаар юм!

	Бусад Мужаанууд хавьтахгүй байхад Игорь Чернявин ойртож очихгүй нь дээр байж. Түүний явж очсоны учир нь дайчин штабын мэдээллийн редакторынхаа хувьд, бичсэн зүйлээ дахин нэг уншиж үзэхэд сонин байдаг ажээ. Хэдийгээр аль хэдийн гутаасан хуучин аргаараа боловч, хамгаалах хэрэгтэй болов.

	— Синьорууд, та нар юу мэдэх вэ? Токарь гээд байгаа! Чи зураглалын ширээ хийгээд үз!

	Ваня чихнээсээ барьж:

	— Муухай юм! «Өнөөдрөөс бүтэн сараар хоцорч явна» гэж бичсэн байна.

	Араас нь Горохов гоморхон бувтнаж:

	— Чи бодоод үз л дээ! Ширээг ганц өдөрт хийж болохгүй! Чи юу гээд наалдаад байгаа юм бэ?

	— Гутарч үхмээр юм! гэж Бегунок давтаад: — Зүүн жигүүр лүү харахад аймаар! Зүүн жигүүр! Охид маш сайн байна. Тийм ээ, Ванда?

	— Би охидын бригад биш, төмөрчин хүн!

	Саяхан зургаадугаар бригадад шинээр ирсэн улаан чихтэй, сэвхт Подвесько хүртэл жишиг зургийг харж зогсоно. Дээд талд гоё улаан дарцаг хатгасан баруун жигүүрт атаархаж байж ч мэднэ. Атаархахгүй байж ч магадгүй. Учир нь зургаадугаар бригадын дарга Шура Желтухин шинэ хүн нэмэгдсэнд дургүйцэж зөвлөгөөн дээр:

	— Энэ Подвесько гэдэг мөн сайн үр надад өгөв өө, зууралдаад байх болж дээ!

	Дөрөвдүгээр сарын өдрүүд урт, үдшийн бүрэнхий нь хүртэл тааламжтай. Өчигдөрхөн өвөл юм шиг, өлгүүрт пальто ярайж, цонхнууд хаалттай байсан. Өнөөдөр цэцэрлэгт хүрээлэнд цэцэрлэгч герман өвгөн пиджакаа тайлаад орхичихсон дан хантаазтай ажиллаж байдаг. Паркийн замыг бригад бүрээс нэг хүн орсон түүвэр бригад цэвэрлэнэ. Цонхны тавцан дээр хүүхдүүд бөөнөөрөө сууж, хатан буй газрыг харна.

	Гэвч дөрөвдүгээр сард бас тааламжгүй явдал таардаг. Колонид бүх юм ёсоороо, гэвч өнөөх алга болоод учир нь олдоогүй пальто шиг гэнэт нэг өдөр зургаадугаар бригадын дарга арван рублиэ шөнө өмднийхөө халааснаас түрүүвчтэйгээ алдсан байна. Үзвэрийн танхимын хэдэн зуун рублийн үнэтэй цэмбэн хөшиг алга болов. Захаров дуугүй, дүнсгэр явах болж, тэр хэн нэгэнд нь:

	— Нээрэн шүү, нохой дуудна! гэж хэлсэн гэдэг.

	Жаалууд үүнд итгээд колонийн дэвсгэрээр гүйж яваа нохой болгоныг онцгой анхааралтай харна. Гэвч Захаров нохой дуудсангүй, асуудлыг нийтийн хуралд оруулав. Хүмүүжигчид энэ хурал дээр уйтгар гунигтай, дуугүй сууна. Үг хэлье гэсэн хүн ч гарсангүй. Ганц Марк Грингауз үг хэлж:

	— Нөхөд минь! Ичмээр, гутармаар юм. Майн нэгний нэрэмжит колонийн тайзны хөшгийг ямар ч гэм зэмгүй авчхаж гэж хотод хүнд хэлэхэд ичмээр юм. Энэ асуудлыг заавал тодруулна, бүгд сонор соргог харж байх хэрэгтэй. Биднийг нэг чихээрээ сонсож, нөгөө чихээрээ гаргаж байх хооронд хамар доороос мөнгөний авдрыг маань аваад явах байх аа.

	Зырянский тэсэж чадалгүй:

	— Мөнгөний авдрыг авахгүй, тэр нь өдөр шөнөгүй харуул зогсдог үүдний танхимд байдаг. Хэргийн учир үүнд гэж үү? Бид ажлаа орхиод, даавуу бүрийг сахиж зогсох хэрэг үү? Ямар биеэ худалдсан адгийн амьтан ингэж байна? Хотод газар болгон манаач, цагдаатай, бүх юм цоожтой болохоор тэр хотоор азаа турших дургүй байна. Тэр манайд шургалж, гэмгүй царай гарган, бүх нүх сүвийг нь мэдэж аваад, бидэнтэй хамт нэг ширээнд хооллож, нэг өрөөнд унтаж, ажиллаж байна. Түүнээс яаж сэргийлэх вэ? Хэнийг нь гэж дагаж харж байх бил ээ? Одоо яах болж байна? Хүмүүжигч бүрийг сэрдэж, цоож зүүж, харуул тавих уу? Би бол тэгж мөрдөж мөшгөж чаддаггүй хүн. Гэхдээ энэ гараараа, адгийн муу хогийг хэзээ нэг цагт... 

	Зырянский үгээ дуусгаж чадсангүй. «Энэ гараараа...» яах гэж байгаагаа хэлэх үг түүнд олдсонгүй.

	Дараа нь Рыжиков үг хэлье гэв. Өнгөрсөн долоо хоногт түүнд хүмүүжигч цол олгожээ. Ингэхэд Рыжиков хүмүүжигчийн хувьд биш, аар саар зүйл мэдэж байсан учраас үг хэлье гэжээ.

	Тэр үгээ ингэж эхлэв:

	— Нөхөд минь, би жаал зугаа зүйл ажсан. Өчигдөр би чөлөөгөөр хот ороод эргэж ирж явсан. Энэ шинэ жаал ой дундуур явж, эргэн эргэн харж явлаа. Би түүнийг зогсоогоод халаасаа үзүүл гэсэн. Тэр нааш цааш булзаад болдоггүй. Тэгэхээр нь би үүнийг барьж аваад халаасанд нь байсан бүх зүйлийг гаргаж авсан. Тэр юм нь энэ байна. Харцгаа. Тал шоколад, автомат харандаа, «Крымийн үзэмж» зургийн цомнол, киноны билет, гурилан боов зэрэг зүсэн зүйлийн юмыг Рыжиков халааснаасаа гаргаж ирэв. Подвеськог дор нь хуралдагсдын дунд чирч гаргаж ирэв. Түүний чих нь улам хүнд, том болсон юм шиг харагдана. 

	— Юу гэнэ ээ? Тэгээд яагаа вэ? Би ав аа юу?

	— Энэ бүгдийг чи худалдаж авсан уу? гэж Торскийг асуухад:

	— Худалдаж авалгүй яах вэ.

	— Мөнгө хаанаас олсон бэ?

	— Эгч маань захидлаар ирүүлсэн. Бүгд харсан.

	Үнэхээр саяхан Подвесько захидлаар гурван рубль авсан гэдгийг тал бүрээс нотолж байв. Тэр бээр гол дунд зогсож гэмгүй царайгаа харуулна. Торский түүнийг байрандаа сууж болно гэсний тэмдэг болгож гараараа дохиход, Захаров ярианд оролцож:

	— Подвесько, чи хотод жимсний шүүстэй ус уусан уу? 

	— Уусан...

	— Хоёр аягыг уу?

	 — Хоёр ч болог.

	— Ийм гурилан боов чи хэдийг идсэн бэ? Дөрөв үү?

	Подвесько Захароваас нүүрээ буруулан эргээд амандаа ямар нэгэн юм шивгэнэнэ.

	— Чи юу шивнээд байна вэ? Хэчнээн боов идсэн бэ?

	— Дөрөв ч биш ээ.

	— Хэдийг?

	— Гурав.

	— Ийм гурилан боов ямар үнэтэй вэ?

	— Хорин копейк.

	— Хот руу трамвайгаар явсан уу?

	— Трамвайгаар.

	— Билет авсан уу?

	— Авалгүй яах вэ!

	— Наашаа ирэхдээ?

	— Бас авсан.

	— Энэ цомнол ямар үнэтэй юм бэ?

	Подвесько хэсэг бодсоноо:

	— Би мартжээ, дөчин тав бил үү, тавин копейк.

	Буйдан дээрээс хэд хэдэн хүн:

	— Дөчин таван копейк!

	— Шоколад?

	— Би мартчихаж... хэд билээ дээ... 

	Дахиад л хажуугаас:

	— Наян копейк «Гуравласан морьд» шоколад наян копейк байдаг гэж хашхиралдав.

	Цааш нь Захаров буйдан дээр суугчид руу хандаж: 

	— Харандаа нь?

	— Дөчин копейк. Ийм харандаа дөч байдаг!

	— Тэгвэл киноны билет дээр гучин таван копейк гэж бичсэн байна. Үнэн үү, Подвесько?

	Подвесько огт сэргэсэн янзгүй:

	— Зөв!

	— Тэгвэл чи гурван рубль, гучин таван копейк зарсан болж таарч байна. Зөв үү?

	— Үнээн.

	— Чамд гурван рубль байсан. Гучин таван копейкийг хаанаас авсан бэ?

	— Би хаанаас ч аваагүй. Эгчийнхээ явуулсан гурван рублийг зарсан.

	— Гучин таван копейк нь?

	— Би тийм мөнгө зараагүй.

	— Зөөлөн чихэр хэдий зэргийг авсан бэ?

	— Чихэр? Юун зөөлөн чихэр?

	— Яагаа вэ, тийм цаастайг? Дөрвөн зуун граммыг авсан уу?

	Подвесько дахин эргэж амандаа бувтнана.

	Руднев Подвесько руу үсэрч очоод чихээ аманд нь нааснаа:

	— Хоёр зуун грамм гэж байна.

	— Чиний мөнгө ч их болж байна гэж Захаров инээмсэглэв. Подвесько хамраа шуухитнуулж, ханцуйгаараа уруулаа арчаад тааз гөлрөв. Руднев хажууд нь зогсоод түүнийг зөөлөн ятгаж:

	— Чи хаанаас ийм их мөнгө олсноо шуудхан хэлчих гэнэ.

	— Би хаанаас ч аваагүй. Гурван рубльтэй байсан.

	— Чиний авсан юмны чинь үнэ илүү гараад байна. Ойлгож байна уу? 

	Подвесько үүнийг ойлгох хүсэлгүй байв. Тэр гурван рублийг дугтуйтай хүлээн авч байсныг бүгд харсан. Тиймээс энэ хатуу чигээ Подвесько өөрчлөх бодолгүй байв.

	— Чи бага юм худалдан авсан уу?

	Подвесько яаран толгой дохино. Үнэндээ тэр авсан юм аа яг гурван рубльд тааруулсан байж таарах бөгөөд энэ нь түүнд тааламжтай байв.

	— Чи бүтэн шоколад биш, хагасыг авсан уу? Тэнд хагас байна шүү дээ.

	— Тийм.

	— Хагасыг худалдаж авсан уу?

	Подвесько дахин толгой дохив.

	Энэ хүн ямар ч тайлал шаардахгүй байсан учир хуралд оролцогсод нирхийтэл инээлдэв. Руднев урьдын адил эелдэг намуун дуугаар:

	— Чи шөнө, халааснаас нь түрүүвчийг авсан уу?

	— Тийм үү?

	Энэ удаа ч гэсэн Подвесько байдал тодорхой болсныг ойлгож үг дагуулан толгой дохив. Торский чихнийхээ ард маажиж, инээмсэглэн Захаров өөд харна.

	— Яв, байрандаа очиж суу. Подвесько! Чи бас дахиад хулгай хийнэ биз дээ?

	Подвесько гэнэт нүдээ том болгов. Учир нь Торскийн үгэнд гомдмоор далд санаа байлаа. Торский үгээ давтан:

	— Хулгай хийнэ, тийм ээ?

	 Подвеськогийн царай засарч:

	— Чин үнэндээ гэхэд, үгүй. Энэ эцсийнх нь.

	— Яагаад сүүлчийн гэж?

	— Хулгай хиймээргүй байна.

	— За тийм байж, Яах вэ, нөхөд өө? Шийтгэх үү?

	Подвесько дунд дэвсэлж, хүмүүжигчид түүн рүү хөгжилтэйеэ харна. Воленко босож:

	— Энэ гайхалтай зууралдаж байхаа больё. Рыжиков түүний халаасыг шалгаж үзсэн нь сайн болж. Тэгээгүй бол бусдыг хардах байсан. Подвесько дахиад нэг юм уу, хоёр удаа ямар нэг юм дэлсэнэ дээ. Үүнийг сайн харж байх хэрэгтэй.

	Подвесько гараа цээжиндээ наан, Воленко өөд хүзүүгээ гүрдийлгэн:

	— Нөхөр Воленко! Чин үнэнээ хэлэхэд, цаашид хэзээ ч үгүй!

	— Харж л байя. Виктор чи наадахаа юу гээд дунд бариад байгаа юм бэ. Арван рубль гэдэг бол хөшигтэй адил биш. Подвесько яах вэ, цоож цуургагүй арван рубль байсан нь таарч, тэр авсан байна. Цоожгүй бол аваад шоколад авч идэж болно гэж бодож л дээ. Хөшиг бол өөр хэрэг! Хэдийд нь одоо хөшигнийхөө мөнгө олж авах вэ? Майн баяр болоход тайзаа хаах юмгүй сууж байдаг. Подвесько түүнийг авч дөнгөхгүй. Тэд бол ганц биш, ер нь жинхэнэ дайсан авчээ. Тийм хөшгийг хот бариад орж чадахгүй, бас худалдана гэдэг хэцүү. Тэгэхээр их сүрхий амьтан хөдөлж! Жинхэнэ баривал зохих хүн чинь энэ байна.

	Энэ асуудлаар санал шүүмжлэл сунжрав. Тийм ийм хүнийг сэжиглэж байна гэж хэн ч хэлээгүй боловч тэр дайсныг олж, ул мөргүй болгох хэрэгтэй гэсэн хилэнт эгдүүцэл нийлж байв. Энэ дайсан одоо буйдан дээр сууж бидний үгийг сонсож байж магадгүй, түүний нүүрэн дээр яах тухай шийдэх болж байна гэдгийг бүгд мэдэрч байв. Тиймээс хүмүүжигч энэ хэрэгт оролцоогүй, одоо колонийн дэвсгэрт барилгын ажилчин хоёр зуугаад хүн байна. Тэд ямар хүмүүс болохыг хэн ч сайн мэдэхгүй. Тэд кино үздэг, тэр хөшгийг хараад нэг сайн эр нь туучихсан байх. Цонхоор ороод, аваад гарсан байх. Тэд амархан зарж чадна. Магадгүй хувааж аваад хувцас оёулчихсан юм бил үү, яаж мэдэх вэ? гэж Брацаны хэлсэн таамаглал бүгдэд тааламжтай санагджээ. Энэ хуралд барилгын техник Дем гэдэг үргэлж хөдөлж байдаг ширвэгэр сахалтай, мууртай адилхан нөхөр сууж байв. Тэр үг хэлэх зөвшөөрөл аваад:

	— Нөхөд хүмүүжигчид ээ, тун магадгүй юм. Энд тэндээс цугларсан эрээвэр, хураавар улс. Би одоохондоо бүгдийг сайн мэдэхгүй. Өрлөгчид бол авахгүй. Би тэднийг хариуцна гэж хэлж чадах байна. Харин хар ажилчдыг яаж мэдэх вэ? Би хариуцна гэж хэлж чадахгүй. 

	Энэ бүхэн тун үнэний хувьтай байсан тул, Захаров хүртэл бодлогошрон, найдвар тавьсан байдлаар Дем өөд харав.

	
4. Майн нэгэн

	Колонид бүх зүйл урьдын адил чанга дэг журмаар явж байна. Володя Бегунок өглөө зургаан цагт сэрэх дохио үлээх нь

	 

	Шөнө өнгөрлөө босоцгоо, нөхөд өө!

	Шинэ өдөр ирлээ

	Алжаал залхуурлаа умартаж 

	Ажлын байрандаа очицгоо!

	Хөдөлмөр та нарыг дуудаж байна

	Хөгжил биднийг хүлээхгүй гэх шиг цангинана

	 

	Хаврын өглөөний нартай хамт колони бүхэлдээ сэрж, унтлагын өрөө, хонгилд шуугилдан, өглөөний үзлэгийн үеэр нам гүм болж, гуанз руу усны урсгал шиг цувж, дараа нь тасаг цех, анги танхимаараа тарна; өдрийн ажил ингэж намуухан үргэлжилнэ. Үдийн хоолны үеэр дахин инээж наргиж, дараа нь ажлын шуугиан эхэлнэ. Ийм маягаар орой болж ангиудад дугуйлан хичээллэж, цэцэрлэгт хүрээлэнд амарч буй жаалууд гүйлдэн, үлээвэр хөгжмийн ая хангинах хүртэл үргэлжилнэ. Ажил хэрэгч, нөхөрсөг, албархуу, өө сөөтэй ямар ч хөдөлгөөн байлаа гэсэн бүхнийг харж, мэдэж зохицуулж, чиглүүлж байдаг хатуу чанга жижүүрийн гарт ямар нэгэн нарийн утсаар нэгтгэн зангидагдана.

	Колонийн хөшиггүй театрыг санахдаа бий болдог дотуур нууц түгшүүр бригадын дарга жижүүрийн сэтгэлд байнга хадаатай байдаг байж болох юм. Өглөө бүр театрын цэвэрлэгээг шалгахдаа жижүүр түүний тухай ярьдаггүй шиг хөшигний тухай дурсах ч үгүй, юм ярьдаггүй байж болох юм. Майн баярын өдрүүд аз жаргалтай, баяр баясгалантай, сэтгэл тэнүүн өнгөрөв. Хотын жагсаалд колони цэргийн араас явж өнгөрөхдөө салаа салаагаараа жагсан ёсолж, үлээвэр хөгжимд Шубертийн «Цэргийн маршийг» тоглож байв. Индэр дээр байгсад майн нэгэнчүүдийн мэндчилгээг баярлан угтаж, салаа бүрд тусгайлан уриа дуудлагаар мэндчилнэ. Крейцер колониор бахархаж байгаа нь түүний нүүрний байдлаас илэрхий.

	Ваня үлээвэр хөгжим тоглодог болоод байв. «Эс-та-та» гэж дуугардаг хоёр дахь бүлүүрт бүрээ түүний сэтгэлд үл таарна. Учир нь гол бүрээн дээр бусад жаалууд тоглож маш сонин нарийн хэллэг гаргаж байхад түүний бүрээ зөвхөн «эс-та-та»-гаас үл хэтрэх тул Ваняд атаархах сэтгэл төрнө. Гэвч бүх хөгжимчид эхлээд дагавар бүрээгээр дамжиж гол бүрээг тоглож сурдаг жамтай ажээ.

	Тавдугаар сарын хоёронд колонид цэргийн хэсэг дарга нар тэр ч байтугай нэг ромбо тэмдэгтэй дарга иржээ. Тэд колонийг үзээд, хүмүүжигчидтэй оройн хоол идэж, бас жүжиг үзлээ. Жүжгийн өмнө нийтийн хурал болжээ.

	Тайзан дээр Сталины цээж баримлыг цэцгээр чимэн байрлуулжээ. Тагтан дээр байсан үлээвэр хөгжимд гурван марш тоглоход Захаров тушаал өгч, тугчид тугийг залж ирэв. Баярын нийтийн хурал болж байхад туг, баримлын дэргэд винтов барьсан хоёр харуул хүндлэн манана. Ваня, Бегуноктой хамт тугийн харуулд зогсохоор очив. Энэ нь нэг талаар аятайхан боловч өөрөө ямар нэг эгзэг гаргавал бас аймаар. 

	Хамгийн том дарга нь олон улсын байдлын талаар илтгэл хийж эцэст нь:

	— Бид танай колонид дахин баяр хүргэе. Учир нь та бүхэн идэр насныхаа цог золбоогоор цахилгаан хэрэгслийн завод барьж ирмүүн сайхан үйлийг бүтээж байна. Танай бүтээгдэхүүнийг Улаан арми бахархан хүлээж авна. Яагаад гэвэл одоогоор тоо нь хүрэлцэхгүй зүйлийг гадаадаас алтаар худалдан авч байгаа учир та нарын гараар бүтээсэн тэдгээр машинаар бахархах учир чухам үүнд байна. Залуус та нарын гараар бүтээсэн машинууд улс орны батлан хамгаалахад хэрэг болж, биднийг гадаадаас худалдан авахаас аварч буй нь сайн үйл мөн! Дараа нь та нар винтов барьж Улаан армид алба хааж, манай аугаа их эх орны хамгаалалтад зогсох болно. Та нарын яаж амьдарч буй чанд хатуу сахилга бат, улаан тугаа дээдлэн хүндэлж байгаа байдал, аливаа зүйлийг цагт нь ухамсартай гүйцэтгэдэг чанар энэ бүхэн чинь бидэнд ихэд таалагдлаа гэж хэлбэл энд байгаа манай нөхөд надтай санал нэг байгаа гэж бодож байна. Энэ бүхэн тун зөв. Үүний учир та бүхэнд баяр хүргэе.

	Эдгээр үгсийг сонсоход Ваняд тааламжтай байлаа. Түүний нас бие тэнцэж Улаан армид очоод, гартаа винтов бариад зогсож байгаагаар төсөөлнө. Тэр үед хэн нэгэн этгээд Ваня эх орноо хамгаалж чадахгүй гэж бодоод үзэг. Тэр даргын үгэнд алмайран эртхэн хувцаслахаар гарахаа мартжээ. Бригадын дарга жижүүр:

	— Чамайг Маленький эрээд байна гэж шивнэв. Ваня хувцаслах өрөө рүү гүйн орж, агшин зуур хувцаслав. Маленький түүнийг будаж, мөрөнд нь далбагар юм уяж, далдуу модны мөчир бариулав. Энэхүү жүжгийг Захаров бичсэн бөгөөд «Рэд Арми» нэртэй, энэ нь англиар Улаан Арми гэсэн үг ажгуу. Ваня «Энх тайвны» рольд тоглоно. Түүний роль хүнд. Япон генералын дүрийг надаас илүү хэн ч гаргаж чадахгүй гэж нотолж чадсан Филька Шарийн дүр илүү хүнд санагдана.

	Хөлөөсөө толгойгоо хүртэл өвч зэвсэглэсэн хөрөнгөтний янз бүрийн олон генерал тайзан дээр холхиж мөнгө, нүүрс болон элдвийн зүйлээс болж хэрэлдэнэ. Ядуу «энх» тэдний дундуур явж:

	— Ах аа, мөнгө хайрлаач гэж гуйна.

	Генералууд «Энх»-ийг даажигнаж, өлсгөлөнгөөр тамирдуулна. Харин зодолдоод ирэхийн үед түүний ард нуугдаж:

	— Бид энх тайвны төлөө! гэж хашхирна.

	Дараа нь «Энх» бүрэн тамирдаж, талхны мөнгөө олохоор шийднэ. Тэр гутал цэвэрлэдэг хайрцаг, сойз бэлтгэж авчээ. Генералуудын гутлыг цэвэрлэж эхлэхдээ «хараар уу?» гэж Ваняг асуухад танхимд сууж байсан үзэгчид нирхийтэл хөхрөлдөв. Ваня энэ өгүүлбэрийг өөрийн санаачилгаар оруулсан нь Захаровт их таалагджээ. Гэлээ ч гэсэн генералуудын гутал цэвэрлэх ажил «Энхийн» амьдралыг дээрдүүлсэнгүй. Энэ үед хилийн шонгийн цаана Улаан Армийн хүч нэмэгдэж, фашистуудын айн түгших нь улам бүр ихдэв. Тэгэхэд «Энх» баярлан хил давав. «Энхийн» хувьд шинэ амьдрал эхэлж, түүнд шинэ цамц өмсүүлж, пулемётоор буудаж сургав. Тэгэхэд тайзан дээр чимээгүй болж, фашистууд намжиж улаан армийнхан руу шүдээ билүүднэ. Ваня «Энхийн» дүрийг тун эвтэйхэн гаргажээ. Тэр чанга уйлж, гутал сайхан цэвэрлэж, Улаан Армийнхантай хамт өөрийгөө сайн хамгаалж чадаж байв. Жүжгийн дараа түүнийг хамгийн том даргатай танилцуулахад тэр нь Ваняг өвдөгнийхөө хооронд зогсоогоод өхөөрдөн:

	— Ваня Гальченко! Маш сайн! Улаан Арми энхийг хамгаалдаг гэдэг тун үнэн. Үүнийг та нар зөв гаргаж чадлаа. Тэдгээр дайнчид бол тонож дээрэмдэх тухай л бодож байдаг. Ийм нэг яриа байна. Та нар манай дээр очиж энэ жүжгээ тавьж болохгүй юу? Аан?

	Ваня энэ үгийг сонсоод агшин зуур алмайран, хөшигний ард гүйж очоод даргын тавьсан саналыг бүгдэд ярив. Дараа нь Захаров, бас цэргийн дарга нар хөшигний ард хүрч ирэв. Ойрмогхон нэг амралтын өдөр жүжгийн дугуйлангийнхан Улаан Армийн ордонд жүжгээ тавихаар шийджээ.

	Үнэхээр долоо хоногийн дараа автобус унаа ирж, үлээвэр хөгжим, жүжгийн дугуйлангийн хүүхдүүдийг Улаан Армийн ордонд аваачив. Жүжиг бүх үзэгчдэд их таалагджээ. Үлээвэр хөгжимчид Листийн хоёр дахь уран аялгуу, «Фауст», «Кармен», «Кавказын судалбар ая», бас Мусоргскийн «Дэвхрэнцэг» бүжгийн ая зэргийг тоглосноос гадна бүгдийг хөгжөөж чадсан нэг зүйл болох «Хөгжимчдийн бослого» гэдэг ая тоглов. Энэ нь дараах маягтай:

	Удирдаач Виктор Денисовичийг дохиураа өргөхөд хөгжимчид "хэчнээн тоглодог юм бэ? Ядарч байна. Тоглож чадахгүй" гэж шуугилдана. Үнэхээр их тоглосон болохоор энэ эсэргүүцлийг үзэгчид үнэмшиж, зарим нь хөгжимчдийн занд эгдүүцэж байсан боловч энд тэндээс:

	— Наад хүүхдүүдээ явуулаач! Амраг дээ! Үнэндээ ядарч байгаа гэсэн дуу гарна.

	Өнөөх ромбо зүүсэн дарга эхний эгнээнд инээмсэглэн сууна. 

	Виктор Денисович үзэгчдэд хандаж:

	— Та нар битгий анхаар! Эд нар сахилгагүй улс! Би эднийг сайн барьдаг юм. Би та нар луу харж зогсоод дохьё. Тэгэхэд эд ганц ч өнгө зөрүүлэхгүй, маш эвсэг тоглох болно. 

	Үзэгчид удирдаач хөгжимчид хоёрын сонин байрлалыг харж чимээгүй болов. 

	Гэхдээ нэг хүн:

	— Хүүхдүүдийг амраа, тэднийг зовоох хэрэггүй гэнэ! 

	— Эд нар дассан юм гэж Виктор Денисович хариу өчнө. 

	Ромботой дарга чанга инээнэ. Виктор Денисович шуугилдаж байгаа хөгжимчид тийш харж ууртай дуугаар:

	— «Аяллын марш» гэж тушаав.

	Энэ хатуу байдалд сүр нь дарагдсан хөгжимчид үглэсэн боловч бүрээгээ өргөв. Удирдаач нь хөгжимчдөө яаж номхруулахыг харах гэж үзэгчдийн зарим нь өндөлзөнө. Виктор Денисович эргэж зогсоод, дохиураа өргөв. Үнэхээр тайз, танхим хаана хаанагүй нам гүм болов. Удирдаачийг дохиураа хөдөлгөхөд «Аяллын марш» хөгжилтэй эгшиглэнэ. Дохиур мод нь түүний мөрөн дээгүүр гялалзаж, өөрөө үзэгчид рүү бардам харна. Гэтэл Филька Шарий түрүүлэн босож, гараа сэгсэрч, тоглохгүй гэсэн дүр үзүүлж, хөшигний араар оров. Түүний араас мөн тийм эсэргүүцлийн дохиогоор Жан Гриф, дараа нь Данило Горовой баргил бүрээтэйгээ явав. Хөгжимчид бие биеийнхээ араас гарч явсаар байсан боловч марш үргэлжилсээр.

	Виктор Денисович хөгжимд баясаж, наалинхай царай гаргана.

	Тайзан дээр гуравхан хөгжимчин үлдэхэд ч тэр мөн тийм царайтай хэвээр байв. Эдгээр нь «эс-та-та» аялуулдаг Ваня, татах бүрээ, бөмбөр гурав бөлгөө. Үзэгчид удирдаачийг шоолж элгээ хөштөлөө инээлдэж ганцхан том хэнгэрэг үлдсэнийг дохиж байхад нь тэд бүр ядарчээ. Уг тоглолтын нууц нь юунд байгааг тэд одоо л бүгд ойлгожээ. Виктор Денисович эргэж харснаа сандран гүйж алга болов. Үнэндээ гэхэд, энэ тоглолт нь хөгжмийн онц ач холбогдолгүй боловч үзэгчид, хүмүүжигчид хоёрыг их ойртуулж өгөв. Бүгд инээлдэж, хөгжимчдийг гарч ирэхийг урьж, дараа нь бас инээж наадан тэднийг оройн хоолонд урьж дагуулав. Бүр шөнө орой болсон хойно автобус ирж эндхийн эздээр халуун дотно үдүүлсэн хүмүүжигчид гэртээ буцав. Ажлын өдөр зургаан цагт эхэлдэг болохоор, энэ шөнө тэд тун бага унтжээ.

	
5. Гардан байлдаан

	Тавдугаар сарын 10. 

	Фронтын байдал

	Улаан тугт баруун жигүүр бут цохигдсон дайсны үлдэгдлийг эрчимтэй элдэн хөөнө. Өнөөдөр охид хоёрдугаар улирлын төлөвлөгөөг гүйцээж зургаадугаар сарын 30-ны шугам дээр гарч ирэв. Төвд төмөрчид шахалтаа үргэлжлүүлсээр. Тэд программт ажлаа биелүүлж, давуулан биелүүлснээр арван таван гарцыг алгасаж тавдугаар сарын 25-ны шугамд хүрчээ. Зүүн жигүүр мөн л бахь байдгаараа гуравдугаар сарын 15-ны шугам дээр зогссоор. Гэвч худал хэлэхгүй хүний (Соломон Давидовичийн) амаар бол зүүн жигүүр шийдвэрлэх дайралтад бэлтгэж ажээ.

	 

	Тавдугаар сарын 12. 

	Фронтын байдал

	Баруун жигүүр гуравдугаар улирлын төлөвлөгөөт ажилдаа орж долоодугаар сарын 3-ны шугамд хүрэв. Төвийн хэсэг хөхүүдэд шахалт үзүүлсээр, өнөөдрөөс 17 гарцыг түрүүлж тавдугаар сарын 29-ний шугамд явна. Зүүн жигүүрт өнөөдөр их буу нүргэлж — мужаанууд хэсэг модон тавилга өнгөлж байна».

	 

	Тавдугаар сарын 14. 

	Фронтын байдал

	Уйгагүй гардан байлдааны дараа манай алдарт зүүн жигүүр хөхүүдийг толгой дараалан ниргэж, фронтыг сэтлэн, улайран хөөж явна. Олзолсон зүйл: Хичээлийн ширээ 700 ширхэг, зургийн ширээ 500, сандал 870 болно. Бүх олзлогсдыг өнгөлөн тордож, хэрэгтэй газар нь шилжүүлсэн болно. Хөхүүд зугтаж, манай алдарт мужаанууд өнөөдөр тавдугаар сарын 20-ны шугамд хүрэв. Тэд зургаан өдрөөр түрүүлж явна. Сэтгэл санаагаар унасан эсрэг этгээд бүх фронтоор бидэнд хол түрэгдэв! Хүмүүжигч та нарт ялалтын баяр хүргэе!

	 

	Жишиг зураг дээр ямар өөрчлөлт гарав аа! Дайны хөх шугам холын хол түрэгджээ. Охидын хэсэгт бол уг шугам нь гайхамшигт хотод ойртож очжээ. Ваня Гальченко өнөөдөр зөвхөн өөрийн «төвөөр» бахархаж болохгүй байлаа. Колонийн нийт амжилт, мужаануудын уйгагүй гардан тулалдааны гоц сайхан энэ бүхэн түүнийг эзэмдэнэ. Ваня фронтын шугам руу бодлогошрон харахад, хөх шугамын доор Японы болон бусад генералууд нуугдаж байгааг түүний гярхай нүд алдалгүй харна. 

	Ваня чанга инээж,

	— Өө, үгүй мөн явж өгчээ, хараач!

	Өнөөдөр жишиг зургийн дэргэд мужаанууд олон байв. Тэдний жигүүр бусдаас хоцорч яваа нь үнэн боловч мөн мундаг тулалдсан шүү. Цэнгэлдэх хүрээлэнд хийсэн модон тавилга нь багтахгүй эргэн тойрон ширээ сандлыг хураажээ. Угсраагүй байхад амархан багтаж байсан боловч угсраад ирэхийн үед сэрийж сарайгаад цэнгэлдэх хүрээлэн давж харагдана.

	Соломон Давидович анх удаа жишиг зургийн өмнө зогсоно. Одоо хүртэл жаал хөвгүүдийн зугаа болсон энэ зүйлийг тоомсорлохгүй ингэж ярьдаг байжээ.

	— Тэд юу гавих вэ?.. Тоглож байг! Өнөөх л Борис Годунов гэсэн үг!

	Гэтэл одоо тэр самбарын өмнө зогсоод Игорь Чернявины тайлбарлахыг сонсоод, дараа нь:

	— Хэрэв би андуураагүй бол, энд ямар нэгэн дайсан байна аа даа. Тэд энд колонид байх ямар хэрэг байна вэ?

	— Тэд бидний ажилд садаа болж байна.

	Соломон Давидович үүнийг шүүрэн авч:

	— Юу ярина аа! Тэр ичдэггүй золигууд чинь хэн бэ?

	Шинэ хүүхдүүд байх аа лав!

	— Шинэ ч бай, хуучин ч бай. Хэн нь хөшиг дэлсэж орхисныг бүү мэд. Энэ бол манай хууччуудаас нэг нь гэж би бодож байна.

	 — Хөшиг, үйлдвэрлэлийн хэсэгт ямар хамаатай юм бэ?

	— Модны чанар яах вэ? Хэрэв бид сайн чанарын модтой байсан бол наад зах нь зургаадугаар сарын 10-ны шугамд хүрээд байхгүй юу!

	Соломон Давидович бодож байснаа:

	— Сайн модтой байсан болов уу... Ямар ч тэнэг аль ч шугамд гаран хашхирч байх болно. Гэвч, нэгдүгээрт, хэрэв та бүхэн төлөвлөгөөгөөр хангагддаггүй болохоор хэн та нарт сайн чанарын модоо өгөх юм бэ, хоёрт хэрэглэгч хүнд бол ямар модоор хийсэн нь хамаагүй, бөх сайн, үзэмж сайнтай бол гүйцээ. Өөр та нарт ямар дайсан байна вэ?

	— Суурь машинууд муу.

	— Бас л дайсан гэх үү?

	— Тэгэлгүй яах вэ. Сайн суурь машин дээр бол... 

	— Та нар надад юу ярина вэ? Сайн суурь машин дээр бол!.. Тэгээд муу суурь машин дээр хэн ажиллах вэ? Та нарынхаар бол тэднийг гаргаж хаях хэрэгтэй юу?

	— Хаях хэрэгтэй.

	— Хэрэв ийм суурь машинаа хаяад байх юм бол элэгдэл хорогдол гэдэг чинь их хямдхан байх нь ээ дээ. Гурван зуун мянгаа яаж олох вэ?

	— Элэгдэл? Энэ чинь юун амьтан бэ?

	— Энэ чинь мөнгө үрдэг амьтан. Энэ бол бас дайсан!

	Маргааны талбарт шинэ амьтан гарч ирсэн нь Игорийн санааг зовоов. Гэтэл комсомолчид Соломон Давидовичийг хүрээлэн авав. 

	Владимир Колос элэгдэл хорогдлоос айлгүй:

	— Муу тоноглол, элэгдэл хорогдол хоёрын аль нь их мөнгө үрж байгаа нь одоодоо тодорхой биш. Хоёр ээлжийн ажлын найман цагаас янз бүрийн засвар үйлчилгээнд өдөр бүр бид гурван цаг зарцуулж байна гэж би боддог.

	— Үнэн гэж Садовничий нотлов.

	— Илүү ч зарж байгаа гэж Рогов нэмэрлэнэ.

	— Муу тоноглол бол шүүс сорогч гэж Санчо Зорин нийтийн өмнө мэдэгдэв.

	Соломон Давидович тэдгээр залуусын дунд эргэлдэж, үг хэлсэн хүн бүр тийш ууртай харцаа чиглүүлж гүйцэхгүй зогсоно.

	— Та нар мөн ч сайн ойлгож байна! Ямар шүүс? Энд шүүс ямар хамаатай юм бэ? Та нарын шүүсийг хэн нэгэн хүн шах аа юу? Тэр шүүс чинь хаана байна вэ? Би түүнийг чинь хармаар байна. Ямар нэгэн юманд хэрэг болж ч магадгүй!

	— Ангархайг чигжихэд!

	Санчо Зорин нүд рүү нь харж инээх боловч, тэр Соломон Давидовичийг үзэн яддаггүй ажгуу. Тэр бээр Соломон Давидовичийн хуучин цамцны товчийг гараараа оролдон:

	— Миний шүүс биш, ер нь. Та сонсож бай. Би танд тайлбарлаад өгье.

	— За, сонсъё.

	— Та намын жанжин шугамыг мэдэх үү?

	 — Намайг намын жанжин шугамыг мэдэхгүй гэвэл сонин хэрэг болох байх.

	— Нам юу гэж байна вэ? Бүх хүчээ дайчлан, төмөрлөгийн үйлдвэрлэл, хүнд үйлдвэрийг хөгжүүлье гэж байна! Үйлдвэрлэлийн хэрэгсэл! Харин оппортунистуудын ярьдаг шиг сөнөсөн мурий юм уу бусад янз бүрийн тэнэг зүйл биш. Үхэн хатан зүтгэж байж үйлдвэрлэлийн хэрэгсэл — төмөр, суурь машин, машин бүтээх хэрэгтэй гэж байна. Ийм л байна!

	— Тэгээд үүнд чинь шүүс ямар хамаа байна вэ?

	— Соломон Давидович, та биднээс илүү мэдэж байгаа. Хуучин орос орон багагүй ажилласан боловч үйлдвэрлэлийн хэрэгсэл бүтээгээгүй. Бага ажиллаж байсан уу?

	— Их ажилладаг байсан шүү.

	— Гуйлгачин шиг амьдардаг байсан, тийм ээ? Яагаад тэр бил ээ? Үйлдвэрлэлийн хэрэгсэл муу байж. Шүүсийг нь шахаж аваад, шалдан гүйлгэнэ. Сайн машинтай болбол хамаагүй хөнгөрнө. Сайхан амьдрах болно! Та өглөөний зургаан цагаас шөнийн арван хоёр хүртэл ажиллаж байна. Энэ юутай адил байна вэ? Харав уу? Миний шүүс биш, харин таны... 

	Соломон Давидович хэсэг бодсоноо, Зорин өөд уруулаа цорвойлгоно. Дараа нь санаа алдан, уйтгартайяа инээмсэглэн:

	— Нөхөр Зорин та зөв ярьж байна. Харин тэр сайн үйлдвэрлэлийн хэрэгсэлтэй болохыг нь би үзэж чадахгүй биз. Миний ойлгож байгаагаар бол уруудсан мурий гэдэг бол адгийн явдал. Харин өгсөж байвал сайн. Миний өөдгүй бие төмөрлөгийн үйлдвэрт хүрч чадахгүй гэж би айж байна.

	Санчо гараараа тэлж Соломон Давидовичийг тэврэн аваад:

	
— Соломон Давидович! Хүрнэ! Нээрэн шүү, дажгүй. Та харж л байгаарай.

	Соломон Давидовичийн үрчлээт нүүрээр нулимс бөмбөрнө. Тэр инээмсэглэж, нулимсаа хуруугаараа арчив.

	— Миний зөөлөн сэтгэл ээ!

	— Зүгээр, та энэ фронт руу хар. Гардан тулалдаан хэлэхэд амар! Энэ шинэ завод! «Дайсан зугтаж», одоо тун ялихгүй юм үлдэж.

	— Тэр дайсан чинь зугтаа биз. Харин тэр шинэ завод л хэцүү байна. Зарлага ч их гарах нь ээ! Зуун өрлөгчин! Амар хэрэг үү!

	— Арга нь олдоно. Би танд одоохон хэлье! Соломон Давидович, та харин зүрхээ дараад унахгүй биз?

	— Нөхөр Зорин, энэ бол илүүц хэрэг!

	— Та үхэхгүй! Бид жанжин шугам дээр гарна! Харав уу?

	— Та юу гэнэ ээ? Яаж тэгж хол үсрэх юм бэ?

	— Тэгээд бид юу хийх болж байна вэ? Юу? Цахилгаан хэрэгсэл! 

	Комсомолчид гэнэт шуугьж, Зорин, Соломон Давидович хоёрын мөрийг алгадна.

	— Санчо сайн байна! Цахилгаан хэрэгсэл гэдэг бол үйлдвэрлэлийн хэрэгсэл мөн!

	— Дотуур богино өмд?

	— Өнөөх цамц?

	— Сандлууд?

	Соломон Давидович мөн зориг орж сэргэн:

	— Намайг улс төрийн бодлогыг огт ойлгодоггүй хүн гэж битгий бодоорой! Бас битгий толгой эргүүл! Сандал... Хэрэв сандал дээр суугаад хайр сэтгэлээ илчлэх юм бол энэ нь үйлдвэрлэлд хамаагүйгээр барахгүй, түүнд саад болно. Хэрэв хүн энэ сандалд суугаад юм оёх юм бол энэ нь үйлдвэрлэл мөн. Зургийн ширээ, тослуур? Зарим хүний бодож байгаа шиг бид ч бас тийм оппортунистууд биш. Харин шалдан байж болохгүй.

	— Болохгүй!

	— Өмсөх өмдгүй хүнийг юу гэж нэрлэдгийг та бүхэн мэдэх үү?

	— Гуйлгачин.

	— Үгүй, үүнээс дор, тэднийг ажил таслагчид гэдэг!

	Үймж, шуугьсан наргиантай бөөн хүмүүс довжоо руу гарав. Соломон Давидович хуруугаа гозолзуулан сүрдүүлж:

	— Өвгөн хүнтэй ингэж ярьдаг, та нар зальхай хүмүүс, цэцэгт дуртай биз? 

	Хүмүүжигчид инээлдэн, Соломон Давидовичийг тэвэрч: 

	— Уг учир нь цэцэгт биш, төлөвлөгөөнд байгаа юм.

	Цэцэг нэг өөр хэрэг, төмөрлөгийн үйлдвэрлэл бас өөрийн байр суурьтай гэцгээв.

	
6. Зуслан

	 Тавдугаар сарын 15-наас зуслан барьж эхлэв. Анх колонид «Зуслан» гэдэг яриа гарахад хэний ч сэтгэл онц хөдөлсөнгүй. Хэлэхэд амархан, барихад хэцүү гээд итгэхгүй байжээ. Хамгийн итгэмтгий нэг нь,

	— Чи өглөө цайгаа уусан биз дээ? гэж нэгийгээ явуулна.

	Гэвч бригадын дарга нарын зөвлөгөөн дээр Захаров зориуд бус дүр үзүүлэн:

	— Өө, би мартаж орхиж. Бид бас нэг асуудлаар ярилцах ёстой. Бидэнд хорин майхан өгнө гэсэн. Тэгээд... 

	Дараа нь Захаров бригадын дарга нар луугаа харвал тэд нь гэнэтийн цохилтод өртөж таг болсон байв. Тэр хэсэг дуугүй байж, Нестеренкод ярих бололцоо олгов.

	— Майхан?.. Чөтгөр ав. Нээрэн гэж үү? Тэдгээр майхныг Ваня Гальченкогийн тоглолтыг их таашаагаад байсан өнөөх ромботой цэргийн хүн бэлэглэжээ. Тэдгээр майхан нь хуучирч муудсан, зарим газар нь нөхөөс тавьсан боловч, нэг хэсэг нь дажгүй сайхан майхнууд байлаа. Дөрөвдүгээр бригадын зарим мэдлэгтэн энэ бол дарга нарын суудаг майхан гэж номчирхож бусад нь түүнд итгэж, бас зарим нь энэ бол майхан биш «асар» гэж нотолсон боловч, бусад нь түүнд эргэлзжээ.

	Цэцэрлэгт хүрээлэнгийн цаана сайхан газар нутаг үзжээ. Харин майхнуудаа нэг эгнээгээр барихаар шийдэж, аль бригад хаана орохыг шодож шийдэхээр тогтжээ. Торскийн ширээн дээр арван нэгэн сугалаа байв. Бригадын дарга нар ээлж дарааллаараа очиж сугалаа татаж азаа үзэх ёстой байв. 

	Клава Каширина

	— Тав, арван нэгдүгээр бригадыг захад хуваарилахыг хүсэв.

	— Яагаад тэр бил ээ? Бригад бүр захад бол сайн гэнэ.

	— Чамд юугаараа тааламжтай байна?

	— Та нарт тааламжтай бол, бидэнд бас эвгүй биш ээ.

	— Охид захад байвал зүгээр.

	— Яагаад тэр бил ээ?

	— Эрэгтэй хүүхдүүдийн гол дунд бидэнд эвгүй.

	Эгдүүцсэн дуу гарч:

	— Яагаад охид болохоор заавал нэг маяг гаргадаг юм бэ? гэж зэмлэв.

	Клава үнэхээр зүтгэж:

	— Бидэнд захын майхан өгөөрэй гэв.

	Санчо Зорин зөвлөгөөн болгон дээр сууна. Тэр одоо ч гэсэн:

	— Тэдэнд заавал захын майхан өгөх албагүй гэж зөрөв. — Хаанахын зарчмаар тэр вэ?

	— Тэгвэл ямар зарчим барьж та нар захад орно гэж зүтгээд байгаа юм бэ? Энэ чинь хөвгүүд биднийг хазна, хайрна гэж айж байгаа гэсэн үг үү?

	— Хазахгүй, охид бид цэвэр суух дуртай.

	Тэгтэл бас бусад бригадын дарга нар эгдүүцэж, 

	— Хэзээнээс цэвэр цэмцгэр байдлаар охид давуу эрх эдлэх болоов? 

	Клава уурлаж:

	— Та нарын бохир болхи чинь худлаа юу? Ажилдаа явах, амарч унтахдаа хэзээ ч ганц дотуур өмдтэйгөө байдаг шүү дээ.

	— Бидний яаж унтдаг нь хамаагүй, харин майхнаа шодож авна!

	— Тэгвэл бид өвлийн байрандаа үлдэнэ гэж Клава шаралхана.

	— Өвлийн байранд аа? гэж хэн нэг нь буйдан дээр холхиж сүрдүүлэнгүй хэлэв.

	— Та нар юу гэж бод оо вэ? Өвлийн байрандаа үлдэнэ. Хэрэв бид хувцсаа солих юм уу, өөр юм болбол эрэгтэй хүүхдүүдийн дунд ямар вэ?

	— Энд жаал хөвгүүд биш, хүмүүжигчид байна. Гүйцээ! гэж Зырянский дүнсгэр хэлэв. Колонид янз бүрийн нууц байдлаар булагнаад байх явдалгүй. Шийднэ.

	Охид яаж ч чадсангүй, сугалаа татах хэрэгтэй болж. Сугалааны азад найдсан боловч тэр нь бүтсэнгүй: гурав дахь, найм дахь майхныг сугалав.

	Аж ахуйн эрхлэгч бригад бүрд ханз хийх хагархай цуурхай муу мод тавьж өгөв.

	Хөвгүүд эгдүүцэн:

	— Степан Иванович, яасан тооцоогүй юм бэ? Үүнд чинь нэлээд бараатай юм орно биз дээ? Хоёр дахин хэрэгтэй байна. Ханзыг хийхийн тул арван дөрвөн метр банз хоёр дахин хэрэгтэй байна.

	— Учраа олцгоо.

	— Степан Иванович! Та биднийг гэмт хэрэг рүү түлхэж байна. 

	— Зүгээр, үзээд алдана! Та нарыг ямар хэрэг хийхийг харж байя. Та нар надаас юу ч авч чадахгүй.

	— Тэгвэл бид зүгээр нэг хайрцаг хийж орхиод, газарт унтахаас биш. Уушгины үрэвсэл, сүрьеэ гээд та нарт л муу болно.

	— Би тэсэж чадна. Сүрьеэтэй бол сайхан уу? 

	— Өвдөж магадгүй!

	— Тэгвэл азаа сорьё оо!

	Зусланг арван долоонд дуусгахыг бригадын дарга нарын зөвлөл тогтоожээ. Зусланд зөвхөн оройд л ажиллах цаг гарна. Иймээс оройн хоолны өмнө зуслангийн талбайд зах дээрх шиг хөл хөдөлгөөн өрнөж, сүх, хөрөө барьсан, олс дээстэй хоёр зуугаад хүн холхино. Сэтгэл догдлол, шуугиан, ил далд санаархал энэ бүхэн их боловч, охид арав, арван нэг дэх захын майхнуудыг тохижуулж, хэн ч тэдэнд саад болохгүй байгаа нь нүднээ ил. Есдүгээр бригадын дарга Похожай хэдийгээр зан сайтай хүн боловч уурлан эгдүүцэж:

	— Та нар яагаад энд тохижиж эхлэв? гэж асууна.

	Охид мөн мод хийж, инээлдэх авч мужааны ажил бүтэмж муутай ажгуу. Гэхдээ Похожайд хариу болгон:

	— Нөхөр Похожай... Яасан сониуч болоов. Явж үз... 

	— Би албан ёсоор асууж байна.

	— Тэгвэл бригадын дарга жижүүрээс асуу.

	— Похожай залхуурсангүй, бригадын дарга жижүүр Рудневийг олж:

	— Охид яагаад хамгийн захад тохижиж байдаг билээ.

	— Энэ амархан. Тэд дөрөв, наймдугаар бригадуудтай байраа сольсон.

	— Дөрөвтэй? Сольсон!?

	Похожай Зырянский руу гүйн ирж:

	— Чи яагаад охидтой майхнаа сольсон бэ?

	Майхандаа тавиур хийх гэж засаж байсан банзаа түр орхиж:

	— Өөрсдийн тохиролцоогоор.

	 — Зөвлөл дээр юу гэж ярилаа? 

	— Тэднийг сугалаа тат л гэсэн.

	— Тэгвэл чи одоо эвсэн зөвшигч болж таарлаа.

	— Шура, би тэднээр сугалаа татуулна гэж хэлсэн, тэгээд тэд сугалсан. Өөрсдийгөө сүрхий улс гэж битгий бодог гэж тэгсэн юм. Охид болохоор шууд захад орно гэдэг. Зарчимч явдал уу?

	— Зарчимч гэж үү? Юу гэж сольсон юм бэ?

	— Бид сайн дураараа тохиролцоод. Чамайг хүсвэл би

	 чамтай байраа сольж болно. Манайх эхнээсээ гурав дахь майхан, чинийх тав дахь болог. Тэгэх үү? Охид, хөвгүүд хэнтэй ч сольж болно. Энд чинь нэг их булагнасан юм огт алга.

	Похожай Алексей руу харж гараа саваад, Нестеренког юу хэлдгийг сонсохоор шогшив. Похожайн асуултад Нестеренко онцгой юм олж харсангүй өөрийнхөө буурьтай зангаар алгуурлан:

	— Охидыг гуйхаар сольсон юм. Бид ч гэсэн захад байх дургүй.

	— Зөвлөгөөн дээр яалаа?

	— Гайхал! Тэр чинь шал өөр хэрэг! Тэнд тэгш эрхийн асуудал байсан. Сольж яагаад болдоггүй юм бэ? Тээр Брацан Поршнев бас сольсон. Энэ чинь хувийн асуудал. Хүн хүний сонирхол.

	Похожай ихэд гонсойж, цэцэрлэгт хүрээлэнгийн тэр лүү очоод, шилээ маажин дараа нь инээж ганцаараа чангаар:

	— Өөдгүй золигууд! Магадгүй... зөв ч юм болов уу? Юу ч гэмээр юм бэ дээ!

	Орой нь барилгын техник Дем Захаровтай уулзаж:

	— Танай хүмүүжигчид банз... барилгын банз зуслан барина гээд тав арваар нь зөөгөөд дуусгалаа. Та нар хэлээд авсан бол өөр хэрэг. Надад банз нь хайран биш, тооцоо хэрэгцээ гэж бас байдаг. Танай хүмүүжигчид сайн залуус, Гэхдээ тооцоо хэрэгтэй шүү дээ.

	Аж ахуйн эрхлэгч залуу Степан Иванович уурлан хашхирч:

	— Салам загнаад, булаагаад ав!

	Дем мууран сахлаа хөдөлгөж:

	— Би булаагаад авч чадахгүй. Гомдоно.

	— Степан Иванович, та очоод учрыг нь ол гэж Захаров зарлиг болгов. 

	Степан Иванович хөрөнгө хураах, залхаан цээрлүүлэх ажлаар явж бөөн олзтой ирээд:

	— Аваагүй хүн алга! Зырянский хүртэл! Бусад бригадууд тав зургаагаар нь авсан байхад энэ нөхөр бүр бөөнөөр нь дальжээ.

	— Алексей... тайлбарла! гэж Захаров товчхон тулгав.

	— Тэгье, энэ бол хулгай биш. Зуслан буухаар банзыг эргүүлээд өгч орхино. Хэн хэдийг авсныг бичсэн байгаа, шалгаж үзэж болно.

	— Яагаад тийм олон банз авсан юм бэ?

	— Дөрөв, арван нэгдүгээр хоёр бригадад.

	— X-м-м!

	— Ингэж болохгүй. Ядуудаа туслах учиртай. Степан Иванович та бидэнд тун бага хувь оноосон. Жаалууд нь энд тэндээс олж орхино. Охид ичиж зовоод чадахгүй.

	— Зовно оо?

	— Тийм ээ. Энэ талаар тэд чинь одоохондоо эрэгтэйчүүдийг гүйцээгүй улс юм шүү.

	Захаров тун нухацтай толгой дохин:

	— Асуудал ойлгомжтой. Нөхөр Дем бичээд ав. Би гарын үсэг зурчихъя. Намар эргүүлж өгнө.

	Арван долооны орой Захаров, бригадын дарга жижүүр хоёр зуслан төвхнөлтийг хүлээн авав. Тэр ганц ч майхныг муу гэсэнгүй. Нэг эгнээ барьсан майхнууд дээр жижигхэн дарцаг хийснэ. Цэцэрлэгт хүрээлэнгийн ойролцоо бригадын дарга нарын майхан байх бөгөөд тэнд Захаров шилжин оржээ. Михаил Гонтарь цахилгаан утас тавих ажлыг дуусгаж байв. Унтах дохио өгөхөд хэн ч орондоо орохыг хүссэнгүй, гэрэл хэзээ асахыг бүгд хүлээж байв. Захаров ч асар асар дамжин явна. Түүнд асар бүхэн сайхан болсон санагджээ. Дараа нь гэнэт бүх асрын гэрэл асаж хүмүүжигчид «ура» хашхиран Миша Гонтарийг сэвэхээр яарав. Захаровыг бас дээш хаяж наадах гэсэн боловч цаадах нь хуруугаараа чичиж сүрдүүлсэн гэнэ. Тэгэхээр нь бригадын дарга нараа сэвэхээр шийдэв. Клава Лида хоёроос гадна бүгдийг сэвсэн бөгөөд, охид:

	— Бид өөрсдөө бригадын дарга нараа дөнгөнө. Бусдын хэрэгт бүү ор! гэжээ.

	Охид удаан хөхрөлдөж, дараа нь асрынхаа үүдийг буулгаж нууцаар ямар нэг юм хашхирч, бас инээлдэн шуугьж байснаа царай нь улайсан гүйж гарч ирэв. Дөрөвдүгээр бригадын жаалууд үгэнд дурлан энэ асрын дэргэд удаан зогссон боловч тэд бригадын дарга нараа сэвсэн эсэхийг тодруулж чадсангүй.

	Филька нэг таамаглал сэдэж:

	— Тэд сэвээгүй. Тэд дээш өргөөгүй, өргөсөн ч байж болно. Дараа нь газар тавьчхаад тарж зугтсан байх.

	Энэхүү таамаглал нь бүх дөрөвдүгээр бригадад таалагджээ. Тэд тайвшраад Захаров асартаа яаж заларч байгааг сонирхохоор явцгаав. Тэнд ширээ байх бөгөөд Захаров цэрэг цамцаа тайлчихсан ажил хийж сууна. Энэ нь ер биш санагдав. Жаалууд Захаровыг удаан харж байснаа дараа нь Петька:

	— Алексей Степанович, яагаад ч юм бэ унтмааргүй байна. 

	Захаров толгойгоо өндийлгөн жаалууд руу онийн харснаа

	— Мэдрэлийн согог. Энэ бол эмэгтэй хүний мэдрэлийн өвчин. Тэр бас та нарт туссан байна.

	Жаалууд хэсэг бодлогоширсноо Захаровын асраас сэмээрхэн гарч өөрсдийнх рүүгээ гүйв. 

	Зырянский эгдүүцсэн дуугаар:

	— Юу болоод, хаагуур дэмий тэнээд байна вэ?

	Тэд яаран хөнжилдөө оров. Филька дэрэн дээрээ өндийж: 

	— Алёша, энэ чинь эмэгтэй хүний өвчин!

	— Өө, бас тийм үү, эмэгтэйчүүдийн өвчин дөрөвдүгээр бригадад дутаа юу! Түргэн унт!

	Тэр гэрлээ унтраав. Жаалууд орондоо хөрвөөж үүдээр харна. Одод анивчиж, алсад трамвай түрчигнэх дуугарч, тосгоны ноход хуцаад, ямар догь вэ! Дотуур цамц, цэрэг өмдтэй Захаровыг Ваня төсөөлөн бодов. Түүний ингэж суугаа нь Ваняд их таалагджээ. Тэр мэдрэлийн согог гэж юу байдаг юм болоо гэж Ваня бодсон боловч энэ бодол нь нохойн дуутай хутгалдан дүнсийн нам гүм болж Ваня нойрсов.

	
7. Игорь Чернявины сэтгэл

	Хичээлийн жил дуусаж байв. Хүмүүжигчид бол үйлдвэрлэлийн фронтын шаргуу ажлаа марталгүй, булчин шөрмөсөө ядарсныг мартаж чаддаг улс. Ээлж болгон хичээл сургууль гээд толгой өөд татахгүй. Сургуульд мөн л унтлагын өрөөнүүд шиг цэвэр цэмцгэр, энд тэнд савтай цэцэг, хивс тавилжээ. Багш нар сургуулиар баясгалантай алхаж аяархан ярилцана. Хүмүүжигчдийн дийлэнх олонх нь сурах дуртай. Зөвхөн сургууль тэдэнд жинхэнэ замыг нээж өгнө гэж ойлгож байсан учраас энэ ажилд нухацтай хандана. Колони хэд хэдэн төгсөлт хийж амжиж, хүмүүжигч байсан жаалууд оюутнууд болжээ. Бригадын дарга нарын зөвлөлийн фондоос тавин рублийн нэмэлт тэтгэмж олгодог байв. Хүмүүжигч байсан олон хүн цэргийн болон зуны сургуульд суралцана.

	Баяр ёслолын болон зуныхаа амралтаар оюутнууд, ирээдүйн нисэгчид колонидоо ирнэ. Хууччууд тэднийг баяр хөөр болон нөхөрсгөөр угтана. Багачууд, шинэчүүд гайхан шагшран харна. Одоо ч тэдний ирэхийг хүлээж, ямар зочныг аль бригад хүлээж авах вэ гэж ярилцаж байлаа. Эдгээр ахмадуудын туулсан зам бол атаархам, толгой эргүүлэм бөгөөд, хүмүүжигч бүр эдгээр ахмадаа дуурайхыг хүснэ.

	Игорь Чернявин санамсаргүй хичээл номдоо дуртай болжээ. Эхлээд тэр биологид сонирхож, дараа нь түүний утга зохиолын авьяас илэрчээ. Маш залуу, комсомолын гишүүн, шинэ багш Надежда Васильевна Игорийн нэг зохион бичлэгийг уншаад, анги нийтийн өмнө:

	— Игорь Чернявин... Энэ тун сонирхолтой ажил болж, цаашид улам анхаарч, хичээж ажиллахыг зөвлөе гэжээ. Анхаарал тавих санаа төрөөгүй тул Игорь төлөвхөн инээмсэглэв. Гэвч түүнд өөрт нь ажиглагдахгүй хүний өөрийн утга зохиолын эхүүд их таалагдах юм уу, зарим нь үл таашаагдах болов. Утга зохиолын ямар ч даалгаврыг хийх гэж Нестеренког уурлатал суух болов. Бусад хичээлдээ бол хайнга хандана. 

	Нэг удаа Надежда Васильевна клубт дэргэд нь суугаад:

	— Чернявин, чиний сурлага яагаад муудаад байна вэ?

	— Утга зохиолоор уу? гэж Игорь гайхна.

	— Үгүй утга зохиол онц. Бусад хичээлээр?

	— Надежда Васильевна, надад сонирхол алга.

	Цаадах нь дээд уруулаа хөдөлгөж:

	— Хэрэв хичээлээр муу бол, өөрт чинь утга зохиол хэрэггүй.

	— Би зохиолч болбол яах вэ?

	— Тийм зохиолч хэнд ч хэрэггүй. Чи юуны тухай бичих юм бэ?

	— Юуны тухай ч яадаг юм бэ? Жишээлбэл, амьдралын тухай.

	— Ямар амьдралын тухай?

	— Яах вэ дээ, амьдралын тухай.

	— Дурлалын тухай юу?

	— Дурлалын тухай бичих муу гэж үү?

	— Муугүй л дээ. Гэхдээ... хэний дурлалын тухай?

	— Хэний ч яах вэ дээ... 

	— Жишээлбэл... 

	— Хэн хүний дурлалын тухай.

	— Хэн? хэн?

	— Ямар нэг хүний... 

	— Ямар нэг хүн гэж байдаггүй. Хүн бүр ямар нэг зүйл хийдэг, хаа нэг газар ажилладаг. Түүнд баяр баясгалан, тааламжгүй явдал байдаг. Тэгэхээр хэний дурлалыг бичих вэ?

	Дурлалын тухай ярихад, Игорьт ичмээр байсан боловч нөгөө талаас утга зохиолын асуудал сэдсэн болохоор яах ч арга үгүй... 

	— Би одоохондоо мэдэхгүй байна... Хэний ч байж болно. Жишээ нь, багш хүн дурласан байж болно.

	— Байдаг? Юуны багш вэ?

	— Жишээ нь: математикийн багш.

	— За, хар даа. Математикийн багш. Хэрвээ өөрөө математик мэдэхгүй бол яаж тодорхой зураглах юм бэ? Ер нь дурлал бол цорын ганц сэдэв биш. Амьдрал гэдэг нарийн, зохиолч их зүйлийг мэдэх ёстой. Хэрэв өөрөө утга зохиолоос өөр юм мэдэхгүй бол юу ч бичиж чадахгүй.

	— Өөрөө бол зөвхөн утга зохиолыг мэднэ биз дээ?

	— Үгүй шүү. Би ширхэгт биетийн технологийг хүртэл мэднэ. Түүнээс гадна химийг сайн мэднэ. Урьд нь заводод ажиллаж техникумд сурч байсан. Игорь, чи бүгдийг мэдэх ёстой, боловсролтой хүн болох хэрэгтэй. Горький бүх юмыг ямар ч профессороос илүү мэддэг байсан.

	Игорь өөрийн эрхгүй багшийнхаа ярианд хөтлөгджээ. Тэр багш удаан, тайван ярьж байсан боловч түүний үгэнд цухалзаад байгаа соёлын их давлагаа нь улам сэтгэл татам санагдана. Маргааш нь Игорь өөрийгөө шахаж бүх хичээл дээр тун ч идэвхтэй ажиллав. Энэ нь түүнд таалагдаж, өөрийгөө итгэх хүндэтгэх явдал нэмэгдэж, Игорь сурсан шиг сурахаар хатуу шийдэв. Одоо тавдугаар сар гэхэд тэр бүх хичээлээр онц гарах болов. Ганцхан Оксана Литовченко сурлагаар түүнээс илүү байв. Зан авир тавтиргүй тэр насаа Игорь даван гарчээ. Одоо заримдаа сүрхий сүржин харагдах гэж хичээвч, биед нь ямар ч өөрчлөлт гараагүй юм шиг атлаа, хэлэх үг нь огт өөр илүү жинтэй, ухаалаг болж, тоглоомын үг ч гэсэн урьдын адилгүй болжээ.

	Нэг удаа тэр Санчо Зориноос:

	— Санчо, би комсомолд элсмээр байна... Хоёулаа ярилцах уу?

	— Тэгмээр юм даа. Чамд одоо сүүдэртэй тал алга. Чамайг хамгийн түрүүнд элсэх хүн гэж би боддог. Харин наад толгой чинь улс төрийн хувьд хэр зэрэг ажилладаг бил ээ дээ?

	— Гайгүй л юм шиг байдаг. Би бас жаахан түншиж үзсэн, гайгүй ойлгодог юм.

	— Чи ном уншдаг, сонин хэвлэл уншдаг. Чамайг нэг их чангаагаад байх шаардлагагүй. Явж Марктай ярилцъя. 

	Игорь комсомолын хуралд суудаг болов. Эхлээд уйтгартай санагдаж, комсомолчид өөрсдийнхөө мэдэхгүй зүйлийн тухай яриад байгаа юм шиг бодогдоно. Үнэндээ, Садовничий намын арван долоодугаар их хурлын тухай илтгэл хийж байдаг! Тэр сониноос уншсан зүйлээсээ хэтрэхгүй хүн ямар илтгэл хийж чадах сан бил ээ? Садовничий үнэхээр будилаангүй эхлэв. Санаа дуусгаагүй өгүүлбэр, тодорхойгүй санаа, түгдчих зэргийг Игорь дотроо тоолж суув. Гэвч дараа нь тэгж тоолж, өөлөхөө болиод өөрийн эрхгүй, сонсож байлаа. Игорь мөн сонин уншдаг, гэхдээ Садовничийн эрс шийдэмгий хэлээд байгаа тэр үгсийг Игорь хэлэх эсэхийг хэн мэдэх билээ.

	— Бид хуучин амьдралыг мэдэхгүй. Гэвч үлдэгдлийн нь зах зухаас бид ч гэсэн амссан. Хаант Орос бол хамгийн хоцрогдмол орон байсан, одоо коммунист намын арван долоодугаар их хурал дүнгээ гаргасныг бид мэдэж байна. Бид таван жилийн төлөвлөгөөг дөрвөн жилд биелүүлсэн, гэхдээ бас гар хоосонгүй: Магнитогорск, Кузбасс, Днеприйн усан цахилгаан станц, Харьковын тракторын завод зэргийг барьж байгууллаа. Харин нударганчууд бий юу? Байхгүй. Манай хүүхдүүд нударганыг сайн мэднэ, нэлээд олон хүн тэдэнд зарцлагдаж байсан, одоо нударганыг ангийн нь хувьд устгалаа. Бид дэлхийд анх удаа трактор, комбайнаар ажилладаг социалист газар тариаланг бий болголоо. Троцкистууд, оппортунистууд юу гэж ярьж байсныг бид мэднэ. Хэрэв тэдний ярьдаг шиг бүгдийг худалдаж авах юм бол бүх зүйл хуучнаараа эргэнэ гэдгийг коммуныхан бид сайн ойлгож байна. Бидэн шиг жаалууд, аль нэгэн адгийн амьтны үхрийг хариулна... Уучлаарай. Элдэв өмчтөн, янз бүрийн мухлагийн эзэд, дамчид зэрэг жижиг хөрөнгөтний зарц болно. Майн нэгний нэрэмжит колони тийм өдөөн хатгалгад автахгүй. Хүмүүжигч бүр боловсролтой болохыг хүсэх нь зүйн хэрэг. Гэлээ ч гэсэн бид цахилгаан багаж хэрэгсэл үйлдвэрлэж, металл боловсруулах үйлдвэрийг хөгжүүлнэ. Бүсээ чангалах хэрэг гарвал, энэ бага хэрэг, бид үүнээс их хохирохгүй. Яагаад гэвэл бид бол агуу их социалист орны иргэд, яагаад ингэх учиртайг ч мэднэ. Одоо би та нарт коммунист намын арван долоодугаар хурлын тогтоолын талаар ярья. Тэднийхээр биш, бүх зүйл цөм биднийхээр явж байгааг та бүхэн ойлгох болно.

	Игорь энэ бүхнийг сонсож, бүгдийг цоо шинээр ойлгоно. Зэргэлдээ эгнээнд Оксана Литовченко сууж байхыг ажсан хойноо бүр сайн ойлгов. Тэр яаж сонсож байгааг таахад хэцүү. Тэр олон хүний шохоорхдог сайхан бүсгүй гэдгээ мартаад, гараа өвдөг дундаа хавчуулаад, ялимгүй тонгойн суух нь санаагаа төвлөрүүлэх гэсэн бололтой. Тэгж бөхийн суухдаа, тэр тайз өөд нүд ирмэлгүй ширтэж, Садовничийн үг бүрийг сонсох нь түүний ярьж буй зүйлийг илүү гүнзгий ойлгож, сэтгэл түгшиж байна гэдэг нь Игорьт тодорхой харагдана. Тэгээд Игорь түүнээс хараа салган эргэж, хөмсгөө зангидав. Игорь Чернявин өөрөө жинхэнэ хүн байх сан гэдэг хүсэл төрнө. Тэр Садовничийн яриаг удаан, анхааралтай сонсоод, эцэст нь цаадах нь комсомолын гишүүн, өөрөө одоохондоо биш гэдгийг ойлгов. Танхимд суугаа хүмүүс рүү хараад, ийм нөхөдтэй ёстой Садовничийн ярьж, Оксанын сонсож байгаа шиг хол явж чин шударга үйлсийг бүтээнэ гэж бодов.

	Игорь ганцаараа байх үедээ Оксанад үйлийн үргүй хайртай гэдгээ бодно. Ингэж бодох нь түүнд тааламжтай. Энэ нэгэн жилийн турш колонид байхдаа тун олон ном уншиж, дурлалын нарийн ширийн зүйлийг ялгах болжээ. «Хайртай» гэдэг үг жинхэнэ зүрх сэтгэлээ илэрхийлэхэд багадах, хүнд багатай үг шиг санагдана. Игорь Оксанад үнэхээр хайртай. Харин энэ хайр нь цээжний хөндийд нуугдаж орхиод түүнийг яаж суга татаж гаргаж ирээд харуулах учраа олохгүй байгаадаа заримдаа харамсана. Ромео Жульетта хоёрын явдал их таалагдаж, Игорь түүнийг хоёр ч удаа уншсан байна. Дурлалын тухай өгүүлэх тэр хэсгийг нь дахин дахин уншиж бодлогоширно. Цаг нь ирвэл үүнээс ч уран үгийг Игорь олж чадах боловч тэр Оксанатай хамт олон үхдэлийн дунд үхэх хүсэлгүй байв. Энэ талаасаа «Ромео Жульетта хоёр» түүнд таалагдсангүй. Эмгэнэлт жүжгийн баатруудын үйл явдалд эргэж уучилшгүй тэнэг явдал олон тааралдах боловч, эдгээр баатрууд нь эгэлгүй муу зохион байгуулагчид гэдэгт эргэлзээ огт үгүй байлаа. Үнэндээ тийм сайхан бүсгүйд нойрны эм өгөөд оршуулчихна гэдэг сэтгэлд багтахгүй хэрэг. «Ромео Жульетта хоёрыг» заавал унш гэж Игориор шахуулж байж уншсан Санчо Зорин мөн тийм санаатай байдаг нь сонин:

	— Тэд ер нь янзын гайхлууд... Тэр Лоренцо гэдэг хөгшин чөтгөр ийм ялихгүй даваа давж чаддаггүй, нэг хүн явуулдаг, түүнийг оруулсангүй гэж бодит шалтгаанаас булзаж байдаг. Хэрэв одоогийнх шиг ингэлээ гэж нийтийн хурлаар бангаддаг бол тэр өөрөөр ажиллах байсан. Чиний тэр Ромео гэдэг чинь бас л нэг дээлийн гол. Ямар ч юм болж болно биз дээ? Хэн нэгэн хүнтэй муудалцах, хэн хүн зөвшөөрөхгүй байх. Чи хайртай дуртай юм бол бусдаар толгойгоо мэдүүлэх хэрэг юу байна. Гэрлэ, тэгээд гүйцээ!

	Игорь, Санчог бодвол юмны зах зух ойлгоно. Дурлалцах биш ээ, хайрлах, дурлах гэрлэх бараалах талаар Санчо юу ч мэдэхгүй амьтан. Гол нь гэрлээд суухдаа биш, гэрлэхгүй байж болно. Игорь гэрлэх гэж яараагүй. Яагаад гэвэл: нэгдүгээрт сургуулиа төгсөх хэрэгтэй. Хоёрдугаарт: Хэрэв Игорь бригадын дарга нарын зөвлөлд ингэж хүсэлт гаргавал колони даяар ямар их шуугиан дэгдэхийг төсөөлөхөд ч бэрх. Инээдэмтэй юм!

	Игорь хайр дурлалынхаа талаар хэнд ч яриагүй. Оксана ч гэсэн тааж мэдээгүй явж магадгүй. Оксанаг өнөөх өмгөөлөгчийнд сууж байх үед, түүнд асар их халамжтайгаа харуулахаас ерөөсөө айдаггүй байсан. Хүмүүжигч болсон өдрөөс нь эхлээд Игорь түүнтэй ярилцахаас хулчийж, бүгдийг залхааж гүйцсэн өнөөх африкийн циклозонтой биологийн дугуйланд зууралдаж байхад нь хүртэл ганц үг сольж чаддаггүй нь гайхмаар. Дараа нь Оксана комсомолд элсэж, нүүрэнд нь биеэ даасан, тайван талбиун байдлын шинэ шинж илэрнэ. Тэр бол сэргэлэн цовоо, түргэн шаламгай атлаа зөөлөн, анхааралтай намуун байдал энэ бүхнийг нэгтгэж чадсанаараа бүх охидоос онцгой ялгагдана. Оксана нийтийн хурал дээр хэдэн удаа үг хэлсэн бөгөөд түүнийг үг хэлэхээр босоход танхимд суугчид сайн харах гэж бие биеийнхээ мөрөн дээгүүр өнгөлзөнө. Тэр бээр үг хэлэхдээ ийш тийш харж заримынх нь нүд рүү цоо ширтэж, үл мэдэг инээмсэглэж, жирийн үг яриагаар итгүүлэн үнэмшүүлж чаддаг байлаа. Тэгж хараанд нь өртсөн хүн заавал царай нь улайхад, Оксана, харцаа өөр тийш шилжүүлнэ. Зэргэлдээх хамтралд төмс ялгахад туслах нь зүйтэй гэсэн үгээ яг тийм маягаар хэлсэн:

	— Нөхөд минь! Ажил нь бүтэхгүй байгаа хүмүүст яагаад туслахгүй гэж? Одоохондоо хамтарч ажиллаж чадаагүй болохоор тэдэнд хүнд байгаа. Та бид бол хамтын хүмүүжилтэй улс. Тэгээд яагаад туслахгүй гэж? Бид бол Ленин, Сталины үр сад, хүчирхэг хүмүүс. Явж тусалъя, зүгээр нэг очихгүй бүр хөгжимтэй, гол нь хэдий зэрэг төмс цэвэрлэхэд биш, социализмын үед ямар эвсэг сайхан, баян тансаг амьдарч болохыг хамтралчид нүдээрээ үзэг! Дараа нь тэд бидэн дээр ирж нэг тус хүргэх юм уу, зүгээр бүжиглэж наргиж байгаад яваг. Тиймээс харчууд, охид та нарыг бид юугаар туслах юм бэ гэж ярих хэрэггүй, сайн талаар нь шийдэхийг уриалж байна.

	Оксана сайхан ярив. Ялангуяа түүний «цэвэрлэх», «харчууд» гэдэг үгсийг украин маягаар яльгүй зөөлөн аялгуутай ярьж буй зэрэг нь эвтэйхэн сонстоно. Хэн ч туслахгүй гэж зүтгэх гэж бодоогүй боловч, бүгдийг Оксана итгүүлж чадсан юм. шиг санагджээ. Дараа нь хамтралын ногоон талбайд Оксанаг эндхийн эзэгтэй шиг харж, түүний сэтгэл тэнүүн байгааг хүн бүр харж баясав. Харин жаалууд тэсэж чадалгүй, албархуу царай гарган итали дуудлагаар:

	— Манай алдарт дөрөвдүгээр бригад цэвэрлэгээг дуусгалаа! гэж илтгэнэ.

	Тэд Оксана өөд дүрсгүй харцаа чулуудах боловч, Оксана эелдэг инээмсэглэн:

	— Өө! Залуус ёстой лут! гэсэн үнэлэлт өгөөд л өнгөрнө. 

	Игорь жаалууд шиг тэгж зүрхлэхгүй байлаа. Тэр заримдаа Оксанатай ангийн болон колонийн ажил үйлсийн тухай ярилцана. Хэрэв гурав дахь хүн байхгүй бол элдэв хурц, шог үг хэлэхийг тээнэгэлзэж, царай нь улайж байгааг Оксана мэдчих вий гэж зовно. Олуулаа байгаа үед бол өөр, чадах чинээгээрээ алиа наргианч зан гаргана. Тэр ингэхдээ африкийн циклозоныг Рыжиков хулгайлж аваад, шараад залгичихна гэж хошигноно. Рыжиков дэргэд нь ийм үед сайн нөхөр ямар байдаг билээ яг тэр янзаар бусадтайгаа хамт инээж хөхөрч байсан удаа бий. Игорь нөхдийн анхааралд сэтгэл ханамжтай байх боловч, жинхэнэ шагнал нь Оксаны инээмсэглэл мөн. Оксана үргэлж инээмсэглэж явна. Гэхдээ энэ нь зөвхөн ёс төдий юм гэдгийг Игорь ойлгодог байлаа. Оксана нэг инээмсэглэснээ тэр дороо хажуугийнхаа аль нэг охинд асуулт тавьж өөр зүйлд анхаардаг нь түүний эгдүүг хүргэнэ. Игорийн хурц ухааныг, тэнгэр сайхан байх төдий ердийн тааламжтай үзэгдэл шиг үздэг нь хүйтэн цэвдэг санагдана. Гагцхүү нэг удаа Оксана жинхэнэ гайхан биширч, удаан инээгээгүй боловч Игорь луу жинхэнэ... хайрын харцаар харсан ажээ. Энэ явдал дэргэдээрээ гарсан бригадын дарга жижүүр Вася Клюшневийн гоо үзэсгэлэнг бүгдээрээ магтаж байсан үед наймдугаар ангид болсон нэг яриаг санаж:

	— Пушкинийг танихгүй боловч, Дантестай адилхан шүү гэж хэлснээс болжээ.

	Бригадын сайн дарга, Вася Клюшнев утга зохиолын хичээлээр өөдөлдөггүй байжээ.

	
8. Өдрийн унтлагын цаг

	Сургууль, хичээл дууссаны дараа, Захаров нийтийн хурал дээр:

	— Бидний ажил урагштай байна. Завод барьж байна. Удахгүй суурь машинууд авчирна. Төлөвлөгөөгөө биелүүлж өдөр тутмын тооцоогоор мөнгө нэмэгдэж байна. Хамт олны дотор ч гэсэн өнөөх театрын хөшигний уйтгарт явдлыг тооцохгүй бол ажил байдал муугүй. Хичээл сурлагаасаа хөндийрч амарна. Гэхдээ энэ жилдээ бүтэн амралт өгч чадахгүй гэдгийг бүх хүмүүжигчид ойлгож байгаа. Гэлээ ч гэсэн эрүүл мэндийнхээ тухай бас бодох хэрэгтэй. Николай Флорович одоо энэ тухай ярина гэв.

	Дараа нь Колька доктор индэрт гарч хүмүүжигчдийг хүзүүгээ гүрдийлгэн гайхтал элдвийг бурав. Нэгдүгээрт, таван цагийн цайг сэргээнэ; хоёрт бүгдийг эмнэлгийн нарийн үзлэгт оруулна; гуравт, элдэв усан эмчилгээ хийнэ; дөрөвт, үдийн хоолны дараа унтах цаг тогтооно; тавд,.. зургаад... гэх мэтээр ярьж гарав. Колька докторыг үгээ дуусгаагүй байхад тал бүрээс эсэргүүцэж: Колькад шинэ завод ямар ч сонирхолгүй байна. Мөн мөнгийг таван цагийн цайнд үрэх санаатай. Тэр цайг ууж суух зав бидэнд байхгүй. Бас өдрийн унтлага гэж ямар сонин юм гарч ирэв? Хүмүүжигчид бид ужиг өвчтэй хүн юм уу, улсын амралтад байгаа юм уу? Тэр өдрийн унтлагаар хэн ч унтахгүй. Одоо ажлаа дөрвөн цагт дуусгаж байгаа, цаашдаа тавд дуусгах болно. Тэгээд цай ууна. Хэдийд нь хүн шиг амьдрах юм бэ? Колькагийнхаар бол: унтаж, цайлж, эмч рүү цувж цаг өнгөрөөх болж байна. Үүнийг амьдрал гэдэг юм уу?

	Колькад эмчлүүлэх гэж гүйсээр гар бөмбөг өөр ямар нэг тоглоом тоглох ч завгүй болох нь ээ.

	Колька энэ бүх эсэргүүцлийг ууртай царайлан сонсоод, дахин үг хэлж:

	— Я - ямар соёлгүй хү - мүүс вэ? Ч - ч - чөтгөр бү - бүү мэд. Ша-ша шал дэмий юм... 

	Тэгээд нотолж гарав. Хаанаас ч олсон юм бэ хэдэн тоо хэллээ. Колькагийн тооцоогоор бол «оройн цай» устсанаар ямар ч хэмнэлт гараагүй: урьд нь хэдий зэрэг идэж байсан, одоо төдий чинээ идэж байгаа гэнэ. Харин ч оройн хоолыг ёроолгүй юм шиг, тогоочийг айж гайхтал иддэг болсон гэв!

	— Тийм юм байхгүй!

	— Яа - Яагаад тийм биш гэж? Алексей Степанович хэ - хэлээд өгөөч!

	Захаров барагтай ундууцдаггүй хүн, энэ удаа эгдүүцэн Колька руу ууртай харан, гараа алдлан:

	— Николай! Ямар ч хэмнэлт байхгүй гэж юу гэсэн үг вэ? Бага ч гэсэн хэмнэлт бий. Хоол унданд бага мөнгө зарж байгаа!

	— Бага аа! Бага гэнэ үү? Огт бага биш. Би үүнийг санхүүгээс авсан, бахь байдгаараа! Урьд нь хэдий зэрэг идэж байсан, одоо ч төдий чинээ хэрэглэж байгаа. Ха - харин таван цагийн цай хэрэггүй гэдэг буруу.

	Захаров гэнэт инээж, Колькатай ярих ч хэрэггүй гэсэн байдалтай суудалдаа суув. Хүмүүжигчид «Оройн цайг» орхиж, унтах цаг руу довтлов. Колька шал дэмий янз бүрийн илбэ шид үзүүлж байгаа мэт.

	Зырянскийн хэлсэн үг хүмүүжигчдэд таалагдав.

	— Бид сахилга батыг хүндэлдэг гэдгийг бүгд мэднэ. Николай чи, жишээлбэл, намайг яаж унтуулах вэ? Нүдээ аниад байлаа ч гэсэн намайг унтаж байгаа эсэхийг чи яаж мэдэх юм бэ? Хэрэв нойр хүрэхгүй бол яах болж байна? Бүтэхгүй хэрэг.

	Гэтэл Колька ярианыхаа өнгийг өөрчилж, анагаах ухааны, бие организмын тухай, унтах хэм хэмжээний тухай ярьж гарав. 

	Захаров энэ талаар эмчийг дэмжиж:

	— Хүүхдүүд ээ! Өдрийн унтлагыг эсэргүүцэх бол эвгүй зүйл. Та бид тийм юу ч ойлгодоггүй бүдүүлэг хүмүүс гэж үү? Унтлагын цаг тогтоох хэрэгтэй. Энэ бол их ашигтай. Та нар бага унтаж байгаа. Арван цагт «унтах» дохио өгснөөс хойш, ийш тийш холхисоор унттал бүтэн цаг өнгөрдөг, зарим номын хорхойтон, жишээ нь: Чернявин бол арван хоёр хүртэл яаж ийгээд унтдаггүй.

	Ийм ярианы дараа өдрийн унтлагыг өнгөлзөн дайрах нь эвгүй болов. Амандаа үглэж, урвалзан өдрийн унтлагыг зөвшөөрч дуртай дургүй гараа өргөөд, хурлаас унтууцсан царайтай амьтад тарж явав. Тэд ийш тийш харж лавлан:

	— Хэзээнээс гэв? Маргаашаас уу? Үгүй мөн янзын юм бодож олох юм аа, нээрэн шүү!

	Маргааш нь хоолны дараа заавал унтах дэглэм тогтоосон тухай тушаал сонсгов. Колька гуанз дотор бардам байдалтай явж өнгөрнө. Унтлагын цаг тогтоосон, мундаг зохион байгуулагч!

	Хоолны дараа зуслан дээр Володька Бегунок «унтах» дохио өгөв. Нар шарж, нас залуу биед эрч хүч оргилж байхад Володька «унтах» дохио үлээж байдаг.

	Захаров майхнуудаар явж шалгана. Тэр их албархуу царайтай байсан учир хэн ч ганц ч үг хэлсэнгүй.

	Захаров майхандаа сууж чагнана. Бүх зуслангийнхан орондоо ороод, шивнэн ярилцах, аяархан ярьж ч чадахгүй инээлдэж байхад ямар унтлагын цаг байх бил ээ? Охид дуулдам шивнэлдэж, инээлдэнэ. Дөрөвдүгээр бригадад бокс тоглож байгаа юм шиг шуугилдаж, шуухинах нь тод сонстоно. 

	Захаров нэг бригад руу дайран орж:

	— Яагаад дүрэм зөрчиж байна вэ? Унтлагын цаг бол унтах ёстой. Яриагаа тат!

	Тэр их сүржин ярих нь хэн нэгэн хүнд шийтгэл юм уу, ямар нэг зэм ногдох болов уу гэмээр. Хамгийн чалчаа хүмүүс хүртэл амаа хамхив. Захаров хэчнээн чагнавч нам гүм байлаа. Тэр майхандаа буцаж ирэхэд бригадын дарга жижүүр Воленко ямар нэг юм бичиж суув.

	— Арван таван минутын дараа явж шалгаарай гэж Захаров хэлэв.

	— Гүйцэтгэе.

	— Нээрэн шүү, бригадын дарга нарын нэгийг нь баривчилж суулгахаас биш ... 

	Унтлагын цаг гэж шал дэмий юм бодож олсон гэсэн нөхдийн сэтгэлийг хуваалцдаг учраас Воленко юу ч дуугарсангүй. Шөнөөс илүү гайхам чимээгүй байв. Захаров мөн орон дээрээ хэвтэж мөрөө хөдөлгөн аяархан:

	— Гайхлууд! Ийм сайхан арга хэмжээг бас дургүйцээд байдаг.

	— Хайран цаг гэж Воленко намуухан хариу өчив.

	— Зүгээр, явж үзээд ир. Унтаж байгаа бол хэрэгтэй гэсэн үг. 

	Воленко энэ үгэнд ч хариу өгөлгүй майхнаас гарав. Түүний хөлийн чимээ дорхноо чимээгүйн дунд замхрав. Тэр тун удалгүй эргэж ирээд, ширээндээ суув. Бригадын дарга жижүүрт хийх ажил мундах биш.

	— Унтаж байна уу? гэж Захаров асууна.

	— Унтаж байна.

	Хэдэн минутын дараа Колька доктор шагайж, зуслан тийш залирхгаар ирмэж шивнэн:

	— Ха - харав уу? Жаа - жаахан хүүхдүүд шиг ун - унтаж байна!

	Колька сэтгэл хангалуун янзтай, өлмий дээрээ гишгэн майхнуудын хажуугаар гэтнэ. Зарим майхны ойролцоо удаан зогсож сэм чагнаад их додигор эргэж ирээд:

	— Би - биед хэрэгтэй бо - болохоор, организм өөрөө мэднэ. 

	Тэр ширээнд тулгаж хийсэн ханзан дээр суугаад ярихаас эмээнэ. Унтлагын цагаар ярьж болдоггүй. Тэр сууж цаг харна.

	— Цаг яасан удаан өнгөрөх юм! Ажлын үед бол өөр байдаг гэж Захаров шивнэв.

	Колька зөвшөөрч буйн тэмдэг болгон толгой дохино.

	Унтлагын цаг дуусахаас таван минутын өмнө Воленко, Бегунокийг хаа нэгэн газраас олж ирэв. Володя огт унтаагүй шинжтэй их сэргэлэн байх бөгөөд түүний залирхаг нүд Колька доктор өөд ширтэнэ. Тэр бүрээгээ дорхноо олж, Воленко цаг харж:

	— Үлээ, Володя гэв.

	Володя бүрээгээ дээш өргөж ёслоод, талбай дээр гүйж гарав.

	Сэрээх бүрээний шингэн дуу нам гүмийг эвдэхэд бүрээн дуунаар зусланд гайхам явдал боллоо. Захаров гайхан орон дээрээсээ үсрэн босов. Энэ нь «Ура» хашхирах алга ташилт хоёр хослон, хүүхдүүд баярлан хашхирах, инээлдэх дуу байв. Энэ эмх замбараагүй шуугианд охид бас оролцсон нь илт. Захаров майхнаасаа шагайж харвал нэлээд нэртэй томоотой хүмүүжигчид хүртэл гараа даллан «ура» хашхирна. Багачууд нь бүр зуслангаар хашхиран гүйлдэнэ. Колька доктор нүүр нь улайж:

	— Өө - өөдгүй амьтад! Тэд унтаагүй байж!

	«Штабын» майхны ойролцоо дорхноо бөөн хүн цугларав. Володя гэмгүй царай гарган майхан даган явж дохиогоо үргэлжлүүлнэ. Захаров хавчуур шилээ засаж:

	— Жаахан унтаад, амарчихсан, сайхан байгаа биз дээ? Одоо ирмүүн хүчээр ажилдаа орно оо.

	Хоолны дараа жаахан унтаад авах нь үнэхээр ашигтай тул хэн ч эсэргүүцсэнгүй, хүмүүжигчид илэн далангүй инээлдэв.

	Маргааш нь унтлагын цаг элдэв будилаангүй эхлэв. Харин арван минутын дараа Ваня Гальченко, Филька хоёрыг майхны ар талаар сугаран гарч дээр доороо орон ноцолдож ид улайран тоглож байхад нь Захаров барьж авчээ. Унтлагын цаг учир тэд огт дуугарахгүй боловч, аахилах, амьсгаадах, ялсандаа баярлан шуухитнах зэрэг дуу чимээ зуслан даяар түгнэ. Захаров тэднийг зэмлэнгүй харан зогсоно. Аюул тулгарч байгааг Филька эхэлж хараад, царайгаа төв болгон, Ванягийн дээрээс босож ирэв. Түүний байдал нь өөрөө огт буруугүй, харин эсрэг талын далдын муу хүчтэн буруутай гэдэгт эргэлзэх зүйлгүй гэсэн царайтай байв. Ваня үнэхээр айж, босон харайгаад Захаровын нүд өөд ширтэн шийтгэл зэмээ хүлээж байв. 

	Захаров Филькад:

	— Мөн догь оо! Бас л биеэ өмөөрнө биз дээ? 

	Энэхүү егөөдлийг Филька сонсоогүй юм шиг өнгөрөв.

	— Чи яагаад маргахгүй байна? гэж Захаров шивнэнэ. 

	Филька мөн шивнэн:

	— Өмөөрлөө ч гэсэн би буруутна шүү дээ.

	— Би ч тэгж бодож байна. Тэнд өдрийн жижүүр зогсоод унтах юм сан гэж байгаа, түүний оронд жижүүр хий, цаадах чинь жаахан унтаад аваг.

	Майхны хажуугаар харвал модон сүүдрэвч доор Семён Гайдовский винтов барин зогсоно. Филька Семён унтах дургүй байгаа гэхэд,

	— Чи яаж мэдээв?

	— Хэн ч унтах хүсэлгүй.

	— Та хоёр бүр их дургүй байх шиг харагдана. Унтлагын цаг дуустал өдрийн жижүүрт зогс.

	— Би ганцаараа биш шүү дээ.

	— Тэгвэл хуваагаад хий. Нэг үгээр хэлбэл Семеныг жижүүрээс буулга.

	Филька, Ваня хоёр гараа нэгэн зэрэг өргөж «Гүйцэтгэе» гэж шивнэв. 

	Захаров байр луугаа явж, дахиад зуслангийн хавьд нам гүм болов. Энэ удаа хүмүүжигчдийн олонх нь үнэхээр унтаж байв. Хэчнээн зөрүүд хүн байлаа ч гэсэн хэдий зэрэг удаан сэрүүн хэвтэх билээ дээ.

	Эхлээд Ваня жижүүрт зогсов. Эхний хэдэн минутад энэ модон сүүдрэвчийн доор, винтов бариад зогсоход ч амьдралд зугаатай санагджээ. Гэтэл наранд нозоорсон зуслан, халуун нарны шарах нийлж, Ваня удалгүй уйтгарлав. Тэр нэг гараараа винтовоо өргөж, зуслангийн гортигийг дагаж аяархан гэлдрэв. Зүүн тийш харвал, гурав дахь майхны ар талаар хэн нэгэн хүний нүцгэн хөл гарсан байхыг ажив. Ваня зогсож үргэлжлүүлэн ажив. Өнөөх хөл хөдөлгөөнгүй байхыг бодвол хэн нэг нь унтаж байгаа юм уу, гэмээр. Гэтэл майхны хормой дэрвэлзэхийг үзвэл хэн нэгэн хүн ямар нэг зүйл хийж буй бололтой. Минутын дараа өнөөх хөл өвсөн дээгүүр гулсаж, асрын хаяагаар эхлээд дотуур богино өмдтэй хонго, дараа нь нуруу, бүр сүүлд нь шар толгой гарч ирэв. Рыжиков Ваня руу эхлээд цоо ширтэж, дараа нь нойрмог дүнсгэр харснаа, түүнийг мартаад тэнгэр харав. Энэ үед гар нь газраар сунаж далд оров. 

	Ваня түүн рүү винтовтой дөхөж ирээд:

	— Чи энд юу хийж байна вэ? гэж шивнэн асуув.

	— Чамд ямар хамаа байна вэ? гэж Рыжиков мөн шивнэн хариулав.

	— Энэ чинь аравдугаар бригадын майхан, чи яагаад энд хэвтэж байгаа юм бэ?

	Рыжиков хайнга хөдлөн хаяаны цаанаас гараа татаж аваад таашаангуй суниаж:

	— Зүгээр, ил агаарт унтах дуртай.

	— Эндээс яв гэж Ваня тушаав.

	Рыжиков гэнэт жинхэнэ ёсоор сэрж, нойрмог нүдээр эргэн тойрон харснаа:

	— Хөөх! Би чинь ямар хол өнхрөө вэ! гээд дуртай дургүй босож нэгдүгээр бригадын майхан руу гэлдрэв. Тэгэхдээ амандаа үглэн, тал тал тийшээ харна. Магадгүй тэр өөрийг нь бусдын майхан руу авчирсан тэр нууц хүчийг олж харахыг хүссэн юм болов уу. Ваня гайхан араас нь харж байснаа, далд орохоор нь шалавхан сууж асрын хормойг сөхөж дотогш харвал аравдугаар бригадынхан цөм унтаж байв. Майхны хаяанд нэг өмд, хажууханд нь товчлууртай хар түрийвч хэвтэнэ.

	Ваня хаяаг буулгаад сэтгэл зовнин харуулын байр луу явав.

	
9. Ууртай өвөө

	Дөрөвдүгээр бригадад ажил хэргээс гадна, амар заяа үзүүлэхгүй санаа зовоох зүйл улам нэмэгдсээр, тэд ч түүнийг хөөцөлдөж, дарж явахдаа ядрахгүй. Орой тийшээ, зөвхөн хөл нь өвдөнө. Филька үүнийг хөл нүцгэн явснаас тэгж байгаа юм гэж нотолно.

	Өрлөгчид ханаа аль хэдийн дуусгаад, гарааш барих, суурь машин тавих, шинэ цутгах цехэд нарийн ажиллагаатай хатаагуур бэлтгэх зэрэг шинэ ажилдаа оржээ. Өрсөн ханын хажуугаар мужаанууд дээвэрчид хөлхөнө. Сэтгэл нь зовсон Дем колониор гүйж тааралдсан хүнд гомдол мэдүүлэн:

	— Юм бүхэн ховор: мужаан олдохгүй, бетончин ховор, хар ажилчин хүртэл байхгүй, бодоод үз л дээ!

	Дөрөвдүгээр бригадынханд хүртэл Дем энэ тухай ярьж, бас нэмж:

	— Нөхөд хүмүүжигчид та нар ойлгооч, энэ хүмүүс ер нь их эрх танхи болсон байна шүү. Бидний энд яаралтай ажил гараад байхад тэд хоолой тавих чухал гэнэ! Хоолойн байгууламж! Хүмүүс тийшээ тэмүүлэх нь зүйн хэрэг... яагаад гэвэл... тэнд ажлын хувцас өгдөг... 

	Дөрөвдүгээр бригад Демтэй санаагаа хуваалцаж амжаагүй байхад: хоолойн байгууламж — хэлэхэд амар, хийхэд хэцүү! Энэ үгийг хэлэхэд түүнд ямар нэг тодорхой бахархсан, сүрлэг байдал илэрнэ. 

	Жаалууд Демийг шалгааж:

	— Хаана тэр вэ?

	Дем өтгөн сахлаа хөдөлгөн зовж ядарсан бүлтгэр нүдээр жаалуудыг харж:

	— Хаа сайгүй: Одоо ширэм хайлуулдаг тогоо хэрэгтэй болоод байна.

	— Үгүй, хаана юм бэ... тэр хоолойн байгууламж чинь?

	Яг энэ агшинд Дем энэ жаалуудтай дэмий ярилцаж байна гэж ойлгов. Тэд Демийн хувьд гэвэл ажиллах хүчийг нь цалгардуулж байгаа зүйл болох хоолойн байгууламжийн тухай тоо томшгүй тэнэг асуулт тавьж мэдэх хүмүүс байлаа. Дем цааш гүйн одоход жаалууд тийм хэрэгтэй чухал болоод байгаа хоолойн байгууламжийн тухай сэтгэл түгшин бодож үлдэв. Энэ үг дэлхий дахинд аль хэдийнээс чих дэлсэх болсон бөгөөд, шүлэг найрагт хүртэл ордог, гоё атлаа ойлгомжгүй үг шиг санагддаг байжээ. Гэтэл мөн саяхан Дем түүнийг тун жирийнээр маш хэрэгтэй эд! гэж хэлэв.

	Өдөр бүр суурь машин бууна. Том хайрцагт нандигнан боосон тэдгээр машиныг Петро Воробьёв ачааны тэргээрээ авчирна. Үйлдвэрлэлийн аль нэг бөглүү хэсэгт ажилтай байдаг Соломон Давидович ачааны тэрэг ирснийг нэлээд хожимдож мэддэгийн нэг. Тиймээс тэр сандарч мэгдэн байшингийн булан тойрч гарч ирээд гараа дэлгэн хашхирч:

	— Та нар юу хийгээд байна вэ?

	Пулуу тэргийг тойрсон хүмүүсийг зүсэн орж, өвчтэй зүрхээ дарах завгүй, амьсгаагаа ч дарах чөлөөгүй:

	— Машинаас одоо буу! Наадах чинь зүгээр нэг модон морь биш, Вендерер суурь машин шүү!

	Дөрөвдүгээр бригадынхан суурь машин дээр ямагт түрүүлэн гүйж ирнэ. Тэгээд Соломон Давидовичид:

	— Бид буулгаж чадна, Соломон Давидович!

	Соломон Давидович доод уруулаа сүртэй цорвойлгон:

	— Та нар ийм юм ярьж яаж болно вэ? Гадаадаас авсан үнэтэй төхөөрөмжийг та нараар буулгуулахыг хэн зөвшөөрсөн юм бэ. Өнөөх ахмадууд нь хаачив? 

	Гэтэл ахмад хүмүүжигчид пулуу тэрэг өөд яарна. Нестеренко, Колос, Поршнев, Садовничий цөм ирж явна. Соломон Давидович тэдэнд бараг үеийн юм шиг:

	— Нөхөр Нестеренко, энэ бол олон талын ажиллагаатай Вандерер гэдэг зорогч суурь машин гэдгийг та ойлгож байгаа шүү дээ. Энэ жаалуудыг эндээс холдуулаад аль.

	Нестеренког хөмсгөө зангидахад жаалууд машинаас үсрэн бууж томчууд машины тэвш дээрээс том хайрцагтай Вандерер машиныг гар дамжуулан зөөлөн гулсуулан буулгаж байгааг тэвчээртэйеэ ажиглана. Агуулахын цэлгэр хаалга чахран нээгдэхэд, ахмадууд царил, гулсуур зэргийг барьж авна. Одоо бол хүн бүрд ажил олдоно. Багачуудыг царил руу гүйхэд Нестеренко эгдүүцэн хөмсгөө зангидсанаа, дараа нь жаахан зөөлөрч:

	— Та нарын гар юу гавих вэ? Цээжээрээ түр!

	Дөрөвдүгээр бригад бүрэн бүрэлдэхүүнээрээ хөлөө тачигнуулан, хөмсгөө үрчийлгэн, хамраа шуухитнуулан зүтгэнэ. Дөчин пүү хүнд хайрцгийг доогуур нь гулсуур тавьж болохоор өргөнө. 

	Нестеренко инээж:

	— Энэ жаалуудад хэдэн килограмм ногдож байгаа бол? Лав, арав байх аа?

	Өнөөх хайрцаг Вандерер агуулахын харанхуй буланд далд ороход нярав цоож цуургаа хангинуулна. Дөрөвдүгээр бригад өөр ажилд яарах замдаа маргалдан:

	— Энэ зорогч машин!

	— Зөвхөн зорогч биш! Олон талын ажиллагаатай зорогч, мэдэв үү?

	 — Сайхан нэр нь олон талт, зүгээр нэр нь зорогч!

	— Үгүй мөн ярив аа! Жирийн гэнэ шүү! Босоо, хөндлөн зорогч гэдэг байдаг. Энэ бол аль алиныг нь гүйцэтгэж чадна.

	— Хар даа! Мөн сүрхий зорогч оо! Босоо гэнэ шүү... Яаж босоогоор зорох юм бэ, чи өөрөө ойлгож байна уу?

	— Босоо юу? Тэгээд юу гэж, үгүй гэж үү?

	— Ингээд гээд хэлээд аль л даа!

	— Босоо гэдэг чинь ингээд л байхгүй юу, харав уу?

	Бохирдуу хуруу сонсогчдын хамрын өмнө гозолзон, дараа нь хэвтээ байрлалаар хөдөлнө.

	Өнөөх олон талын ажиллагаатай яалаа?

	— Тэр нь үү? Үүнээс гадна бас... 

	— Ингэж үү?

	— Тэгж ч биш... 

	— Ингэдэг юм болов уу?

	— Колька чи юу гэж онгироод байгаа юм бэ. «Олон талын ажиллагаатай» гэж би чамд хэлж байхад чи хуруугаа хоосон гозгонуулах юм. Итгэхгүй байвал Соломон Давидовичаас асуу л даа.

	Гэвч Соломон Давидович, дөрөвдүгээр бригадын аль аль нь завгүй. Вандерерын тухай маргаан намдаагүй байтал «Цинциннати» «Марат», «Рейнекер», «Людвиг Леве» гээд бүр илүү нэртэй суурь машинууд авчрав. Бас маш жижигхэн токарийн машин ирснийг Соломон Давидович «Лерхе ба Шмидт» гэж нэрлэсэн, гэтэл дөрөвдүгээр бригадынханд бол «Легкий Шмидт» гэж хэлэхэд эвтэйхэн байжээ. Суурь машин бүр хачин чамин нэртэйгээс гадна бас маргааны чухал сэдэв болно. Өнгөлөгч суурь машины тухай бүтэн долоо хоног маргаан болжээ.

	Зырянский нэг орой тэднийг зэмлэн:

	— Та нар яасан их маргадаг юм бэ? Өглөөнөөс орилолдоод. Та нарын хажуугаар ярих ч арга алга.

	— Энэ юу ярьж байна. Өнгөлөгч бол зөвхөн гялалзуулах зориулалттай гэнэ! Өнгөлөгч машин үүний төлөө байдаг гэж үү? Энэ чинь нарийн ширийн үйлдэл хийх зориулалттай биз дээ?

	Инженерүүд ч хүрэлцэн ирэв. Тэдний учрыг олно гэдэг суурь машиныхаас хүнд. Ганцхан Воргунов гэдэг хүн хэн болох нь бүгдэд ил. Тэр ерөнхий инженер гэдэг нь бүхэнд илэрхий байв. Тэр хүнд лагс биетэй, бага зэрэг дүнсгэр, жаалуудын хажуугаар ууртай дүртэй явж өнгөрнө. Түүнтэй мэндлэх ёстой юм уу, үгүй юм уу гэдгийг хэн мэдэх билээ. Хэн рүү ч хардаггүй, хэний ч өөдөөс инээмсэглэдэггүй, хэн нэгэн хүнтэй ярьж байхыг нь сонсвол загнаж зандрах нь их. Саяхан тэр залуу сүржин инженер Григорьевыг хашаан дотор барьж аваад:

	— Муу адгийн худалч. Зураглал гурав хоногийн дараа бэлэн болно гэсэн биз дээ? Тэр зураглал чинь хаана байна вэ? 

	Григорьев гараа элгэн дээрээ тавиад биеэ зөвтгөн гоншигнуур дуугаар: 

	— Петр Петрович, гильдемейстер ирээгүй! Тэгэхлээр миний буруу гэж юу байна.

	Воргунов хүнд толгойгоо гилжийлгэн, уурлан амьсгаадаж, цээж нь хэрчигнэн,

	— Шал худал! Кемзад арван найман гильдемейстер буулгасан! Одоохон яваад хэмжээ дамжааг нь ав. Долоо хоногийн дараа суурийг бэлхэн болгоорой.

	— Петр Петрович!

	— Долоо хоногийн дараа, сонсов уу?

	Воргунов сүүлчийн үгээ Григорьев байтугай жаалууд хүртэл айж түгшихээр ууртай огцом байдлаар хэлжээ. Тэд айж болгоомжилсон дургүй нь хүрсэн харцаа Воргунов өөд харахад нь жаалууд руу эргэж хараад, хөлд нь тээглэсэн аар саар зүйл шиг тоохгүй байв. 

	Оройд Захаровын өрөөнд Воргунов болон бусад хүмүүсийн хооронд хэрүүл мөргөлдөөн олонтоо гардаг гэж Витя Торский ярьжээ. 

	Эдгээр сөргөлдөөнд инженерүүдэд довтлуулж эгдүү нь хүрсэн Соломон Давидович бас оролцдог гэнэ.

	— Улаан мөнгө болгоныг хэчнээн их хөлс хүчээр оллоо. Тэгтэл бэлэн юман дээр ирчхээд: зохион бүтээх товчоо, зохицуулагч, хэмжих багаж, лаборатори гээд л хэчнээн ч олон инженер вэ? Аймаар юм! 

	Воргунов энэ яриаг залхуурсан, дургүйцсэн байдлаар сонсоод, намуун дуугаар:

	— Мөнгийг бага сагаар нь хураахыг бид чадна. Та тэр мөнгийг оймсондоо нууж байсан уу, Соломон Давидович? Үүнд чинь нэг их ухаан ороод байх эд биш!

	— Та бидний мөнгийг улсын банкнаас авдаг атлаа, юун оймсны тухай яриад гарав?

	— Та тэр мөнгөө азнаж үз. Би танд биш, улсад үйлдвэр барьж байна.

	— Улс гэдэг бол нэг хэрэг. Хүмүүжигчид бол өөр хэрэг. Та хүмүүжигчдийн ажиллах завод барьж байгаагаа дуртай дургүй хүлээн зөвшөөрвөл зохино...

	— Золигийн амьтад, суурь тавихад бас алдаа хийж! Иван Семенович! Та өнөөх хар царайт гайхлыг хаанаас олсон юм бэ? Гангийнхаа тухай ярьсан уу?

	Залуу инженер Иван Семенович Комаров айсан царайгаар Воргунов өөд харж:

	— Ярьсан, саарал шар хоёр өнгийн будгаар тэмдэг тавь гэсэн.

	— Тэгвэл цаадах чинь бүгдийг холион бантан болгосон байна лээ!

	Комаровын царай зэвхийрч, ямар нэг юм шулганан өрөөнөөс гүйн гарав. Воргунов тэмдэглэлийн дэвтэртээ нэг юм хайж байснаа, гэнэт хөмсгөө зангидан, уурлан, амандаа хараал тавьж Комаровын араас гарав.

	— Ямар ууртай өвөө вэ? гэж Торскийг хэлэхэд, Захаров ажлаа хийнгээ:

	— Ууртай биш, Витя, улайрган хүн!

	— Юунд тэгдэг юм бол доо?

	— Санасандаа хүрэх гэж л тэр!

	
10. Сүрхий хашхирч байна

	Дайчин мэдээ урьдын адил өдөр бүр гарч байв. Игорь Чернявин хүмүүжигч олны гавьяат үйлсийг үгээр дүрслэхийн тулд өдөрт шинэ өнгө аяс олдог байлаа. Түүнийг комсомолд элсүүлсэн өдрөөс эхлээд дайчин мэдээнд «Манай улаан тугт баруун жигүүр эх орноо үйлдвэржүүлэх, манай батлан хамгаалах чадварыг бэхжүүлэхийн төлөө тэмцэлд ухарч буй эсрэг этгээдэд өнөөдөр шинэ цохилт өгөв...» «Нөхөд хүмүүжигчид ээ! Фронт дээр манай ялалт улам бүр бэхжиж байна. Өнөөдөр колонид «Улаан пролетариуд» гэдэг токарийн суурь машин бүтэн зургаан ширхэг ирэв. Эдгээр суурь машиныг бидний техникийн хоцрогдмол байдлыг бүрэн арилгахад туслах гэж ахмад нөхөд маань хийж бүтээжээ!»

	— Нөхөд байлдагчид аа! Өчигдөр та нар «Самсон Верке» гэдэг соронзон ширээтэй өнгөлөгч машиныг хар аа биз дээ? Манай орон одоохондоо тийм суурь машиныг хийж чаддаггүй, гэвч маргааш хийж чаддаг болно! Гүйцэж түрүүлье! Цахилгаан багаж хэрэгслийг мөн одоохондоо Холбоот улсад хийдэггүй, гэвч удахгүй манай колонид хийх болно. Бидний дайсан бол техникийн хоцрогдмол байдал. Өнөөдөр манай хүчний шахалтад түрэгдэн наймдугаар сарын 12-ны шугамд хүрээд байна. Дахиад нэг, хоёр ухасхийлтээр эсрэг талд үхлийн цохилт өгч, бид капиталист үйлдвэрлэлийг нь тас цохиж, манай орныг цахилгаан багаж хэрэгсэл гадаадаас авахаас чөлөөлөх болно!»

	 

	«Хүмүүжигчид ээ!

	Сонин уншицгаа!

	Тэгвэл манай орны ажилчин анги ямар ялалт гавьяа байгуулж байгааг та бүхэн мэдэх болно. Манай фронт бол социалист фронтын өчүүхэн бага хэсэг. Гэлээ ч гэсэн энэ өчүүхэн хэсэгт ч гэсэн урагш давших явдал нэн чухал. Өнөөдөр зүүн жигүүр болох мужаанууд бүтэн 28 өдрөөр урагш давшаад байна.

	Дайчин давшилтын алдарт байлдагчид мужаануудад баяр хүргэе!»

	 

	«Дайчин мэдээ» нь уралдааны штабын нэр дээр гардаг байсан бөгөөд, энэ штабын гол хүн нь Игорь Чернявин гэдгийг хүмүүжигчид сайн мэднэ. Хүмүүжигчид түүний ажлыг ихэд таашаадаг байжээ. Тэд Игорьтой инээж уулзаад, «Сайн байна!» гэдэг ажээ. Заримдаа «мэдээний» дэргэд Игорь хөрөг, зураг, зураглал, шоглол бүхий нэмэлт хуудас хаддаг байна. 

	Комсомолын товчоо үүнийг сайшаадаггүй:

	— Энэ материалаа ханын сонинд өгөх хэрэгтэй. Бүгдийг мэдээлэлд гэвэл, сонин хэцүүднэ. Чи бүх юмаа мэдээнд хавчуулаад байдаг. Дандаа хувь хувиа хөөгөөд байж болохгүй.

	Игорь тэдний үгэнд оржээ. Гэвч заримдаа тэсэж чаддаггүй байлаа. Есдүгээр бригадын Жан Гриф, бага Петров, долоодугаар бригадын Круксов гээд урьд нь хамраа өргөх янзтай байсан нөхөд одоо нэг жижиг бүлэг болж нэгдсэн байна. Круксов толгойлдог болохоор нь хүмүүжигчид тэднийг круксистууд гэж хочилдог болжээ. Тэд үнэндээ ажилдаа махруу сайн хүмүүс. Оройн цагийн яриагаар цахилгаан багаж хэрэгслийн заводыг дэмий барьж байгаа юм. Энэ нь хүнд аж үйлдвэрийн яамны баривал зохих завод. Хүмүүжигчдэд бол өөр ажил зөндөө: бага Петровкино, Жан Гриф — хөгжим, Круксов — биеийн тамир сонирхдог, Игорь Чернявин шөнөжин Маленькийтай хамт сууж, өглөө нь гоё хүрээтэй «мэдээ» гарчээ.

	Круксистуудын тухай энэ хуудсанд юу ч байгаагүй боловч чимэг хачрыг нь сүрхий тааруулжээ. Олон цамхагтай, онцгой сайхан хотын ханын дэргэд ширүүн тулалдаан болж байна. Улаан тугийн доор эгнээ эгнээгээрээ цуван, түрүүч нь тэсрэлтийн утаан дунд далд орно. Энэ жагсаал дунд ханцуйндаа тэмдэгтэй, цагаан захтай хүмүүжигчид алхалж явааг танихад хялбар. Ард нь нам гүм бутнуудын дунд морин тэрэг байна. Тэргэн дээр байгаа хүмүүсийн нэг нь гартаа кино аппарат, нөгөө нь том бүрээ, гурав дахь нь хөл бөмбөг барьжээ. Тэдний нүүр царайг тун нямбай зурсан учир бага Петров, Жан Гриф, Круксов аль алиныг танихад төвөггүй.

	Энэ хуудасны дэргэд өдөржин бөөгнөрөн зогсож хөхрөлдөнө. Бас зарим нь ухаалаг санал гаргаж, нэг хэсэг нь шүүмжлэх гэнэ. 

	Нийтийн хурал дээр тэр гурав эрс эсэргүүцэж, Круксов ярихдаа:

	— Ямар учраас Чернявин юу дуртай юмаа бичиж байдаг болоов? Хэзээ би тэргэн дээр сууж үлдсэн юм бэ? Би суурь машин дээр төлөвлөгөө гучин хувь биелүүлдэг. Хэрэв зарим үед нэг юм хэлчихдэг бол энэ нь жирийн л үг.

	— Үгнээс болж тэр байхгүй юу гэж Торский хариулав.

	— Юунаас боллоо гэж чи өөрөө бодож байна?

	— Үгнээс л болсон. Гэхдээ ингэж болохгүй гэж Круксов биеэ өмөөрөв.

	Круксов арай хэтрүүлж гэж бодож байжээ. Гэтэл хурал дээр тэдэнд улам хатуу юм ногджээ. 

	Зырянский жинхэнэ ёсоор дайрч:

	— Ийм үг хэлбэл ажлаас нь авах хэрэгтэй. Та нарт завод хэрэггүй юу? Ажилчин ангид хувьсгалаас өмнө хэчнээн кино театр, хөгжим, биеийн тамирчид байлаа. Тоол л доо. Та нарын гарт хэчнээн их баялаг өгснийг та бүгд ойлгохгүй байна. Хэн үүнийг өгсөн бэ? Хэрэв манайд ийм үйлдвэр, завод байгаагүй бол та нарын хөгжим, биеийн тамир юу ч биш. Би эднийг үйлдвэрт ажиллах эрхийг нь хасаж, хар ажил хийлгэх саналтай байна: Оролдоод үзэг!

	Бага Петров бусдаас илүү айж:

	— Нөхөд өө! Завод хэрэггүй гэж би ярьсан гэж үү? Миний яаж ажиллахыг харж байгаарай!

	Круксов ч гэмшиж, түүний хэлсэн үгийг уучлахыг гуйж, бас хүмүүжигчид круксистууд гэж ярьдгаа болиоч, тэгж доромжилж болох уу даа гэж гоморхжээ.

	Энэ явдлаас хойш Игорь Чернявины нэр хүнд хүмүүжигчдийн дунд илэрхий бэхжиж тэр өөрөө ч гэсэн «Дайчин» мэдээ гаргаж ямар сайн үйл гүйцэтгэж байгаагаа ойлгов.

	Соломон Давидовичийн үйлдвэр сүүлчийн өдрөө хүлээнэ. Өвлийн тортогт харласан газарт «Цэнгэлдэх хүрээлэн» ёрдойж, хүчтэй салхинд хана нь ганхана. Механик цехэд их засвар, элдэв шалдав зүйл засах гээд эх захгүй ярьдгаа больжээ. Дамжуулагч бул, зэвэрсэн утас, зарим газраа олсоор ороосон нь хаях гэж байгаа төмөр шиг харагдана.

	Токарийн «ширээ» бараг салж унаад, хяхтнан, бортогонууд нь яйжганан бие биеэ цохино. Ийм байхад хүмүүжигчид гомдол мэдүүлж Соломон Давидовичийг шалгаахаа больсон байна. Салж унах гэж байгаа суурь машины их биеийг инээмсэглэн эсвэл дуугүй яаж ийж тогтоогоод дахин явуулна. Энэ үед токарьчдын гар хуруу гэдэг илбэчин хүнийх шиг хөдөлнө. Янз бүрийн үйлдвэрлэлийн нарийн ширийн юмыг мэддэг, барагтай юманд гайхдаггүй Волончук хүртэл заримдаа Петькаг хараад гайхаж гөлөрнө. Дөрвөн цагийн турш суурь машины өмнө зогсоод, гар хөл нь гялалзтал хөдөлж, бие нь түүний аясаар дайвалзана. 

	Волончук холдон явахдаа;

	— Гөө минь, лут жаалууд юм аа! Шуурхай гэдгийг нь гэнэ.

	Крейцер нэг удаа ирэхдээ механик цехээр ороод гарчээ. Тэр хаалганы тэнд зогсоод, нүдээ том болгон, уруулаа цорвойлгон амандаа үглэж байгаа мэт:

	— Айхавтар амьтад! Бүр иймдээ хүрчээ!

	Түүн рүү хэд хэдэн хүн эргэж харснаа, дорхноо инээмсэглэцгээнэ. Крейцер цааш явахдаа, дээш харна. Түүний толгой дээгүүр хүлээс боодолтой дамжуулагч бул чичгэнэн эргэнэ. Хэдэн мянган хэрээс оёдолтой тасам нь хавиралдаж тааз доргиж, сүүлчийн шавар нь доош унана.

	Крейцер хуруугаар зааж:

	— Энэ чинь та нарын толгой дээр унахгүй юу?

	Тэгээд тэр сандарч гайхсан харцаар Ваня Гальченко өөд харна. Ваня бэлэн болсон тослуураа орхиод, шинийг тавьж, тэгшлүүр модоо гүйлгэх хооронд толгойгоо сэгсэрч байна. 

	Энэ нь унахгүй гэсэн үг юм биз. Крейцер яах учраа олохгүй ийш тийш харав. Түүн рүү Волончук яарамгүй дөхөж очив.

	— Энэ унадаггүй юм уу?

	Волончук ул үндэслэлгүй хариултад угийн дургүй хүн билээ. Тэр мөн дээш харж, дамжуулагч булыг гөлрөв. Харж, харж хажуугаас нь шагайж, амаа мурийлган, нүдээ гялалзуулан:

	— Цагаа болохоор унана. Одоодоо зүгээр... Ажиллаж болно.

	— Тааз нь?

	— Тааз уу? 

	Волончук ажигч гярхай нүдээр тааз өөд хараад:

	— Тааз нь хэврэг. Гэхдээ одоохондоо унахгүй. Тааз унана гэдэг ховор. Ямар ч гэсэн тааз шүү дээ. Хөндлөн мод нь бөх бол тогтоод л байна.

	— Та тэр хөндлөн модыг нь хэзээ шалгасан бэ?

	— Үгүй, би төмрийн талаа хариуцдаг хүн.

	Крейцер Волончук өөд сонирхон харж, амаа ангайн: 

	— Тэгээд?

	Соломон Давидович ирж тэр сүйрэл болтол арван шинэ завод барьж амжина. Тийм сүйрэл болдог юмаа гэхэд хөндөл мод нь ажиллаж байгаа хүний толгой дээр шууд унахгүй, эхлээд хотойж ан цав гарна гэж Крейцерт тайлбарлаж өгөв. Крейцер юу ч хэлэлгүй угсрах цех рүү явжээ. Энэ нь шууд хашаанд байдаг болохоор ямар ч тааз байдаггүй. Игорь Чернявин одоо хөл мод зүлгэхээ больж, зураглалын ширээний тавцанг угсарна. Энэ бол хамгийн хүнд бөгөөд хариуцлагатай ажил. Түүний цайвар урт үс нь ширэлдэж, хацар нүүрээ хар болгосон боловч, ам нь урьдын адил шог харагдана. Тэр огцом хөдөлж, хэрэгцээтэй эд ангийг авч, түргэхэн ажиглаж харснаа, цавуу түрхэж, модон алхаар цочир хүчтэй цохиж оруулна. Тэгээд дахин эд анги, алхны цохилт давтагдана. Игорийн гар огт алдахгүй түргэн хөдөлнө. Нүд нь царс модон тавцангаас салахгүй бөгөөд, үл тохирохыг гологдол хэсэг рүү шиднэ. 

	Игорь ажлаа үргэлжлүүлэх зуураа Штевелд хандан:

	— Синьор! Дахиад өнөөх углуурга гаргагч чинь талыг нь тас татаж орхиод байна.! Өнөөдөр арваад хөндлөвч хаясан. Юугаа харж байдаг юм бэ?

	Игорь, Крейцерийг ажаад ёслов. Цаадах нь тайван хөдөлгөөнөөр хариулан:

	— Зүүн жигүүр ямар байна даа?

	— Михаил Осипович, төмөрчдөөс түрүүлсэн шүү.

	— Гэлээ ч гэсэн жилийн эцэс хүртэл тэсэж чадах уу?

	— Бид ч чадна. Харин энэ цэнгэлдэх хүрээлэн тэсэхгүй. Бас төмөрчид ч хэцүү болно. Тэд тэсэхгүй. Шинэ заводоо түргэлмээр байна.

	— Түргэл гэнэ шүү! Өнөө гурван зуун мянгыг чинь хаанаас авах болж байна?

	— Бид одоо наймдугаар сарын 19-ны шугам дээр байгаа. Гурван сарын дараа жилийн төлөвлөгөөг биелүүлнэ. Төлөвлөгөөгөөр бол дөрвөн зуун мянгыг олно. Бас тэгээд хэмнэсэн юм бий.

	Крейцер, Игорьтой албаны хүнтэй харьцаж байгаа адил ярьж, сэтгэл нь зовсон байдалтай ийш тийш харан, илэрхий санаа зовсон янзтай:

	— Гурван сар ... Та нар тэсэхгүй байх гэж айж байна. 

	— Бид дөнгөнө. Суурь машин хүрэхгүй... 

	— Дөнгөнө... дөнгөнө ... 

	Дөрөвдүгээр бригадад бас нэг явдал болжээ.

	Ваня тэр оройгоо унтлагын цагийн үеэр гарсан Рыжиковын сэжигтэй явдлын тухай ярьсан байна. Нөхөд нь түүний яриаг амьсгаа даран сонсоно. Зырянский хөмсгөө зангидан, чихээ зулгаана. Тэгээд тэр оройн шуугиан дэгдээхгүй, ажиглалтаа үргэлжлүүлэхээр тогтжээ. Ганцхан Володя Бегунок яаралтай арга хэмжээг авахыг шаарджээ. Тэр борлосон нүүрээрээ нөхөд тийшээ эргэн:

	— Их л ажлаа. Согтуу явахыг нь харсан, тамхины хайрцгийг нь үзүүлсэн, одоо улайм цайм барилаа. Дахиад ажиглах уу? Цаадах чинь хулгай хийгээд байх болно. Би маргааш нийтийн хурал дээр хэлмээр байна.

	— Тэгээд яах вэ? гэж Филькаг асуухад, 

	— Юу яах вэ? гэж

	— Гадаа унтаж байсан гэж хэлнэ шүү дээ. Тэгээд гүйцээ.

	— Тэгвэл яагаад гар нь асар доогуур байсан юм бэ?! 

	— Чи юугаар нотлох гээ вэ? Унтаж байгаа хүний гар ер хаана ч байж болно шүү дээ гэж хэлнэ.

	— Тэгвэл толгой нь?

	— Харин чи юугаар нотлох юм бэ?

	— Ванька харсан.

	Ванька харсан гэдэг бага хэрэг. Хөлийг нь нэг харж, толгойг нь дараа нь харж, өнгөрсөн хойно түрүүвчийг үзсэн байна.

	— Заавал бүгдийг нь хамт харах алба уу?

	— Тэгэлгүй яах вэ. Түрүүвчийг гартаа барьчихсан л байвал гүйцээ.

	Зырянский хэлэхдээ:

	— Жаалууд та нар битгий сандар! Гэнэт түс тас гээд нийтийн хурал дээр Рыжиков — хулгайч! гээд хэлчхэж бас болохгүй. Ванюшкад юу ч харагдах шиг болж болно биз дээ? Тэр огт хулгайч биш байж магадгүй. Түүнийг ганц удаа ч гэсэн барьсан уу? Бариагүй.

	Рыжиков өөрөө хэдийн Подвеськог барьсан. Үүнийг бол би ойлгож байна. Барьж аваад нийтийн хуралд эд мөрийн баримттай авчирсан. Та нар юу авч очих вэ? Тамхины хайрцаг олсон гэж хэл л дээ. Та нарыг хэсэг шоолж инээснээ, хог ухаж, тамхины хайрцаг цуглуулж явдаг мөн дур аа гэж хэлнэ. Одоо Рыжиковын унтаж байсан, тэр майхны жац доогуур түрийвч байсныг Ваня харсан байна. Майханд юу ч байж болно. Дэргэдүүр нь гарсан болгон хулгайч уу? Тийм үү?

	Үүнийг сөрөхөд хэцүү байсан учир Бегунок бууж өгөв.

	Гэтэл колониор бага сага ч гэсэн хулгай тасрахаа байжээ. Нэг бол түрийвч, эсвэл хутга, шинэ өмд, фото аппарат гэх мэтээр аар саар зүйл алга болоод байх нь нэн эвгүй. Энэ бүхэн ямар нэг ул мөргүй алга болдог байв. Оройд бригадын дарга жижүүр Захаровт алга болсон юмны тухай илтгэхэд Захаровын царай өчүүхэн ч хувьсхийхгүй «мэдлээ» гэж хэлээд хэдийд яаж алдагдсан тухай асууж шалгаадаггүй байлаа. Бригадын дарга нар дуугүй тарж, унтлагын өрөөнд хүмүүжигчид хулгайн тухай ярихгүй байхыг хичээнэ. Гэвч нэг өрөөнийхөн хүртэл бие биеэ сэм сэжиглэн хардаг болжээ. Захаровын тоглож наадах нь ховор болов.

	Зургаадугаар сараас «победита» гэдэг өндөр үнэтэй зоруул, штангенциркуль, хэдэн арван зэс тослуур зэрэг багаж хэрэгсэл алга болов. 

	Соломон Давидович гэнэт нэг хурал дээр үг хэлж:

	— Би нэг жижигхэн асуудлаар хэдэн үг хэлье. Та бүхэн ийм сайн ажилтан, зөвлөлтийн хүмүүс, хурал дээр аар саар зүйлийн тухай их ярьдаг. Харин хулгайн тухай яагаад юу ч ярихгүй байгааг би их сонирхож байна. Энэ нь өвгөн надад гайхах сэтгэл төрүүлж байна. Фронт дээр дайчин давшилт хийж, баруун жигүүр эсрэг талыг шахаж, шинэ завод барьж байхад хүндэт нөхөд минь ийм байж болох уу? Үйлдвэрээсээ багажийг хулгайлаад байгааг бодоод үз дээ? Та нар зорогч муу байна гэж хэчнээн ярилаа. Шинийг аваад тавьчихсан. Гэтэл зорогчийг сорогч бас байна. Муу суурь машин бол дайсан гэж энэ нөхөр Зорин хэлсэн. Дайсан ч болог. Тэр багаж хэрэгсэл хулгайлагч хүн хэн болж таарах вэ? Яагаад та бүхэн энэ дайснуудын тухай ярихгүй байна вэ?

	Соломон Давидович ингэж асуугаад, гараа сунган, хуралдагсад өөд цөхөрч гайхсан нүдээр харж:

	— Аль эсвэл та нар «победита» зорогчийг олж авах гэдэг хэцүү болохыг мэддэггүй юм уу?

	— Мэднэ ээ гэж хэн нэг нь хариулав. Бусад нь Соломон Давидович тийш хандах нь бүх цех, тасаг, тэдгээрийн хоорондох замаар олонтоо явснаас элэгдэж тоосонд дарагдсан түүний шаахайг нь ширтэцгээх мэт ажгуу.

	Соломон Давидович дуугүй болж, дахиад хуралдагсад тийш гайхсан харцаар хараад, мөрөө хавчисхийгээд сандалдаа суув. Захаровт нэг юм хэлэх гэсэн боловч цаадах нь газар харж толгой сэгсэрчээ. Энэ нь сонсох хүсэлгүй гэсэн үг! Торский мөн доош харж, намуун дуугаар:

	— Нөхөд өө! Энэ асуудлаар хэн үг хэлэх вэ?

	Хэн ч түүн өөд харсангүй. Ганц нэг хүн хоорондоо шивнэлдэж, охид шахалдан бөөгнөрч нам гүм, царай нь улайна. Клава Каширина, хажуу дахиа юм сонсуулсангүй гэж муухай харна. Торский гартаа рапортуудыг эргүүлж хүлээнэ. Түүнийг бүр хүлээж ядаж, эвгүй байдалд орж байхад Игорь Чернявин босож:

	— Соломон Давидович маш зөв ярилаа! Яагаад бид дуугүй байдаг бил ээ?

	— Яагаад дуугүй байгаагаа, өөр дээрээ ярихгүй юу?

	— Би дуугүй байгаагүй.

	— Сайн байна, тэгвэл Чернявин чи өөрөө ярь гэж Торский хэлэв.

	— Хулгайч хэн болохыг би мэдэхгүй. Гэхдээ Рыжиковыг энэ байдлыг нэг тайlбарлаад яриад орхи гэмээр байна.

	— Рыжиковыг хардаж байна уу?

	Игорь урагш нэг алхаад, агшин зуур эвгүйцсэнээ, зангидсан гараа савлан:

	— Ялгаагүй. Би түүнийг хулгайлсан гэж сэрдэж байна! Үүнийхээ зөв гэдэгт итгэж байна.

	Хүмүүжигчид хөдлөх ч үгүй, мэлэрч, Чернявин руу эргэж харах, хашхирах хүн гарсангүй, баярласан ч үгүй. 

	Торский нам гүмийг эвдэж:

	— Чамд ямар баримт нотолгоо байна вэ? гэж асуув.

	— Дөрөвдүгээр бригад гэрчлээд өгнө. Мэдэж байгаа мөртөө дөрөвдүгээр бригад яагаад дуугүй байна? 

	Ердийнхөөрөө Сталины цээж баримлыг тойрч шавалдсан дөрөвдүгээр бригад сэтгэл нь хөдлөн шуугьж эхлэв. 

	Володя Бегунок бүрээгээ өргөн:

	— Би үг хэлье...

	— Ярь, ярь!

	Дөрөвдүгээр бригад гэдэг ганц Чернявин биш, тэгэхээр ямар нэг юм мэдэж байгаа учир хуралдагсад хөдөлж ярилцаж эхлэв. Володя боссон боловч, Зырянский түүнээс өрсөж:

	— Торский! Би өнөөдөртөө бригадын дарга хэвээрээ биз!

	— Уучлаарай... Зырянский ярь! 

	Тэгээд Зырянский Игорийн эгц өөдөөс харж зогсоод, эхэндээ түгдэрсэн боловч дараа нь шийдвэртэйеэ:

	— Нөхөр Чернявин андуурч байна: дөрөвдүгээр бригад юу ч мэдээгүй, Рыжиковыг зэмлэх гээгүй!

	Игорь сандарч мэгдэн царай нь цонхийв. Гэнэт нэг юм санав бололтой инээх аядан, хүчээ сэлбэн:

	— Алексей Бегунок өөрөөр бодож байгаа байх.

	— Володя Бегунок мөн юу ч мэдэхгүй, өөрөөр бодоогүй.

	— Гэлээ ч гэсэн тэр өөрөө хэлэг.

	Зырянский гараа хайхрамжгүй савлан:

	— Асуу л даа.

	Володя дахин босож ирэв. Гэхдээ эвгүй байдалд орж бүрээгээ яах учраа олохгүй байв. Амандаа үглэж, эргэн тойрноо харна.

	— Бегунок, чи юу мэдэж байна вэ? Ярь! гэж Торский дэмжив.

	— Би... харин ... энэ Алёша хэлчихлээ.

	— Тэгвэл чи юу ч мэдэхгүй байна уу?

	— Юу ч мэдэхгүй гэж Бегунок шивнэв.

	— Тэгвэл чи юу гэж хэлэх гэсэн юм бэ?

	— Би юу ч мэдэхгүй гэдгээ хэлэх гэсэн юм.

	Торский Володя өөд анхааралтай харахад бусад хүмүүжигчид мөн гайхан харна.

	— Суу! гэж Торский хэлэв.

	Володя тавцангийн гишгүүр дээр суугаад колонид ирсэн өдрөөсөө хойш ийм нүүр шарсан юм үзээгүй учир ичсэндээ нүүр нь чинэрнэ.

	Игорь өнөө газраа зогссоор байв.

	— Чернявин, өөр ярих зүйлгүй бол суу... 

	Оксаны сэтгэл зовсон харцнаас Игорь далдирч, уруулаа зууж, мөрөө хөдөлгөн:

	— Рыжиков колонид хулгай хийж байгаа гэдгийг би нотолно. Хэзээ ч хэлнэ. Эд мөрийн баримтыг дараа гаргаад ирнэ!

	— Игорь суудалдаа суухад, чих нь улайж халуу оргино. 

	Торский хоёр жил нийтийн хурлын дарга хийж байгаа хүн болохоор дорхноо албархуу байдалтай болж:

	— Баримт нотолгоогүй ийм зэмлэлийг бид хүлээн авч чадахгүй. Рыжиков, чамайг хэн ч хардаж сэрдээгүй гэж үзэж болно. Нөхөр Чернявины энэ зан авирын тухай бид комсомолын товчоон дээр тусгайлан ярина. Хурал... гэхэд

	— Үг хэлье!

	Одоо хуралдагсад тэр дуу гарсан зүг рүү сэтгэл хөдлөн харна. 

	Рыжиков үг хэлье гэжээ. Тэр тэгш, цэх, тайван зогсоно. Түүнд колонийн хувцас их таарсан харагдана. Толгойгоо хөдөлгөн халимгаа хойш болгоод биеэ сайн барьж, тайвнаар үгээ эхлэв.

	— Чернявин миний хуучин замыг мэдэх учир намайг хардаж байх шиг байна. Би колонид байх хугацаандаа юу ч аваагүй, цаашид хэзээ ч авахгүй. Энэ талаар тэр андуурч байна. Түүнд ямар ч нотолгоо байхгүй. Хэрэв та бүхэн хэн хулгай хийдгийг мэдье гэж байгаа бол Левитиний хайрцгийг очоод үз. Өнөөдөр Волончукийн хоёр франц түлхүүр алга болсон. Левитин тэднийг яаж нууж байсныг би харсан. Тэгээд гүйцээ.

	Рыжиков буйдан дээр тайван суув. Гэвч энэ агшин бол их дэлбэрэлтийн эхлэл байлаа. Хурал удаан сунжрав. Түлхүүрүүдийг олж ирэв. Тэд үнэхээр Левитиний цоожтой хайрцагт байсан бөгөөд Волончукийн алдсан түлхүүрүүд яг дүрээрээ байв. Левитин цугларагсдын дунд зогсоод дагжин чичирч, уйлж хайлан, түлхүүрийг аваагүй гэж орь дуу тавина. Тэр тарчлан шаналж байхыг хараад Захаров битгий шалгааж сандаргаад бай гэж Левитинийг Колька доктор луу явуулжээ. Тэр ариун цэврийн жижүүр жижигхэн Лөна Ивановагийн хамт явжээ. Хонгил, жижүүрийн дэргэдүүр, цэцэгт хүрээлэнгийн явган замын дагуу явахдаа ч уйлж унжсаар байв.

	— Сүрхий орилж байна. Гэхдээ шал дэмий тэгж байх юм гэж хурал дээр Данило Горовой хэлжээ.

	Данило Горовой бол цөөн дуугардаг, дуугүй дүнсгэр хүн бөгөөд колонид түүний дуу хоолойг тоглодог хөгжмийн зэмсгээр нь баргил бүдүүн гэж тооцдог байжээ. Иймээс Горовойн саяын хэлсэн товч үг нь нийтийн саналын илрэл юм шиг санагдана. Магадгүй, ядаж ганц ч гэсэн хулгайчийг колонид илрүүлсэндээ тэр үү, эсвэл тэр хулгайч нь, хүн хийсэн хэргээ ямар их үнээр хариуцдагийг үзэж, санамж авахаар тэгж зовж шаналж байгааг хараад тэр үү, бүгд сэргэж инээмсэглэнэ. Рыжиковын өнгөрсөн үе гэдэг нь юу байгааг хэн мэдэх билээ. Харин сая Рыжиков тун зөв, сайхан сэтгэл гаргалаа. Тэр Чернявины алдааг ашиглаж жүжиглэсэнгүй, харин нөхрийг хүндэтгэн, товч тодорхой хариу өгсөн юм. Тэр ганцаараа хоёр дахь удаагаа хамт олны дунд байсан жинхэнэ буглааг нээн илрүүлэхдээ илүү дутуу зангүй, жинхэнэ нөхрийн ёсоор ханджээ. Энэ нь нөхдийн бишрэлийг төрүүлнэ.

	Хурал сунжирсны учир нь Левитинд ял оноох гэсэнд биш байв. Марк Грингауз хэлсэн үг нь энэхүү маргаант асуудалд нэлээд сүрхий чиг гаргаж өгчээ. Тэр үгээ баахан асуултаар эхэлж:

	— Левитин шиг колонид олон жил болсон, урьд нь хулгай хийдэггүй байсан хүн яагаад гэнэт хулгай хийдэг болов? гэдгийн учир шалтгааныг заавал олох хэрэгтэй. Тэгэхээр манай хамт олны дунд ямар нэг юм буруу зохион байгуулагдаа юу? Левитин яагаад франц түлхүүр хоёрыг хулгайлав? Тэр түлхүүрээр яах гэсэн юм бол? Зарах юм уу? Хаана, хэнд хэдий зэрэг мөнгөөр зарах юм бол? Гол нь энэ хоёр түлхүүрт байгаа биш. Энэ талаар Воленко үг хэлэх байх. Тэр бол маш олон комсомолчидтой, манай тэргүүний бригадын дарга хүн. Левитин яагаад ийм задгай байдалд хүрснийг яриг. Левитин энд ирээд хүмүүжээгүй, эвдэрсэн болж таарч байна аа? Воленко энэ бүх асуултад хариулах байх.

	Уйтгар гунигтай Воленко босож ирэв. Левитин бас нэгдүгээр бригадынх болохоор Рыжиков гэмгүй гээд түүнд баярлах юм огт алга. Колонид бүхэнд таалагддаг түүний үзэсгэлэн төгөлдөр, ширүүвтэр царай нь одоо бүр унжгар харагдана. Воленког харахад нүд халтирам урвагар байсан учир дөрөвдүгээр бригадын жаалууд сэтгэл түгшин сууна.

	— Нөхөд хүмүүжигчид ээ, би юу ч ойлгохгүй байна. Манай бригад бол шилдэг комсомолчдоос бүрэлдсэн. Хэнийг нь муу гэх вэ? Ножик урьд шоглоомоор элдэв юм ярьдаг байсан. Одоо бол тун зөв төлөвшсөн. Бид түүнийг юу ч гэж зэмлэж чадахгүй. Левитин уу? Тэр өнөөх явдлаас хойш танихын арга үгүй болсон. Хичээлийн жилийг дан онц дүнтэй төгссөн, их юм уншдаг, төлөв, нямбай болсон. Машин цехэд туузан хөрөөн дээр түүнийг орлож ажиллах хүн байхгүй. Горохов ч үүнийг батална. Яагаад Левитин дахиад хулгай хийх болов гэдгийг би бодоод бодоод учрыг нь олохгүй, ухаан хүрэхгүй байна. Левитин, чи сэтгэлээ бариад, тайван хэлээд өгөөч.

	Энэ үед Левитин эмчээс эргэж ирээд, хаалганы дэргэд зогсоод, гөлөрсөн нүдээр гол дунд гялалзах зүймэл шалыг ширтэнэ. Тэр Воленкод хариу хэлэлгүй нэг л цэг рүү гөлөрнө. Дөрөвдүгээр бригадынхны харц Воленкогоос Левитин руу шилжив. 

	Үнэхээр хэцүү юм нэгдүгээр бригадад болж байна!

	Торский хариу хүлээж байснаа намуун дуугаар:

	— Левитин, чи битгий сэтгэлээр уна. Наанаасаа ярь.

	Левитин хурлын дарга өөд арга буюу харж, нулимсаа гоожуулан, уруулаа хөдөлгөн:

	— Би энэ түлхүүрийг аваагүй... Юу ч аваагүй.

	Хүмүүжигчид Левитин өөд харна. Цаадах нь хаалга налан зогсоод гүн бодолд дарагдана. Тэгснээ доголон нулимстай нүдээр өнөөх зүймэл шал руу дахин ширтэнэ. Саяхан «Дайчин мэдээнд» өөрийн нь тухай бичсэнийг дурсан санасан байж болох юм. Тэнд бичихдээ:

	«Манай зуун жигүүрт хүмүүжигч Левитин туузан хөрөөн дээр нормоо 200 хувь биелүүлэв» гэжээ. Т 

	Түлхүүр ч гайгүй хэрэг, харин өөрөө өөрийгөө л хөөдлөө дөө! гэсэн байдлаар хүмүүжигчид Левитин өөд харцгаана. Игорь Чернявин, бас дөрөвдүгээр бригадынхан бүгд хөмсөг зангиджээ. Воленко шанаа тулж, уруулаа хазална. Захаров барьсан номынхоо хавтсыг харан сууна. Хүмүүжигчид яах вэ гэсэн янзтай харцаар Захаров өөд харах боловч, хариу үгүй үлдэв.

	Хүмүүжигчдийг тарж, унтахаар явахад Захаров өрөөндөө суугаад, толгойгоо барин бодлогоширно. Володя Бегунок унтах дохио өгөөд, хаалгаар шагайж уйтгартайяа:

	— Алексей Степанович, тайван нойрсоорой гэв.

	— Володя, хүлээж бай. Левитинийг над дээр дуудаад ир. Гэхдээ наашаа явж байна гэдгийг хэн ч мэдэхээргүй сэм дуудаарай, мэдэв үү?

	 Володя цэх зогсон ёслоод:

	— Гүйцэтгэе, хэнд ч мэдэгдэхгүй!

	Улайж хавдсан нүдтэй Левитин хүрч ирээд, ширээний өмнө дуулгавартай зогсов.

	— Би явах уу? гэж Володя асуув.

	— Үгүй, Володя чи байж бай.

	Володя хаалгаа сайн хаагаад, буйдан дээр суув.

	Захаров Левитин руу харж инээмсэглэн:

	— Всеволод! Чи сонсож бай. Түлхүүрийг чи аваагүй. Ер нь хэзээ ч хаанаас ч юу ч аваагүй. Үүнийг би сайн мэдэж байна. Би чамайг их хүндэлдэг. Чамаас нэг зүйл хүсмээр байна. Чи сэтгэлээр битгий уна, эр хүн шиг сэтгэлээ чанга барь. Чамайг авлаа гэж хэлсэн. Энэ бол гомдмоор хэрэг. Дараа учир нь олдоно. Одоохондоо тэвчье. Тэгвэл бүх юм сайхан болно. Ойлгож байна уу?

	Левитиний нүдэнд сэргэх байдал илэрсэн боловч, өдөржин зовж шаналсандаа болоод нулимсаа барьж чадахгүй байлаа. Нулимс бөмбөрч Захаров өөд талархах, найдах байдлаар:

	— Ойлголоо, Алексей Степанович! Танд баярлалаа... Харин намайг хулгайч гэж үзэх болно... 

	— Тэгж л байхаас биш! Миний чамд хэлснийг чи ганц ч хүнд цухуйлгаж болохгүй. Маш нууц. Володька бид гурав мэдэж байгаа. Володька, хэрэв чи ам ангайсан байвал уу, чамд би үзүүлээд өгнө шүү!

	Ингэж заналхийлэхэд Володька яалаа гэж дээ гэсэн шиг инээмсэглэв. Левитин нулимсаа арчиж, инээмсэглээд, ёслон гарч одов. Володя дахин «тайван нойрсоорой» гэж хэлэх гэсэн боловч, хаалга сэм онгойж, Руслан Гороховын сэгсгэр толгой цухуйж:

	— Алексей Степанович, болох уу?

	— Ор, ор.

	Унтлагын хувцастай Руслан нударга зангидан орж ирэв. Ингэхдээ нэг юм хэлэх гэсэн бололтой байвч, юу ч хэлсэнгүй гараа буулгав. Тэр дахин гараа далайсан боловч, нэг л болж өгсөнгүй. Тэгээд тэр батгатай ширүүн царайгаа буйдан руу чиглүүлэн:

	— Володька далд орог.

	— Зүгээр. Володька өөрийн хүн.

	Одоо өнөөх зангидсан гар нь дээрээс доош дэмий эргэлдсэнгүй.

	— Алексей Степанович, та аан гээч! Энэ бол... худлаа!

	Володька чанга инээнэ. Захаров мөн ар тийш налж, гайхсан Руслан руу харж мөн инээж байснаа дараа нь түүнд гараа сунган:

	— Аль гараа өг дөө!

	Руслан өргөн палбигар гараараа Захаровын гарыг атгаж арзайсан шүдээ гарган алмайран зогсоно. Захаров нөгөө гарынхаа ганц хурууг гозойлгон:

	— Руслан гагцхүү хэнд ч үгүй шүү!

	— За, дуугүй байя!

	— Нууц!

	— Нууц!

	 — Хэнд ч хэлж болохгүй!

	— Володька яах вэ? Эд ч... бас янзын нөхөд шүү.

	— Володька юу? Чи үүнийг бас сайн танихгүй байна.

	Наадах чинь нууцын авдар л гэсэн үг.

	Володька сэтгэл нь хөөрсөндөө буйдан дээр хөлөө тийчилнэ.

	Руслан дахин нударга зангидан сэгсрээд:

	— Алексей Степанович, тайван нойрсоорой. Бүгд худал болохыг мэд ээ биз дээ!

	
11. Ниргэлт

	Нэгдүгээр бригадын дарга Воленко орой арван цагт колонийн жижүүр хүлээж аваад зуслангийн болон гол байрны харуулыг хүлээлцүүлээд, үйлдвэрлэлийн хашаа, агуулахуудын манааг шалгаад, майхнуудаар явж үзээд, маргаашийн хоолны цэс харах гэж гол байранд дахин орж ирэв. Үүдний их танхимд байдаг ханын дугараг цаг руу хараад гайхав. Дөнгөж арван цаг таван минут болж байв.

	— Яасан юм бэ? гэж жижүүрээс асуув.

	— Зогсчихсон. Бага Петров ирж үзээд, маргааш өглөө засчихна гээд явсан.

	— Яагаад өнөөдөр засаагүй юм бэ?

	— Нэг юмыг гагнах гээд авсан.

	— Өглөө яаж босгоно?

	— Мэдэхгүй.

	Воленко бодлого болж байснаа Захаровын майхныг зүглэв.

	— Алексей Степанович, цаг эвдэрчхээд эвгүй юм болоод байна.

	— Минийхийг ав гэж Захаров халаасны цагаа сарвайв.

	— Пээш, мөнгөн цаг!

	— За, боль, мөнгө болохоос, өөр ямар их ховор эрдэнэ биш.

	— Мөнгөн цаг! Их баярлалаа!

	Маргааш өглөө нь гайхам сайхан нартай цэнгэг байв. Хүмүүжигчид наранд нүдээ анивчиж, зориуд том ангайн амьсгаа авна. Дараа нь тэд цаг эвдэрснийг мэдсэн байна. Воленко баримжаагаар хагас цагийн өмнө босгожээ. Воленко маш гонсгор, өглөөний үзлэгийн үеэр бригадыг ёс төдий мэндчилж байв.

	Нестеренко түүнд:

	— Хагас цагийн өмнө л босгосон байна. Энэ бол эрүүл мэндэд огт хоргүй биз дээ?

	Воленко хариу инээсэн ч үгүй. Өглөөний цайны дохио өгч, сэргэлэн цовоо хүмүүжигчид гуанз руу гүйн орж байхад Воленко довжоон дээр зогсоод хэн нэгэн хүнийг хүлээж, орж буй хүмүүсийг хайнга харцаар үднэ. Зырянский зуслангаас нэлээд сүүлдэж ирэв. 

	Воленко түүн рүү дохиж:

	— Алёша, жаахан хүлээгээч.

	Тэд цэцэрлэгт хүрээлэнгийн тийш холдож очив.

	— Яагаа вэ?

	— Алексейн мөнгөн цаг алга болчхож.

	— Алексейн?

	— Манай цаг эвдрээд, шөнө зүүгээд өг гэж тэр надад өгсөн.

	— Тэгээд?! Хулгайлж орхи оо юу?

	— Хаана ч байдаггүй.

	— Халааснаас уу?

	— Дэрэн доогуур байсан юм... 

	— Одоо бүгд гуанзанд байна уу? Одоохон нэгжье! Явъя!

	Кабинетад ороод Воленко ширээ рүү дөхөж очоод, Зырянский хаалганы тэнд үлдэв.

	— Алексей Степанович! Таны цагийг авчихсан байна.

	— Хэн, яах гэж аваа вэ?

	Воленко арай ядан, биеэ албадан:

	— Хулгайлаад гэв.

	Захаров хөмсөг зангидан, дуугүй болсноо хажуугаараа эргэж суугаад:

	— Хэн нэг нь тоглоом хийсэн байлгүй?

	— Үгүй. Юун тоглоом шоглоом байх вэ? Нэгжлэг хийх хэрэгтэй. 

	Кабинетад Зорин, Рыжиков хоёр орж ирэв. Рыжиков явдал дундаа их л наргиантайгаар:

	— Алексей Степанович, Зорин хэсэг ширээ хот хүргэх юм... Би эргэж ирэхдээ зэс авчирна.

	 Зырянский эгдүүцэн түүнийг зогсоож:

	— Чи тэр зэс гуулиа боль! Хэн ч хаашаа ч явахгүй. 

	— Яагаад тэр вэ?

	Захаров ширээнийхээ ард босож:

	— Цаг тийм их үнэтэй биш. Нэгжлэг хийж болохгүй. Хэнийг нь гэж нэгжих юм бэ?

	— Бүгдийг! гэж Воленко хариулав.

	— Шал дэмий юм. Ийм зүйл хийж болохгүй.

	— Алексей Степанович! Хэрэгтэй байна!

	Рыжиков эмээнгүй ийш тийш хараад:

	— Яагаа вэ? Дахиад хулгай юу?

	 — Надад Алексей Степановичийн цаг байсан юм.

	Захаров цонх руу эргэж, бодлого болон цэцэрлэгт хүрээлэн тийш харан:

	— Хулгайлагдсан бол, түүнийг хэн ч халаасандаа авч явахгүй. Бүгдийг гомдоох хэрэг юу байна вэ?

	Зорин урагш алхаж, эрхлэгч өөд ууртай хараад:

	— Зүгээр, бүгдийг сэгсчиж өгөх хэрэгтэй! Бүх колонийг. Залхаж гүйцлээ.

	— Нэгжлэг хийнэ гэдэг тэнэг хэрэг. Больцгоо!Рыжиков сэгсгэр толгойгоо хөдөлгөн:

	— Яагаад тэнэг гэж? Тэгээд цаг яах вэ?

	— Цаг бага хэрэг. Алга болж, яадаг юм бэ...

	Рыжиков мөн уурлан нөхөд рүүгээ харж:

	— Бага хэрэг биш шүү! Тэгүүлэхгүй шүү. Аваад зарж

	 байг гээ юу. Дараа нь Рыжиков авсан байх гэнэ. Юм л бол Рыжиковыг гэдэг. Би хэдий болтол тэвчих юм бэ?

	Зырянский өрөөний хаалгыг сэм онгойлгоод гарч явав. Харуулд Игорь Чернявин зогсож байлаа. 

	Зырянский түүнд:

	— Чернявин, гуанзны хаалганы тэнд зогс, хэнийг ч гаргаж болохгүй! гэж тушаав.

	— Яагаад?

	 — Энэ чамд хамаагүй. Би чамд хэлж байна.

	— Чи жижүүр биш.

	— Чөтгөр гэж?

	Тэр кабинет тийш яарч очиход өмнөөс нь Воленко гарч ирэв.

	— Цаадхыгаа энд зогс! гэж тушаа.

	— Би жижүүр хийхгүй!

	— Битгий тэнэглэ!

	— Жижүүр хийхгүй гэж байна шүү!

	— Алексейтэй уулзъя.

	Воленко дахиад Захаровын ширээний өмнө зогсов. Ёслолын хувцасны цагаан зах дээр түүний цонхийж цайсан нүүр хөхөвтөр юм шиг харагдах бөгөөд, үс нь сэгсийж, нимгэн уруул нь үг хэлээгүй мөртөө өмөлзөнө. Эцсийн эцэст тэр:

	— Алексей Степанович, жижүүр хэнд өгөх вэ?

	— Воленко, сонс... 

	— Алексей Степанович, би чадашгүй нь, чадахгүй!

	Захаров түүн рүү сүрхий тулган харснаа, өвдгөө алгаараа үрж:

	— За, яах вэ! Зырянскийд өг!

	Воленко ханцуйны тэмдгээ авч өгөхөд колонид мөрддөг бүх дүрмийн харш, ажлын хувцасны бохир ханцуйд шилжив. Гэвч заншил ёсоор Захаров босож бүсээ засав.

	Воленко эрхлэгчийн өмнө цэх зогсоод, ёслон:

	— Нэгдүгээр бригадын дарга Воленко, колонийн жижүүрийг шилжүүлэв.

	Зырянский мөн тийм байдлаар ёсолж:

	— Дөрөвдүгээр бригадын дарга Зырянский колонийн жижүүрийг хүлээн авлаа.

	Гэтэл Захаровыг дөнгөж «болно оо» гэж хэлмэгц Зырянский кабинетаас шурдхийн гарав. Одоо бүрэн эрхт төлөөлөгчийн хувьд өдрийн жижүүрт алсаас хашхиран,

	— Жижүүр, хаалганы дэргэд зогс! Хэнийг ч гуанзнаас гаргаж болохгүй!

	Чернявин, Зырянскийн ханцуй дахь тэмдгийг хараад,

	— Гүйцэтгэе, нөхөр бригадын дарга жижүүр! гэв.

	Зырянский эргэн гүйж:

	— Алексей Степанович, би нэгжлэгээ эхэллээ.

	— Би зөвшөөрөхгүй.

	— Таны цаг учраас та тэгж байгаа юм уу, тийм үү? Би нэгжинэ.

	— Алёша!

	— Би биеэрээ хариуцна.

	Захаров ширээн дээгүүр нударгаа өргөн:

	— Нөхөр Зырянский, юу болж байна вэ?

	Гэвч Зырянский уурласан атлаа хариуцлагаа ухамсарласан байдлаар:

	— Нөхөр эрхлэгч! Өөрөөр яах юм бэ? Воленког өөрөө авчхаад гэж хэлнэ.

	Захаров, буйдангийн захад сууж байсан Воленко өөд мэгдэн хараад, гараа даллан:

	— За яая гэхэв!

	Гуанзны хаалганы дэргэд хүүхдүүд бөөгнөрсөн байлаа. Нестеренко, Чернявины цэх өөдөөс харж зогсоод, уурлан эгдүүцэж!

	— Чөтгөр ав гэж! Биднийг хэн, яагаад баривчилсан юм бэ? Хэлээд өгөөч гэж шалгаана.

	— Мэдэхгүй, бригадын дарга жижүүрийн тушаал.

	— Воленкогийн уу?

	— Воленко биш, Зырянский.

	— Воленко хаачсан?

	— Мэдэхгүй.

	— Баривчлагдсан уу?

	— Мэдэхгүй, жижүүр хийхээс өөрөө татгалзсан байх.

	Зырянскийг мөн иймэрхүү асуултаар дарсан боловч, тэр бол тэгж тайлан тавьж, долоон булчирхайгаа тоочиж байх хүн биш. Тэр өнөөдрийн бүрэн эрхт дарангуйлагч шиг шуудхан гуанз руу явж ороод, гараа өргөн:

	— Хүмүүжигчид, журамтай бай!

	Нам гүмийн дунд тэр ийнхүү тайлбарлана.

	— Нөхөд өө! Воленкогоос шөнө Алексей Степановичийн мөнгөн цагийг хулгайлсан байна. Бегунок!

	— Би байна!

	— Ажил эхлэх хугацааг хоёр цагаар хойшлууллаа гэж цехүүдэд дамжуул.

	— Гүйцэтгэе!

	Хүмүүжигчид дуугүй, унжгар байдлаар бригадын дарга жижүүр өөд харцгаана.

	Зырянский сандалд суув. Зөвхөн жижүүрийн зүүлт тэмдэг Зырянскийг уур уцаар, эгдүүцэн хашхирахаас аварч байна гэдэг нь түүний нүүрнээс илэрхий байв.

	— Нэг ч хүн үлдээхгүй нэгжинэ! Та бүхэн юу гэж үзэж байна! Санал хураая.

	— Юун санал хураалт!

	— Асуух явдалгүй!

	— Түргэхэн!

	— Алив түргэл!

	— Дуугүй болцгоо! гэж Зырянский зандрав.

	— Бригадын дарга нар нааш ир! Дөрөвдүгээр бригад бригадын дарга нарыг нэгж. Бусад нь хойшоо бол!

	Хэдийгээр нэгжихийг бүгд зөвшөөрсөн боловч бригадын дарга нар, нэгжиж буй дөрөвдүгээр бригадынхан халаасыг нь тэмтэрч, бүсний нь цаагуур үзэж, шаахайг нь тайлуулж байхдаа хэн хүнгүй нүүр нь улайсан байлаа. Хүмүүжигчид эргэн тойрон нэгжүүлэхдээ дуугүй, хөмсөг зангидан барайна. Учир нь мөнгөнөөс юм уу, ямар нэг хар санаагаар Майн нэгний нэрэмжит колонийн толгой дээгүүр уйтгар гунигийн хар нурам цацаж орхиод одоо хүртэл баригдахгүй, мөн энэ гуанзанд эдэнтэй хамт нуугдаж байгаа тэр этгээдийн төлөө хүн бүр хариуцах ёстой байлаа.

	Энэ гутамшигт ажил хоёр цаг үргэлжлэв. Зырянский уурласан эрчээрээ унтлагын өрөө, ангиуд, агуулах, номын сан гээд нүх сүвтэй юм болгоныг орхилгүй шагайж зад ниргэж хаяжээ. Хашаагаар ч их хайжээ. Өглөөний арван цагт уур, ажил хоёртоо ядарсан тэр Захаровын өмнө зогсоод:

	— Хаана ч алга. Албан хаагчдын байрыг үзэх хэрэгтэй!

	— Болохгүй!

	— Хэрэгтэй!

	— Тийм эрх бидэнд байхгүй, ойлгож байна уу, чи?

	 — Хэн тийм эрхтэй байдаг юм бэ?

	— Прокурор. Тэглээ ч гэсэн, цаг энд байхгүй. Аль хэдийн эзнээ олсон.

	Зырянский яахаа мэдэхгүй уруулаа хазна... 

	Орой нь орвонгоор нь эргүүлсэн колонид нам гүм, бодлого болсон байдал ноёрхоно. Ярих юм ч байсангүй, хэнтэйгээ ч ярих билээ. Колонийн бие цогцост урван тэрслэгч өөдгүй амьтан шүглэчхээд байхад Майн нэгний нэрэмжит колони хэнтэй ярих сан билээ.

	Хүмүүжигчид хоорондоо уулзахдаа, бие бие рүүгээ хараад, харцаа буруулна. Хааяа зарим нь хоёр үг солилцоод тэр нь оргүй хоосонд замхарна.

	Рыжиков, Ножикт:

	— Манай бригадаас л авсан байх гэж хэлэхэд цаадах нь:

	— Манайхаас уу? Хэн байх вэ? гэж хариулав.

	— Чөтгөр бүү мэд!

	Наймдугаар бригадын Миша Гонтарь, Зоринд:

	— Өнөөх Воленког өөрийг нь нэгжсэн үү?

	— Миша! Битгий тэнэгт гэж Зорин хариулав.

	— Би ч чиний боддог шиг тийм тэнэг биш. Воленкод цаг байгааг хэн ч мэдээгүй.

	— Тэглээ ч гэсэн чи тэнэг.

	Гонтарь Санчод гомдсонгүй. Ийм юм болоод байхад хүн дүйнгэ тэнэг болох гэдэг амархан.

	Дөрөвдүгээр бригадын майханд Володя Бегунок Ваняд бас ингэж хэлжээ.

	— Энэ бол Воленко биш.

	— Тэгээд хэн гэж?

	— Энэ бол өнөө «Дюбек» тамхины эзэн.

	— Рыжиков уу? Үгүй байлгүй!

	— Яагаад үгүй гэж? Яагаад?

	— Володя чи ойлгож байна уу? Рыжиков бол гарцаагүй хулгайч. Тэр хулгай хийхээсээ сийхгүй. Энэ цагны хувьд бол нэг нь зориуд авсан байх ойлгов уу?

	
12. Тугийн доор

	Долоодугаар сард аравдугаар анги төгссөн томчууд дээд сургуульд ороход бэлтгэж эхлэв. Иймээс Надежда Васильевна амралтаа авалгүй хүмүүжигчдийн жаахан урьтаж нэрлэсэн өнөөх «оюутнуудтай» ажиллахаар үлджээ. Өмнөх жилүүдэд янз бүрийн дээд сургуульд орсон жинхэнэ оюутнууд болох гуч орчим хүн, бүр зургаадугаар сард колонид тал талаас ирж, охидын талаас биш, нөгөө эсрэг талд нь тусгай асар босгож суужээ. Тэд колонидоо тусалж, үйлдвэрлэл дээр ажиллах гэсэн боловч Захаров ба мөн бригадын дарга нарын зөвлөл тэднийг өвөл багагүй ажилтай байсан, одоо амрах хэрэгтэй гээд зөвшөөрсөнгүй. Захаров тэдгээр залуус, бүсгүйчүүдийг сайтар ажиглаж хүн бүрийг тал бүрээс нь шинжиж заримд нь:

	— Оюутан ч гэж дээ, яс арьс болсон хэнд ч хэрэггүй амьтан байна. Үүнийг сайн хоолло! гэхэд оюутнууд түүнийг эсэргүүцэж:

	— Алексей Степанович, тэгж арвилан хэмнэлт гаргадаггүй.

	— Бид чамайг сайн хооллоод өгвөл, тэр чинь хэмнэлт болно.

	Гэвч оюутнууд өөртөө ойр зуур ажил олжээ. Заримдаа тэд колонийн жижүүр хийнэ. Тийм үед бол тэдэнд ёслолын хувцас ногдоно. Нэг хэсэг нь цэцэрлэгчидтэй хамт ажиллаж, нөгөө хэсэг нь хангамжийн асуудлаар Соломон Давидовичид тусалж, цөөн хэд нь ирээдүйн оюутнуудтай ажиллаж Надежда Васильевнагийн ажлыг хөнгөлнө. Дээд сургуульд бэлтгэгчдийн дотор Нестеренко, Клава Каширина хоёр бас оржээ. Энэ хоёрыг бэлтгэлээ хийг гэж комсомолын товчоо бригадын даргын ажлаас чөлөөлөхөөр тогтсон ажээ.

	Нийтийн хурлаар тав, наймдугаар бригадын дарга нарыг сонгох ёстой байв. Үүнд зугаатай явдал зөндөө болов. Наймдугаар бригад Игорь Чернявины нэрийг санал нэгтэй дэвшүүлж, тавдугаар бригад Оксана Литовченког нэгэн дуугаар санал болгов.

	Бригадын даргын өндөр албан тушаал ингээд нэг өдөр толгой дээр буучихна гэж Игорь хэзээ ч боддоггүй байжээ. Наймдугаар бригадын хурлыг Нестеренко нээж, бригадын даргаар хэнийг дэвшүүлэх вэ? гэхэд бригадынхан бүгдээрээ ярилцсан юм шиг Игорь өөд харж, Санчо Зорин:

	— Бид аль хэдийн шийдсэн: Игорь Чернявинаас өөр хүн алга.

	Тийм «аль хэдийн» шийдсэн юм бол Игорь энэ тухай яагаад мэдээгүй явсан бол гэдгийг тайлж чадсангүй. Бригадын дарга гэдэг бол бөөн арандаг, колонийн жижүүр хийнэ, Воленко бүр жижүүрээс болсон, одоо унжийж явна. Түүнийг ч гэсэн ажиж байх хэрэг гарна. Иймээс Игорь айж, улайм цайм эсэргүүцэв. Игорь, Санчо Зоринг өөрийг нь барьж, бас Всеволод Середин, Яновский Борис, ахмад хүмүүжигч Михаил Гонтарь, Харитон Савченко, Данил Горовойг сонгохоор нэрлэж эцэст нь бригадын даргын туслах Александр Остапчин бэлхэн байна. Иймээс тэр л наймдугаар бригадыг захирах үүргийг шилжүүлэн авах нь зохимжтой гэж зүтгэв.

	Игорийн үг, түүний нэр дэвшүүлсэн хүмүүсийн жагсаалтыг Нестеренко анхааралтай сонсож үзээд:

	— Санчо түргэн зантай, бүгдийн уурыг хүргэнэ. Иймээс бригадын дарга байж болохгүй. Александр Остапчин бригадын сайн туслах нь үнэн. Гэхдээ бригадын дарга болох юм бол амнаасаа болж баривчилгаанаас салахгүй. Засаршгүй чалчаа хүн. Данило Горовой сайн хүмүүжигч, сайн нөхөр, нэг юм дуугарч цөхөж байтал нь хамаг ажил хоцорно. Яновский бригадын дарга байж чадна. Гэхдээ үлгэр жишээ улс төрийн хараа багатай, үсээ янзлахыг л бодно. Середин ч гэсэн цагаа болохоор сайн дарга байж чадна. Колонид нэр хүнд хараахан олж аваагүй байгаа учир жаахан хүлээг. Миша Гонтарийн хувьд гэвэл жолооч хүн. Курсээ төгссөний маргаашаас машин бариад алга болно. Түүний чиг тодорхой. Иймээс Мишагаар бригадын дарга хийлгэнэ гэдэг эр ямаа саахтай адил. Харин бурхан өршөөж хэн бүхэнд ийм сайн нөхөр, сайн хүн заяах болтугай. Рогов бол амны нь салиа арилаагүй жаал. Игорь Чернявинг бригадын дарга болгоё гэсэн та бүхний санал зүйтэй: ажилд сайн, толгой сайтай, комсомолын гишүүн, олон нийтийн ажилд идэвхтэй оролцдог ийм л хүн байх ёстой юм.

	Харин Игорь чи бригадаа хатуу гараар зугуу тайван бариарай. Тэр минь, энэ минь гэж нялуурах хэрэггүй. Туслагчдаа онц их найдах явдалгүй. Бригадын дарга алиа наргианч, бүгдийг харж чаддаг, учиргүй уусахгүй, илүү дутуу юм чалчдаггүй байх ёстой. Чангахан барих хэрэгтэй. Засаг захиргаа гэдэг чинь амар зүйл биш. Жишээ нь, Францын сайд Эррио манайд ирсэн. Тэгэхэд би колонийн жижүүр байсан. Чи бодоод үз л дээ: Би колонийн жижүүр хүн, хэнийг төлөөлж байна вэ? Бүх Зөвлөлт орныг! Би ямар нэгэн юм худал хэлэх юм уу, буруу хийвэл "— Нестеренко чиний буруу" гэж хэн ч хэлэхгүй. Зөвлөлт улсад бүх зүйл муу байдаг юм шиг л сэтгэгдэл төрнө. Үүнийг ч би ажсан юм. Түүний араас дагаж бөөн хүмүүс ийш тийш хараад, сонжоод байсан. Иймээс Игорь минь, бригадын дарга хүний захиргаа хатуу байх учиртай. Бригадын дарга жижүүрийн хувьд бол ярих юм ч алга. Чи төрөлхийн зангаа март: чи сайхан сэтгэлтэй, зөөлөн, залхуу, мартамхай, ямар ч байж магадгүй. Хэрэв улаан даавуу ханцуйдаа хийсэн л бол өөрийгөө ямар гэдгээ мартаж, бүх колонийг хариуцаж байна гэдгээ бодож яв. Воленко хэчнээн сайн хүн билээ. Гэтэл түүний жижүүр хийж байхад тамхи татаж ч болохгүй. Воленко бид хоёр хуучны найз, колонид хамт ирээд, бүтэн хагас жил нэг оронд унтсан улс. Хэрэг буруутахад яасан гээч? Нэг удаа түүн рүү очоод хоолны тухай юу ч билээ асуухад тэр над руу ширүүн харж, дуу нь хүртэл өөр болоод «Нөхөр Нестеренко, бригадын дарга жижүүртэй ингэж ярьдаггүй! Юу гээд хавчганаад байгаа юм бэ? Аятайхан бай!» гэсэн. Эхлээд би түүнийг ойлгохгүй байсан, дараа нь бригадын дарга жижүүр бол колони даяар эрхтэй хүн гэж бодоод түүний зөв гэж үзсэн. Воленко! Воленко минь! Сайн хүмүүжигч байсан юм. Одоо ингээд дүүрчээ! Одоо бол нэгдүгээр бригад ч бригад биш болж. Үүний буруутан Воленко өөрөө. Яагаад гэвэл бүгдэд итгэж, бүгдийг хамгаалдаг байсан. Сүүлдээ бригад нь ч нурлаа. Хулгайч бригадад нь байгаа нь гарцаагүй. Тэрийг гэх таамаг байдаггүй. Воленко юу ч мэдээгүй явж байдаг. 

	Комсомолын товчоон дээр Игорийг дэвшүүлснийг мөн л санал нэгтэй дэмжив. Нийтийн хурал болоход нийтээр алга ташин дэмжиж, Зырянский үг хэлж:

	— Нестеренко шиг бригадын дарга ховор таарна.

	Руднев түүнд дөхөж очиж магад. Чернявинаас ч бригадын сайн дарга гарч болзошгүй. Бригадаа задраачихгүй, биеэ тоохгүй, залхуурахгүй байх нь чухал. Гэвч наймдугаар бригад бол хуучин бригад, туслах байх. Оксана Литовченкогийн хувьд гэвэл энэ бол шуудхан хэлэхэд бөөн олз. Оксана, Игорь хоёрын төлөө саналаа өгөхийг уриалж байна!

	Ингэж бригадын хоёр даргыг сонгоход ганц ч хүн татгалзсангүй. Үүний дараа бригадын дарга жижүүр:

	— Тугандаа, номхон! Ёсолцгоо! гэж команд өгөв.

	Сталины цээж баримлын ойролцоо зургаан бүрээч, дөрвөн жижиг бөмбөрчин зогссоныг Игорь үзээгүй байжээ. Виктор Денисовичийн удирдан тоглуулдаг хөгжим туг өргөх ёслол, ажилд гарах дохио энэ бүхнийг Ваня Гальченко тоглож чаддаг болсон бөгөөд тэр нь ямар сайхан болохыг ч мэдэрчээ. Одоо ч гэсэн тэд туг ёслолын энэ ажиллагааг өрнүүлж байв.

	Тугчдыг баримлын эсрэг жагсахад Захаров туг руу явж очив. Игорь ч яах учиртайг мэдэж байлаа. Дэргэд нь Оксана зэрэгцэн зогсоно! Алтан цацагт, аранзал улаан тугийн доор, амьдралын замаа хамт эхэлнэ гэдэг үнэхээр аз жаргалтай ашдын бэлгэт явдал байв! Энэ замаа тэд Майн нэгний алдарт хамт олонд үйлчлэх хэцүү бөгөөд хүндтэй албанаас эхэлж буй нь бас сайхан үйл билээ. Игорь уйлж чаддаггүй хүн учир нулимс нь зүрхэнд хурах мэт. Чин үнэнийг хэлэхэд Оксанагийн нулимс цийлэлзэж байлаа. Эмэгтэйчүүд гэдэг мөн ч өр нимгэнтэй улс шүү дээ! Эмэгтэй хүн байтугай, бригадын хуучин дарга Нестеренко нүдээ анивчлан, Захаровт намуун бөгөөд сөөнгө дуугаар:

	— Нөхөр эрхлэгч! Майн нэгний нэрэмжит хөдөлмөрийн колонийн наймдугаар бригадыг Игорь Чернявинд зохих ёсоор хүлээлгэн өгөв гэж рапорталжээ.

	Игорь Чернявин бол Нестеренкогоос илүү сэтгэл хөдлөх үндэстэй боловч, тэр рапортоо бригадын дарга хүн шиг сэргэлэн цовоо дуугаар өргөх болно. Игорь Чернявин тугийн дэргэд яв цав ёсолж, сүрхий ширүүн, албархуу царай гарган, эрхлэгчдээ яаж рапорт өгөхийг биеэр үзүүлэв.

	— Нөхөр эрхлэгч! Майн нэгний нэрэмжит хөдөлмөрийн колонийн наймдугаар бригадыг хүмүүжигч Василий Нестеренкогоос албан ёсоор хүлээж авлаа!

	Дараа нь тавдугаар бригадыг хүлээлцэв. Охидын дуу хоолойд энхрий байдал илэрнэ: Клавагийн цангинасан дуу гарч, Оксанад сэтгэл хөдөлсөн, халуун дотно байдал илүү байв! Охидын энэхүү байдал нь баяр ёслолын танхимд ёслон номхон зогсож буй хоёр зуун хүмүүжигчийн өмнө, гал улаан тугийн дэргэд өргөж буй жинхэнэ рапорт биш, харин Захаровын ажлын өрөөнд чин сэтгэлээр ярилцаж буй яриатай төстэй санагдана.

	
13. Ноцтой хэрэг

	Гагцхүү нэгдүгээр бригад дуугүй дүнсийн зовж шанална. Цагийг, хүмүүжигчид биш гаднын хүн харуулыг зүүрмэглэж байх үеэр авсан байж магадгүй. Хашаагаар аль хүн явахыг тэр гэх вэ гэсэн таамаглал гарах боловч үүнд хэн ч итгээгүй бөгөөд нэгдүгээр бригад бүр ч итгэхгүй байлаа. Бригадын гишүүн бүр хувиа харах болов. Нэг нь дээд сургуульд бэлтгэнэ, нөгөө нь тэмцээнд орно гээд хүн бүрд сонирхлын дагуу ажил мундахгүй. Левитин номын сангаас гарахаа байв. Ножик үргэлж дөрөвдүгээр бригадынхантай хамт байснаа, эцэст нь Зырянскийн бригадад шилжүүлж өгөөч гэсэн өргөдлийг бригадын дарга нарын зөвлөлд гаргав.

	Иймэрхүү өргөдлийн учрыг олоход бэрх байсан учир Торский үүнд ёс төдий хандаж: Воленко, Зырянский хоёроос асуугаад татгалзах юмгүй гэхээр нь Ножик тэр оройгоо Алёшийн бригадад шилжиж оржээ. 

	Нэгдүгээр бригадынхан орой болсон хойно майхандаа ирээд, дуугүй хөнжилдөө орж, өглөө нь бригадын дарга жижүүрийг ширүүн, албархуу угтаж бригадын дарга жижүүрийг мэндчилэхэд нь

	— Сайн! гэж ёс төдий хариулна.

	Гагцхүү нэгдүгээр бригадын ажил үйлс л ийм байлаа. Колонийн бусад бригад жамын дагуу бүрэн дүүрэн амьдралаар бялхана. Үүнд тохирох баяр баясгалан ч мундахгүй байлаа. Шинэ заводын зарим газар машинуудыг суурилуулж, цэлгэр том цутгах цехэд ширэм хайлуулах хоолойг угсарч байлаа. Зэс хайлуулах тавгийг тоосгон хонхорт байрлуулав. Олон хүмүүжигч ажлын шинэ байрандаа дасаж ядна. Комсомолын товчоон дээр ажиллах хүчний асуудлаар хаалттай хуралдаан болдог байлаа. Воргунов урьдын адил «хүмүүжигчид ийм үйлдвэрлэлийг дөнгөхгүй» гэж зүтгэсэн хэвээр гэж ярилцана. Ингэлээ гэж тэд Воргуновт уурлана. Хэдийгээр Воргунов хүмүүжигчидтэй яриа үүсгэхгүй боловч хүмүүжигчид түүний үйлдвэрт хамаагүй ч бай хэлсэн үг бүрийг нь мэддэг байлаа.

	Колонид багш нар, тооцооны ажилтнууд, мастерууд, албан хаагчид гээд хэдэн арван хүн ажилладаг. Одоо тэдэн дээр инженерүүд, техникчид нэмэгдэв. Тэдний сууцны байшин цэнгэлдэх хүрээлэнгээс цааш хол байсан, хүмүүжигчид тэнд очих нь ховор боловч энэ байшингийн амьдралыг сайн мэдэх бөгөөд айл нэг бүрийн зан байдал, тэдний баяр баясгалан, уйтгар гуниг, эв түнжин, хэрүүл маргаан бүгдийг мэднэ. Залуу инженер Комаров Григорьев хоёр одоохондоо ажил хэргийн талаар хүмүүжигчидтэй тулж уулзаагүй боловч тэдний зан авир, ажил хэрэгч чанарын олон онцлог нь бичиггүй хувийн хэрэгт нь аль хэдийн тэмдэглэгдсэн байлаа. Комаров бол буурь суурьтай, үгэндээ харам, үнэхээр ажилсаг, өөрийнхөө үнэ цэнийг мэддэг, их зантай боловч элгэмсүү, колонийн ба хүмүүжигчдийн ажил үйлсийг шохоорхон сонирхдог хүн байлаа. Түүнээс гадна тэр инженер комсомолын гишүүн, залуу багш Надежда Васильевнад дурласан ажээ. Григорьев бол хүмүүжигчдийн сэтгэлд таарсангүй. Түүний гадаад байдалд сэжиглэмээр зүйл байхгүй боловч гадаад байдлаараа хүртэл эргэлзээ төрүүлнэ. Тэр бээр колонийн аяс байдалд тун зохицох, хагас цэргийн хувцастай боловч тэр нь яагаад ч юм бэ зохисонгүй. Гурав дахь хоногт нь түүнийг «Нүдний шилт, нүсэр тэмдэгт» гэж хочилжээ. Үнэхээр энэ бүгд түүнд байсан аж. Тэмдгүүдэд нь муу юм огтгүй: нисэх химийн, мопрын (хоршооны) бас өөрт нь зөвхөн хамаатай юм уу гэмээр дэлхийн бөмбөрцгийн дүрс бүхий нэг тэмдэг, бүгд жирийн тэмдгүүд байлаа.

	Григорьев хүмүүжигчдийг сайнаар үздэггүй бөгөөд Воргуновыг ч мөн тийм байдалд хүргэсэн байж магадгүй. Гэвч тэр өөрөө Воргуновоос сайн үг нэг ч дуулаагүй ажээ. Сургуулийн хуучин байшинд хэдэн өрөө гаргаж, шинэ үйлдвэрийн захиргааг түр байрлуулсан байна. Эдгээр тасалгааны цонхнууд онгорхой байдаг учраас Григорьев Петр Петровичоос ямар банга хүртэж байгааг хүмүүжигчид олонтоо сонсдог байлаа. Түүнээс гадна, Григорьев Надежда Васильевнад бас дурласан байжээ. Харин Надежда Васильевна хэнд нь сэтгэлээ өгдөг бол гэдэг нь одоохондоо тодорхой биш байв. Хүмүүжигчдийн хувьд бол Комаровт талтай болбол илүү тааламжтай санагдана. Дурлал гэдэг бол тун эмзэг зүйл бөгөөд колонид дурлах байтугай, үнсэлцэхийг хатуу хориглоно.

	Энэхүү хоригийг дээр үед нийтийн нэг хурлаар тогтоосон юм гэсэн яриа байдаг. Тэр үеэс хойш олон жил өнгөрсөн боловч тийм тогтоол байдгийг бүгдээр сайн мэдэж, сахин дагадаг бөгөөд цаашид ч нандигнан мөрдөх учиртай гэж үзнэ. Энэхүү түүхтэй тогтоол нь зөвхөн практик ач холбогдолтой төдийгүй, дурлалын асуудлын онолын тусгал ямар нэг хэмжээгээр мөн бөгөөд энэхүү гэрлийн зарим цацраг нь эрхэм хоёр инженерийн дурлалын паянд мөн гийсэн нь магад.

	Харамсалтай нь энэ хүрээний бүхий л үйл явдал тодорхой хэм хэлбэргүй бөгөөд тиймээс тэдгээрийн тухай ярихад бэрх. Хүмүүжигч Самуил Ножик үүдний их танхимд өдрийн жижүүр хийгээд, орой нь бригадын дарга Алёша албаа дуусгаж, дөрөвдүгээр бригадынхан орондоо орсон хойно Ножик ингэж ярьжээ:

	— Намайг харуулд зогсож байхад Надежда Васильевна ирээд, ном уншиж хэсэг сууснаа Соломон Давидович ирэв үү, үгүй юу? гэж надаас байн байн шалгааж байлаа. Тэр суугаад, номоо уншсаар байв. Дараа нь Комаров ирж мэнд усаа мэдэлцэв. Яах гэж ирснийг хэн ч үл мэднэ. Дараа нь тэр инженер Надежда Васильевнатай ярих юм байна гэж ээрэхэд Надежда Васильевна хариуд нь: Та эхлээд баруун буудалтай яриад Москвагаас оройн суудал хэдийд ирэхийг мэдээд орхи гэжээ. Цаадах нь хэд хэд утас;сан боловч багш маань нэг л тавгүй байв. Тэгээд инженер утсаар ярихаа болиод, буйдан дээр суугаад дахиад л: Надад тантай ярих юм байна гэхэд юуны тухай гэж сөрөг асуулт тавьж, нэг зүйлийн талаар гэтэл яг энэ агшинд Воргунов орж ирэхэд Надежда Васильевна шал ондоо юм ярьж: Петр Петрович, өнөөдөр хүмүүжигчид юм үзэхээр явна гэж булзааруулав. Цаадах нь бас: хаана хаана өрмийн суурь машин тавьсныг та мэдэх үү? гэхэд танай өрмийн машин надад падгүй гэж Надежда Васильевна хэлэв. Гэтэл Воргунов: таны тэр энхрий байдал надад бас хамаагүй гэдэг юм байна. Пээ! Тэгээд дараа нь Комаров руу давшлав. Ярих нэг зүйл байна гэж юу яриад байгаа юм байхгүй, явж тэр суурин дээр нь зоогоод байгаа өрөм өнгөлөгчөө тордож үз! Тэгээд Григорьевыг бараг мал гэж дайрав. Гэтэл нэг нь зүйлийнхээ талаар ярьж амжаагүй байтал нь Комаровыг дагуулаад явав. Тэднийг дөнгөж гартал «Нүдний шилт, нүсэр тэмдэгт» Надежда Васильевна дээр ирээд нялуунаар мэндэлж би танд «Федор Иванович»-ийг үзэх билет авсан гэв. Билетээ барьж зогстол Воргунов ороод ирэв. Григорьев ийш тийш эргэлдэж хаашаа харахаа ч мэдэхээ байлаа. Воргунов ч түүнийг байж суух аргагүй болтол харааж зүхэв. Цаадах нь: Петр Петрович, гаднын хүний дэргэд ингэж хамаагүй ярьж болохгүй шүү дээ! гэнэ. Чөтгөр ав! Та нарыг завод дээр хүлээж байхад, энд гаднын хүмүүстэй зууралдаж суудаг! Тэгээд тэмдэгтийг загнаж хөөж явуулав. Дараа нь Надежда Васильевнад хандаж: Та намайг уучилж, өршөөж үзээрэй. Үнэндээ танаас болж энэ залуу инженерүүд эвдэрч гүйцлээ.

	Надежда Васильевна юу ч ойлгоогүй дүр үзүүлж:

	— Эвдэрсэн гэж үү? Үгүй байлгүй! Одоо яах бил ээ? 

	Воргуновыг: 

	— Яахаа та өөрөө мэдэх учиртай гэж хэлэхэд нь Надежда Васильевна: 

	— Тэгвэл тэдэн дээр чинь нафталин үрж орхивол зүгээр биш үү? гэж хэлэхэд Аа! Яа! Яа! гэж дөрөвдүгээр бригад хөнжил дотроо хөлөө тийчгэнүүлэн хашхирцгаана. 

	Инээд шуугиан дарагдсаны дараа:

	— Тэгээд яасан бэ? гэж нэг нь үгэнд дурлав.

	— Воргунов өөрийг нь онц зэмлэхгүй болохоор дэргэд нь суугаад, халзан духаа арчаад нэлээд гунигтай байдлаар: —  Оросууд бид ажил, дурлал хоёроо зааглаж ойлгохгүй буруу хандах юм. Ажлаа сайн хийх хэрэгтэй. Дурлал ажилд саад болж байна. Болзоонд гүйгээд, ажил унагадаг гэж намжирдав. 

	Надежда Васильевна инженерүүдтэй дурлалын тухай ярихгүй зөвхөн зорогч, төмөр, цутгуурын тухай ярьж байя гэж амлав.

	— Тэгээд гүйцээ юу?

	— Үгүй, тийм биш гэж Воргунов эсэргүүцэв. Тэр тайрдас төмөр ярих хэрэггүй! гэж яльгүй гомдсон байдалтай өгүүлэв. Харин алтан гургалдай, бор шувууны тухай ярихгүй юу. Төмрийн тухай хэрэггүй. Төмөр танд хамаагүй.

	— Гүйцээ юу?

	— Энэ бүхэн хангалттай. Тэгээд цаашаа сонирхолгүй болсон. Соломон Давидовичийг ирэхэд Надежда Васильевна: 

	— Та «Федор Иванович»-ийг үзэхгүй юу? гэхэд Соломон Давидович тийм билет надад хэрэггүй, би мэдэж байна. Тэр чинь хаан хүү Димитрийг алдаг. Би тийм юманд дургүй. Ер нь яагаад юм мэдэхгүй хүүхдийг алж хороож байдаг билээ. Лав л буурьтай, намбатай хүн ийм юм хийхгүй. Үйлдвэрлэл бол өөр хэрэг гээд, тэр билетийг нь авсангүй.

	Хайр дурлал гэгч колонийн бас нөгөө талаас дүрэлзэж байлаа. Жолооч Петька Воробьёв, Ванда хоёр дахиад хүнээс зайдуухан дуугүй дүнсгэр цэцэрлэгт хүрээлэнгийн сандал дээр суух болов. Жирийн цагт Ванда их дуу шуутай, өдөржин юм шулганаж, цех, унтлагын өрөө, гуанзанд хаана ч хөгжилтэй явна. Тэрээр колонид ирээд царай зүс оржээ. Зөвлөлт засгийн ачаар Польшийн шоронгоос суллагдсан польшийн хэсэг коммунист колонид ирэхэд тэдэнд үйлчилж, оройн зоог барих ажлыг Ванда өөрт нь даалгахыг гуйгаад, энэ үүргээ сайн биелүүлж, цэвэр цэмцгэр, цэцэгтэй ширээн дээр амтат идээ будаа дэлгэж хооллуулжээ. Хүмүүжигчдийн халуун дотно угтаж авсан тэдгээр зочид оройн хоолыг зохион байгуулсан Ванда Стадницкаяд онцгой талархаж байв.

	Ванда тэдэнд ярихдаа:

	— Би польш гаралтай хүн. Надад энд хэчнээн сайхан байгааг хар аа биз дээ. Манай энд орос ч бай, украин, еврей, герман, киргиз, татар ямар ч хүн сайхан амьдарч байна.

	Зочдыг явсны дараа Люба, Лена болон бусад жаал охидыг тайвшруулах хэрэг Вандад гарав.

	Тэд зочид дундаас хамгийн туранхай хүнийг сонгон авч, түүнд бусдаас илүү үйлчлэх гэж чармайж зүтгэж байсан бөгөөд дараа нь тэр хотын хоршоодын холбооны тэргүүлэгч гишүүн болохыг мэдээд охидын сэтгэл гонсойж, зарим нь бүр уйлж байлаа. Хэргийн гол нь тарган туранхайдаа байгаа юм биш гэдгийг Ванда тэдэнд итгүүлж, тайвшруулж чаджээ. Колонийн охид, хөвгүүд хэн хүнгүй Вандаг хайрлан хүндэтгэнэ. Тэр хүн нь байн байн Петр Воробьёвтой уулзаад байхад бүгдэд эвгүй санагдан. Зырянский аль хэдийнээс Петртэй ярихыг бодсон боловч, колонийн ажил үйлс түүнд Петр Воробьёвын тухай бодох ч зав өгөхгүй байлаа. Бригадын дарга нарын зөвлөгөөн дээр Торский бичгийг задалж:

	 

	«Бригадын дарга нарын зөвлөлд. 

	Самарт байдаг миний эх чухал хэрэг болоод байна, намайг ирнэ үү гэж байгаа тул гэртээ бүрмөсөн буцахыг зөвшөөрнө үү. 

	Воленко» 

	 

	гэсэн өргөдөл байна гэж танилцуулав.

	Зөвлөгөөн дээр нам гүм. Бүгд толгойгоо гудайлгажээ. Гоолиг төрсөн Воленко хаалганы тэнд зогсоно. Торский хүлээж байснаа намуун дуугаар:

	— Энэ асуудлаар үг хэлэх хүн байна уу?

	Захаров:

	— Би хэдэн асуулт Воленкод тавимаар байна Эх чинь яасан юм бэ?

	— Ээжид... тусламж хэрэгтэй байгаа юм.

	— Урьд нь чи эхээсээ захидал авдаг байсан уу?

	— Авч байсан.

	— Урьд нь байдал зүгээр байсан уу?

	— Тийм ээ.

	— Одоо яаж орхи оо вэ?

	— Онцгой юм болоогүй... Гэхдээ би ээж дээрээ заавал очих хэрэгтэй болоод байна.

	— Чи чинь аравдугаар ангид орно шүү дээ.

	— Одоо яая гэх вэ... хойшлуулахаас биш.

	Воленко эдгээр асуултад хуурай, хөндий хариулах бөгөөд эелдэг байдал гаргаж ганцхан Захаров өөд харснаа дахин доош харав.

	Тэгээд л чимээгүй болчхов. Торский арга ядан хүн хүнийг ярь гэж шахна.

	Эцэст нь Филькагийн зуунги хэр нь чанга дуу гарч: 

	— Ээжийнхээ захиаг үзүүлж болохгүй юу?

	Воленко Филька руу хялайн харж:

	— Би ямар шинэ ирсэн жаал юм уу? Бас захидлаа үзүүлэх гэнэ!

	— Янз бүрийн шалтаг байж болно гэж Филька эхэлсэн боловч Воленко үгийг нь тасална. Жирийн ярьдгаа бодвол арай чанга боловч, тайван, итгэлтэй, нэлээд нөхөрсөг бус байдлаар бригадын дарга нарт хандаж:

	— Та бүхэн надаар яалгах гээд байгаа юм бэ? Надад хэрэг явдал гарсан тул намайг гэр лүү маань явуулаад аль гэж гуйж байна. Товчооны зөвшөөрөл бий.

	— Комсомолын товчоо татгалзахгүй гэж Марк нотлов.

	Торский дахин бригадын дарга нараа тойруулан харна. Арай бага юм болохоороо Илья Руднев өрөвдсөн юм уу: 

	— Урьд нь юу ч ярьдаггүй байсан атлаа, одоо нэг их гэртэй боллоо гээд юу гэж тийшээ зүтгээд байгаа юм бэ гэдэг нь гайхалтай байна.

	Воленко биеэ барих гэж ихэд чармайн:

	— Торский, саналаа хураа л даа!

	— Үг хэлье!

	—Ярь!

	Зырянский сайхан үг хэлэв. Гэхдээ Воленкогийн харцтай тулгарахаас халшран:

	— Бодоод байх юу байх вэ? Воленко бол бидний дотно нөхөр, сайн хүмүүжигч. Түүнд итгэхгүй байх үндэсгүй. Хэрэгтэй болоод хэлж байгаа биз. Эхийгээ хаяж болохгүй, яваг. Хамгийн тэргүүний хүмүүжигчид юу өгдөг билээ: костюм, дотуур хувцас, бригадын дарга нарын зөвлөлийн фондоос дээд хэмжээгээр нь таван зуун рубль олгох нь зүйтэй гэв.

	Энэ зөвлөгөөн дээр өөр хэн ч дуугарсангүй. Зорин ч дуугүй сууна. Воленкогийн хуучны найз Нестеренко хүртэл юу ч хэлсэнгүй.

	Торскийн царай ширүүн болж, хөмсөг зангидан:

	— Санал хураая, Зырянскийн саналыг хэн зөвшөөрч байна?

	Бүгд гараа өргөв. Гагцхүү Филька зөвлөл дээр санал өгөх эрхгүй атлаа уцаарлан:

	— Захидлаа үзүүлэг гэв.

	Воленко гараа түргэн өргөн ёсолж, маш аяархан «Баярлалаа» гэж хэлээд гарч явав. Зөвлөгөөнийхөн улам чимээгүй болов. Зырянский гараа өвдөг дээр тавиад булан ширтэнэ. Уруулаа тас зуусан болохоор, амны нь булчин үл мэдэг умалзана. Нестеренкогийн шаахайны нь уяа алдуурчихсан юм уу, доошоо тонгойгоод нам гүм. Руднев доод уруулаа зажилна. Оксана, Лида Таликова хоёр бүр буланд шигдээд даавууны цооронхойг ганц хуруугаараа төнхөнө. Ганцхан наймдугаар бригадын шинэ дарга Чернявин бага зэрэг гайхсан харцаар бүгдийг тойруулан харснаа, үг хэлье үү гэж бодсон боловч юугаа ч хэлэх билээ гэдгээ сая ухаарав.

	Орой нь Захаров Воленког дууджээ. Тэр мөн л эелдэг атлаа хөндий дүнсгэр хүрч ирэв. Захаров түүнийг буйдан дээр суулгаад, өөрөө зэрэгцэж суугаад, хэсэг дуугүй сууснаа, харамсан гараа савлаж:

	— Воленко, эвгүй л юм болж байна. Чи хаашаа явах гэж байна вэ? 

	Воленко харцаа буруулна. Түүний нүүрний байдал алгуур өөрчлөгдөж, толгой гудайлган аяархнаар:

	— Зөвлөлт орон уудам. Хаа нэг тийшээ явна. 

	Тэр гэнэт нүүрээ Захаров тийш эргүүлж,

	— Алексей Степанович!

	— Ярь, ярь!

	— Алексей Степанович! Эвгүй юм болж байна гэдэгт хамгийн гол нь байна. Намайг юу ч ойлгодоггүй гэж бодоогүй биз? Би бүгдийг ойлгож байна. Воленко, цагийг өөрөө авсан гэж ярьж байг! Хууччуул маань тэгж бодохгүй гэдгийг би мэдэж байна. За бодож байсан ч яадаг юм бэ? Зөвхөн миний бригадад яагаад ингэж муу юм шүглэж гүйцдэг байна вэ? Нэгдүгээр бригад! Колонид ажил ямар их байна... Цаг ч хэцүү байна. Ер нь газар сайгүй хүмүүс яаж ажиллаж байна. Гэтэл юу болоод байгаа юм бэ? Левитин юм уу, Рыжиков уу? Воленко өөрөө юм уу? Горохов юм болов уу? Бригадаараа хулгайч болсон юм уу? Ингээд бүх муу юм болгон манай бригадаас гарч байдаг. Үүнийг хүүхдүүд хараагүй гэж үү? Бүгдийг харж байгаа. Би жижүүр хийж байна. Над руу хараад: бригадад нь юу болж байгааг мэдэхгүй юм шиг бас жижүүр хийгээд явдаг гэж болно. Би чадашгүй нь. Ингэхээр би буруутан болж таарлаа.

	Воленко үг нэг бүрээ ой гутсан байдалтай, арай ядан зөөж, аяархан ярих бөгөөд духаа дөнгөж мэдэгдэхүйц атируулна.

	— Би эндээ үлдэж болохгүй. Нөхөд маань юм хэлэх ч үгүй, зэмлэх ч үгүй. Сэтгэлийн сэв гэдэг хэцүү! Алексей Степанович та айх явдалгүй, би газардахгүй. Одоо би алив зүйлийг өөр нүдээр харах болсон. Та битгий ай.

	Захаров Воленкогийн гарыг чанга атгаж буйдангаас босоод, сандал руу очиж сандлынхаа гялгар хажуу талыг нь гараараа илж:

	— Тэр ч яах вэ... Би чиний төлөө зовохгүй байна. Ер нь чи зөв шийдэж. Хүн өөрөө өөрийгөө хариуцах учиртай. Чи бол тэгж чадаж байна. Энэ... маш зөв! Воленко чи сайн хүү юм. Харин ингэж сэтгэлээ шаналгаж хэрэггүй... Гүйцээ!

	Маргааш нь Воленко Захаровтай салах ёс гүйцэтгэхээр иржээ. Тэр пальто өмсөж, будаггүй жижиг модон хайрцаг сугавчилжээ.

	— Алексей Степанович, баяртай. Танд энэ бүхний төлөө баярлалаа.

	— За, Воленко сайн яваарай. Чи колонио битгий мартаарай. Захидал бичиж байгаарай.

	Захаров түүний гарыг атгав. Воленко урьдын адил цэх гуалаг, бардам зогсовч Захаровын нүд өөд эгцлэн харснаа уйлаад унав. Булан руу эргэж, алчуураа гаргаж удаан дуугүй байж царай зүсээ янзална. Захаров энэ хүүгийн эр зоригийг хүндэтгэн цонх руу эргэв. Воленко  будаггүй хайрцгаа сугавчлан гэнэт гарч явлаа.

	Түүнийг хэн ч гаргаж өгсөнгүй. Замаар ганцаараа алхана. Түүнийг ой руу хүрч очиход, Ваня Гальченко араас нь хурдлав. Тэр бээр Воленког дэвсмэл чулуун замд орохын нь үед гүйцэж очоод:

	— Воленко! Воленко! гэж дуудав.

	Цаадах нь зогсож, нэг их тавлаг биш эргэн харж:

	— За, юу гээ вэ?

	— Воленко, чи сонс! Чи битгий гомдоорой. Надад хаягаа өгөөч! Гагцхүү үнэн зөвөөр нь шүү!

	— Энэ хэнд хэрэгтэй юм бэ?

	— Бидэнд, дөрөвдүгээр бригадад хэрэгтэй юм. Бас Чернявинд болон бусад нөхдөд чинь.

	— Яах юм бэ?

	— Маш хэрэгтэй. Хаягаа өгч орхи! Тэгээд харж байгаарай!

	Воленко Ванягийн нүд өөд сүрхий анхааран харснаа сулхан инээмсэглэж:

	— За, тэгье.

	Тэр хаягаа бичих юм олох гэж халаасаа уудлахад, Ваня:

	— Энд бүх юм бэлхэн байна! Бич! гэж хашхирав.

	Ваня гартаа цаас харандаа атгасан байв.

	Нэг минутын дараа Воленко чулуун замаар трамвайны буудал тийш зүглэж Ваня эргэж колони руугаа гүйв. Цэнгэлдэх хүрээлэнд түүнийг дөрөвдүгээр бригадынхан хүлээж байжээ.

	— За, яасан бэ? Өгсөн үү?

	— Өгсөн. Гэхдээ Самар яваагүй. Полтав явлаа. Тэгээд гүйцээ!

	
14. Бэртэгчин явдал

	Үүдний их танхим бол зөвхөн колонийн гол байранд орох дамжлагын өрөө төдий бус. Энэ бол цэцэг тавьж, ёслолын хувцастай харуул зогссон уудам танхим билээ. Үүдний танхимд жижиг зөөлөн буйдангууд байх тул тэнд тухалж суугаад найзыгаа хүлээх тааламжтай. Энэ танхимаар хүмүүжигчдийн бүх зам зөрөх учир хүн хүлээхэд ганц эвтэйхэн газар юм. Театр, клубийн өрөөнүүд, гуанз, комсомолын товчоо, бригадын зөвлөл, Захаровын өрөө хаашаа ч очих зам үүгээр өнгөрнө. Явсан хүн зорьсон газартаа орохоос өмнө, хэн ч байлаа гэсэн уулзсан нөхөртэй ганц үг солих гэж энд заавал түр саатна. Ярих зүйл ч мундахгүй.

	Иймэрхүү нэгэн тохиолдлоор нэгэн өглөө энд Торский, Зырянский Соломон Давидович нар цуглараад байтал, хамгийн сүүлд жолооч Петро Воробьёв ирж мэндлэв.

	Зырянский хариу толгой дохиод, мэндчилгээнд огт хамаагүй үг өдөж:

	— Петр оо! Сонс, би чамд нэг зүйл ярьсан байх аа, гэтэл чи миний үгийг огт мартаж уландаа гишгэсэн байна.

	Яг энэ агшинд есдүгээр бригадын дарга Похожай үүдний өрөөнд гүйн орж ирэв. Похожай угийн алиа наргианч, үгэнд дуртай хүн болохоор Зырянскийн үгийг сонирхож:

	— Чиний үгийг хэн уландаа гишгээв? Петька юу? Энэ сонин байна. 

	— Би үүнд тоглоомоор хэлсэн юм шиг энэ нөхөр мартсан байна. Чи тэр охинд юу гэж наалдаад байна вэ?

	Воробьёв өөрийгөө зөвтгөж:

	— Би яаж наалдсан юм бэ?

	— Чи эндхийн жолооч, машинаа мэдэж яв. Залуураа хааш нь ч эргүүлсэн болно. Охидын толгой эргүүлэх явдал чиний мэргэжилд хамаагүй юм байх аа. Болохгүй бол би чамайг наранд өлгөөд орхино шүү. 

	Соломон Давидович настай намбатай хүний мэргэн санаагаар Зырянскийд ойлгуулах гэж:

	— Нөхөд өө! Сонсоцгоо! Энэ хоёр дурласан байна гэдгийг та нар ойлгомоор юм.

	— Хэн хэнд дурлаав? гэж Зырянский хашхирна.

	— Эд яагаа вэ: Энэ Воробьёв, нөхөр Ванда хоёр. Энэ хоёр хоорондоо яагаад сайн болж болохгүй гэж? Хэрэв хоёул сайхан сэтгэлтэй, харилцан бие биедээ талтай юм бол болно шүү дээ.

	— «Дурлах», юун «зүрх сэтгэл»! Бас нэг сонин юм гарах нь! Дуртай хүн болгон дурлаад байх хэрэг үү! Ванда сургуулиа төгсөх хэрэгтэй байдаг. Гэтэл энэ жонон түүнийг гөлрөөд салдаггүй!

	Зырянскийн энэ нотолгоо үнэмшилтэй байсан тул Витя Торский төвийг сахисан байдлаа орхиж:

	— Нээрэн шүү, Петро, чи нийтийн хурал дээр гөлөлзөх гээд байна аа даа.

	Энэхүү заналыг сонсоод Воробьёвын царай бага зэрэг цонхийсон боловч бууж өгсөнгүй.

	— Та нар хачин дүрэм журамтай улс юм даа. Ванда биед хүрсэн, комсомолын гишүүн хүн. Та нарынхаар бол тэр ямар ч эрхгүй хүн үү?

	Воробьёвын хэлсэн бол цаашид ярьж болох бүх зүйл Алёша Зырянскийн үнэн дургүйг хөдөлгөж:

	— Юу насанд хүрсэн гэж! Тэр чинь хүмүүжигч! Бас эрх дархаа бодоод олж!

	Торский тэр сэтгэлтэй хүнд арай тайван:

	— Колониос гарч байгаад дураараа бол. Тэгэхгүй бол бид колонио бутраахад хүрнэ.

	Зырянский Воробьёв өөд ёгт үлгэрт гардаг чоно, хурга руу харж байгаа юм шиг харна.

	— Эрх шаарддаг эрдүү анчид олон гарах нь ээ!

	Соломон Давидович сонсож сонсож сүүлдээ эгдүүцэн:

	— Ядарсан эмэгтэй хүнд сэтгэлтэй болсон байх юм бол түүнийг ойлгох хэрэгтэй.

	Зырянский Соломон Давидовичид тайлбарлан:

	— Тэд ер нь өөдгүй амьтад. Чухам үүнийг л хүлээж байсан юм.

	— Хэн тэр вэ?

	— Яагаа вэ, дурласан хоёр. Тэдний байдлыг ойлгоосой гэж хүсэн хүлээж байгаа юм. Бид завод барьж, төлөвлөгөө гэж дааж давах аргагүй хүнд. Воленког бодоод үз. Гэтэл эдэнд бүх юм огт хамаагүй. Булан доголд үнсэлцэж суудаг. Тэгдэг үү? Воробьёв? Үнэнээ хэл? 

	— Тийм л болог... 

	— Үнсэлцэж байг. Яадаг юм бэ? Ичнэ гэж байхгүй. Бас хүний нүд өөд ширтэнэ. Бид тэднийг ойлгох ёстой. Дурласан л юм байж, хайрлах хэрэгтэй!

	Соломон Давидович инээж:

	— Та нарт гэхэд, эд ч буруугүй улс. Хүн хүндээ сэтгэлтэй болно гэдэг бас л нарийн үйл мөн.

	Воробьёв уйтгартай толгой гудайлгана. 

	Зырянский бас дахин:

	— Ванда та хоёр голд зогсох хэрэг гарна гэдгээ мэдээрэй гэж хэлээд шатаар гүйж дээш гарав.

	Похожай сайн сэтгэлээр, дурласан залуугийн мөрөн дээр нь гараа тавьж:

	— Петр, чи эдэнтэй тэртэй тэргүй үгээ ололцохгүй. Эд чинь хүн биш, хүрэн эрээн могой гэсэн үг. Чи зүгээр оргуулж орхи!

	— Яана гэнэ ээ?

	— Дээр үед хүүхэн оргуулдаг байсан шүү дээ! Арын хаалган дээр нь агт морьдоо уяж байгаад, өнөөх сэтгэлт бүсгүйгээ гараад ирэхээр тэвэрч аваад зугтдаг биз дээ.

	— Тэгээд цааш нь яах вэ? гэж Торский асуув.

	— Дараа нь бид хөөж гүйцээд, хамар дундуур нь нулина. Вандагаа булааж авна, энэ бол их зугаатай хэрэг!

	Похожайн төслийг Соломон Давидович инээмсэглэн угтаж:

	— Мориор оргуулах хэрэг юу байна вэ? Энэ бол хуучирсан загвар. Наадах чинь машинтай хүн. Өөр машин байхгүй юм чинь, эднийг яаж хөөж гүйцэх вэ? Эд шууд л гэр бүлийн товчоонд очих болно. Тэгээд нийтийн хурал дээр гэрлэлтийн гэрчилгээгээ үзүүлэхэд нь та нар энхрий янзаар ёслоод үлдэнэ.

	Энэ үед үүдний их танхимд шинэ хүмүүс нэмэгдэж, Соломон Давидовичийн үг хэл бүр мэргэн цэцэн болж:

	— За, дэмий яриагаар яах вэ. Нөхөр Воробьёв, ажил хэцүүдлээ.

	Энэхүү ярианы үргэлжлэл нь долоо хоногийн дараа болжээ. Амралтын өдөр колонийнхон бүгдээрээ А. Корнейчукийн «Цэргийн үхэл» жүжиг үзэхээр явсан байлаа. Тэд бүр оройн таван цагийн үед хоолондоо эргэж иржээ. Энэ жүжиг хүмүүжигчдэд таалагдсан бөгөөд ер нь цагаан хувцастай хүүхдүүд хот дундуур хөгжим тугтай, маршаар явах нь тааламжтай ажгуу. Захаров зан сайхантай эргэн ирж, Надежда Васильевна ч тоглоом хийж инээж наргин тун сайхан амралтын өдөр болж өнгөрөв. Жагсаал тарахад бүх хүмүүжигч унтлагын өрөөндөө гүйн орж, хувцсаа сольж, нүүр гараа угааж хоолондоо бэлтгэв. Үүдний танхимд театр үзэх их хорхойтой атлаа өдрийн жижүүрийн үүрэгт ажлаас болоод явж чадаагүй Новак Кирилл ганцаар уйтгарлан зогсоно. Энэ үед онгорхой хаалгаар Петр Воробьёв шагайснаа харуулын ширүүн харцнаас далдирч цэцэрлэгт хүрээлэн тийш урамгүй эргэв. Хоёр минутын дараа үүдний танхимаас дотуур богино өмдтэй Ваня Гальченко хар хурдаараа гүйн гарч ирэв.

	— Ваня, миний хонгор дүү, нааш ир гэж Воробьёв дуудав.

	Ваня зогсож:

	— Та яах гээ вэ? Вандаг дуудаад аль биз дээ?

	— Ванюша минь дуудаад аль!

	— Машиндаа суулгах уу?

	— Тэгэлгүй яах вэ Ваня минь

	— Вандаг дуудаад ирье!

	— Юу гэж хашхираад байгаа юм бэ?

	— Нөхөр Воробьёв, тэртэй тэргүй бүгд мэднэ. Би дуудаад өгнө. Битгий ай!

	Ваня шатаар дээш гүйн гарч, Петр Воробьёв цэцэрлэгт хүрээлэнг сонирхон үлдэв. 

	Цагаан бошинзтой, туяарч ягаарсан, үзэсгэлэнт царай бүхий Ванда гүйн гарч ирэв. Воробьёв аяархан шивнэж:

	— Ванда, чи аан гээч.

	Ванда хэдий царайлаг боловч дотроо зовж шаналж байгаа нь илт:

	— Би яах учраа олохгүй байна! Бүгд таамаглаж байгаа. Хаана нуугдахаа ч мэдэхээ байлаа.

	Воробьёв гараа хавсран элгэн дээрээ дараад:

	— Ванда, манай руу явъя!

	— Юу гэсэн үг вэ?

	— Шууд манай руу!

	— Петр, чи юу ярина вэ?

	— Ванда, маргааш гэр бүлийн товчоон дээр очоод бүртгүүлж орхиё. Тэгээд бүх юм сайн сайхан болно!

	— Энд яах вэ? Заводоо орхих уу.

	— Ванда минь, Захаров чамайг орхино гэж үү? Явъя!

	— Яана аа, хүүхдүүд юу гэх бол?

	— Чөтгөр, яана л гэж. Зүгээр явъя. Нээрэн, сайн болно. Надад цаадуул чинь зөвлөсөн юм.

	— За, боль!

	— Энэ бүр чинь үнэн.

	— Тэд миний араас хөөгөөд ирнэ!

	— Хаана гэж гүйж очих юм бэ? Тэд намайг хаана суудгийг ч мэдэхгүй. Явъя!

	— За, би ийм цагаан бошинзтой. Яах билээ!

	— Ванда, тэгэх тусмаа сайн. Хуримд дандаа цагаан хувцас өмсдөг биз дээ? Ээж их баярлана. Тэр бүгдийг мэдэж байгаа... 

	Ванда халуун хацар дээрээ чичгэнэсэн хуруугаа тавиад: 

	— Петя, чиний зөв. Чи минь мөн ухаантай юм аа.

	— За, гайхал минь. Би чинь нэгдүгээр зэргийн жолооч шүү дээ!

	— Харчихвал яана?

	— Вандочка минь дээ! Чи ойлгооч, бид машинаар явах юм чинь хэн харах юм бэ?

	— Одоо явах уу?

	— Мөн одоо!

	— Яана аа!

	— За, түргэл. Машин тэр зогсож байна. Суу тэгээд... 

	— Түр хүлээ. Би дотуур хувцас, аар саар юмаа авъя.

	— Би хүлээж байя. Чи цаадуулдаа зурвас үлдээ. Ер нь сайн хүмүүс шүү.

	— Зурвас!

	— Тийм ээ. Тэд ямар ч байлаа гэсэн, чамайг өдий дайны болгосон байна. Удахгүй уулзана, битгий мартаарай гэж бич.

	— Бичье.

	Ванда байшин руу гүйн орж, Воробьёв гадаа цэцгийн мандлын тэнд үлдэв. Тэр одоо хэд хэдэн юманд сэтгэл нь зовно. Вандаг хүлээж, өөрсдийг нь хүлээж буй «пулуу» машиндаа зовж, Зырянскийтэй таарчих вий гэж бэмбэж байлаа.

	Энэ үед түүнээс холгүй үүдний танхимд залуу инженер Иван Семёнович Комаров бас л нэгийг хүлээж сууна. Ямар ч гэсэн Зырянский гуанзнаас шагайж:

	— Та энд хүн хүлээгээ юү? Эсвэл дуудаад өгөх үү?

	Инженер Комаров хэнийг ч хүлээгээгүй, хүн дуудуулахгүй гэдгээ ойлгуулсан боловч Зырянскийн үгэнд илэрхий ний нуугүй байдал буйг ажаад уйтгартайяа хаалган тийш хараа буруулав. Жолооч Воробьёв цэцэрлэгт хүрээг сонирхон таалж байгаа нь хаалгаар харагдана. Гэвч инженер Комаров түүнийг онц анхаарсангүй. Гэтэл Алёша Зырянский жолооч Воробьёвыг ч шатны дээд талбайд дөнгөж нэг үзэгдээд алга болсон Вандагийн царайг ч ажиж амжив. Тэгээд Алёша эгдүүцсэн хоолойгоор:

	— Өө, энэ дурлалт хосууд гүйлдээд! Юу ч хэлээд нэмэргүй улс юм аа.

	Комаров инженерийн царай сүрхий улайснаа Зырянскийг нэг их тоосон шинжгүй царай гаргаж хүйтэн хөндий байдлаар:

	— Нөхөр хүмүүжигч! Би таныг ойлгохгүй байна!

	Ажиглаж байгаа зүйлдээ улайрсан Зырянский эгдүүцсэн байдлаар:

	— Дурлалт хосууд! Үүнд чинь ойлгомжгүй юм юу байна?

	 Алёшагийн энэ хариулт тун энгийн байгааг сонсоод Комаров инженерийн бие бага зэрэг зарсхийсэн боловч Алёша цааш нь тайлбарлан:

	— Энэ дурлалт хосуудыг дураар нь тавих юм бол хэвийн байдлаар амьдрах арга үгүй болно. Тиймээс заавал барьж байвал таарна.

	Хэрэв үүдний өрөөнд Надежда Васильевна орж ирээгүй бол энэ яриа яаж төгсөхийг таахад бэрх байлаа. Тэр эмэгтэй мөн л цагаан бошинзтой бөгөөд царай нь улайсан харагдана.

	— Алёша сэтгэлтэй хос болгоныг мөрддөг юм. Иван Семёнович хэрэв та хүнд сэтгэлтэй болбол түүний нүдэнд өртөхгүй явахыг бод. Цаадах чинь иднэ шүү.

	Зырянский сэтгэл зовнин инээмсэглэж, гуанз руу орох зуураа: 

	— Айх явдалгүй. Дурлацгаа.

	— Би таныг хүлээж байна гэж Комаров хэлэв. 

	Надежда Васильевна жижиг буйдан дээр суугаад, залирхаг царайгаар инженер өөд харж:

	— Би танд юун хэрэг болоов? Өнөөх багажийн гангийн тухай юу?

	— Юу гэнэ ээ?

	— Эсвэл та өнөөх «Рейнеке-лис» гэдэг зорогч машинаа байрлуулах талаар миний саналыг сонсох гэсэн юм уу?

	Та ер нь ертөнцийн элдэв шалдвын юм ярьж, чухал асуудлыг булзааруулж, тоглоом шоглоом болгож байх шив дээ?

	— Би тоглоогүй байна. Намайг залуу инженер та бүхэнтэй зөвхөн бор шувуу, алтан гургалдайн тухай ярихыг зөвшөөрсөн.

	— Хэн тэгж зөвшөөрдөг бил ээ?

	— Танай шуламс.

	— Уучлаарай шулам гэдэг чинь хэн бил ээ?

	— Иван Семенович, энэ чинь Гоголийн үйлдвэрлэлийн тухай нэг туужид «Шулмыг оруулаад ир» гэдэг - энэ нь хамгийн ахлах мэргэжилтнийг уриад, ирээч гэсэн үг. Танайд мөн тийм хүн бий шүү дээ.

	— Өө, Воргунов!

	— Тэгээд... Тэр чинь залуу инженерүүдтэй зөвхөн шувууны тухай ярьж болно гэсэн юм.

	— Тэгж тушаасан гэж үү? Арай үгүй байлгүй!

	— Яагаад «Үгүй байлгүй» гэж. Залуу инженер та бүхэн түргэн эвдэрдэг учир тэр хүн тэгсэн байна. Энэ их муу чанар шүү: та нарыг сүү цөцгий зэрэг амархан мууддаг зүйлтэй хамт хурдан галт тэргээр зөөж баймаар юм.

	Энэ яриаг Кирилл Новак их л сониучаар сонсож байв. Воргуновыг шуламтай төстэй гэдэг нь түүнд их таалагджээ. Кирилл Новак саяхан нэг шулмын тухай тууж уншсан бөгөөд одоо тэр бээр шуламтай үнэхээр адил болох нь тодорхой аж. Энэ нээлтийн тухай дөрөвдүгээр бригадынханд хэрхэн ярих тухайгаа Кирилл Новак их л зугаатай төсөөлөн бодож байх агшинд үүнээс ч илүү сонирхолтой баялаг материал гарч ирэв. Гартаа яльгүй боодолтой юм барьсан Ванда дээрээс гүйн бууж ирээд Надежда Васильевнад хандаж үгээ зөөж тавин:

	— Надежда Васильевна, та энэ зурвасыг Торскийд дамжуулан өгч тус болно уу.

	— Чи энэ боодолтой юм бариад хаачих нь вэ?

	— Өө, Надежда Васильевна минь, явлаа!

	— Хаашаа?

	— Бүр явлаа! Хэлэхэд ч ичмээр юм. Петягийнд очно!

	Ванда Надежда Васильевнаг шовхийлгэж орхиод үүдний танхимаас гүйн гарав. Түүний нүдэн дээр ямар үйл явдал болж өнгөрч байгааг Кирилл Новак сая л ойлгож гуанз тийш:

	— Алёша! Алёша! Ванда... гэж хашхирав.

	Зырянский гуанзнаас ухасхийн гарч ирсэн боловч хожимдсон байлаа. 

	«Пулуу» машин хөдлөхийг хараад:

	— За, муу золиг. Нээрэн яваад өглөө! Тэр гартаа боодолтой юм барьсан байсан уу? Тийм үү? гэж хэлээд хоцров.

	— Тийм, гартаа юм барьсан байсан. Энэ зурвасыг Торскийд дамжуулсан.

	— Зурвас гэнэ ээ? Бүх юм дурлалт романд гардаг шиг болж байна! Бэртэгчнүүд, чөтгөр чамайг! 

	 

	«Торский, би Петяд сэтгэлтэй. 

	Түүнтэй суугаад явлаа. Хүмүүжигч нөхдөдөө баярлалаа. Удахгүй уулзана» 

	 

	гэжээ.

	
15. Нэгдүгээр бригадын дарга

	Нэг мэдэхэд л яг ноднингийнх шиг наймдугаар сар гарчихжээ. Майханд унтахад хүйтэн болж байвч, Захаров өөрөө тэнд унтаж байсан болохоор өвлийн байрандаа оръё гэж хэлэх эвгүй байв. Тэгвэл Захаров урьд нь ийм тохиолдолд юу гэдэг билээ яг түүн шигээ:

	— Даараад байвал, хөвөнгөөр ороож өгвөл дулаацах болов уу... гэх болно.

	Ноднингийн наймдугаар сар ёстой аз жаргалтай үе байсан. Энэ жилийн наймдугаар сар ч гэсэн нэгдүгээр бригадын паянгүй бол жаргалд умбах үе байлаа.

	Нэгдүгээр бригад! Воленкогийн оронд бригадын даргаар Рыжиковыг сонгосон! Хэн юу хэлдэг, аждаг юм бэ гээд Рыжиковыг сонгож орхиж. Гэтэл орой болгон дөрөвдүгээр бригадынхан энэ хачин сонгуулийн тухай л ярих болжээ. Голдуу багачууд нь ярьж, Алёша Зырянский тэдний яриаг хөмсөг зангидан сонсож, бодлогоширно. Хүмүүжигчид юу болоод байна вэ, комсомолын гишүүд бас яав, Захаров яагаад энэ бүхэнтэй эвлэрсээр байна гээд бодох юм ч мундахгүй. Мөн нэгдүгээр бригад юуны учир Рыжиковыг бригадын даргаар сонгож, комсомолын товчоо дэмждэг байна вэ? Захаров нийтийн хурал дээр юу гэж хэллээ!

	— Рыжиковыг дэвшүүлэхэд надад татгалзах зүйл байхгүй. Рыжиков бригадын дарга болоод авьяасаа улам тод харуулна гэж найдаж байна.

	Марк Грингауз юу гэл ээ?

	— Нэгдүгээр бригад хүнд байдалд байгааг бүгд мэдэж байна. Комсомолын тэргүүний таван гишүүн дээд сургуульд явна. Тэгвэл таван шинэ хүн ирнэ гэсэн үг. Тэдэнтэй ажиллах амар биш. Рыжиков эрдүү дайчин хүн болохоо харуулсан, тэгэхээр энэ бригадыг өөд татаж чадна байх гэж бид итгэж байна. Сайн ажилтай хүн, дайчин шуурхай дарга болох байх. Тэр бээр Подвеськогийн хэргийг илрүүлж бас Левитинийг түлхүүртэй нь барьж авсан гэдгийг бүгд мэднэ.

	Энэ үед Левитин байрнаасаа хашхирч:

	— Би түлхүүр аваагүй! Аваагүй! гэв.

	Марк Грингауз, анхаарал өөр лүү нь дахин чиглэхийг хүлээж байгаад, үргэлжлүүлэн:

	— Колонид Рыжиковын өнгөрснийг уучилж чадахгүй, түүний эсрэг бодолтой хүмүүс бий гэдгийг бид мэдэж байна. Урьд нь нэр хугарсан хүн манайд олон бий шүү дээ! Хэрэв хүн бүрийг нэрлэнэ гэвэл их удах хэрэг болно. Тэд одоо комсомолын гишүүн, оюутан гээд ер нь юу эс болоов. Энэ бол итгэл найдварын хэрэг. Иймээс товчоо комсомолчдыг дураараа саналаа өгөхийг зөвшөөрч байна. Олонх нь харуулж өгнө.

	Рыжиков колониор ташаа тулан таахалзана: нэртэй цутгагч хүн өөрөөр ч яах вэ дээ. Мастер Баньковский Рыжиковгүй ганц алхахаа больж, өнөөх муу хүрд нь хог дээр гарахад хоёр гурав хоног үлдсэн боловч Рыжиковоос өөр хүнд итгэн үлдээдэггүй байлаа. Рыжиков, нямбай хөгжилтэй залуу, хулгайч нарыг колонид ганц ч алхуулдаггүй байлаа. Гэхдээ дөрөвдүгээр бригадыг тийм амар хуурахгүй. Бусад хүмүүжигчид шинэ завод, хөдөлмөрийн фронт, муу сайн суурь машинаа хаяж, ялгах сургуулийн хичээл дахиад хаяанд ирээд байгаа, янз бүрийн Петька Вандануудын дурлалын паян гээд зав чөлөө нь болдоггүй байж болно. Гэтэл дөрөвдүгээр бригадынхан бол Рыжиковын тухай яс бодох цагийг хэзээ ч олно. Тэгээд дөрөвдүгээр бригадын дарга Алёша Зырянский нийтийн хурал дээр босож:

	— Рыжиковыг бригадын даргаар дэвшүүлж байгаа талаар үг хэлэхийг бид Володя Бегунокт даалгасан гэв.

	Яагаад бригадын дарга өөрөө ярихгүй, Бегунок ярьж байна гэдгийг хүмүүжигчид ойлгов. Энэ явдалд Алёшагийн авхаалжтайг мэдэв. Тун саяхан Володя Бегунок юм ярих гэсэн боловч бригадын хатуу сахилгад толгойгоороо татуулж, Сталины цээж баримлын өмнө гишгүүр дээр бүрээгээ барин, царай нь улайж суусныг бүгдээрээ санаж байгаа. Зырянский бас аргатай: тэр удаа ч гэсэн, энэ удаа ч гэсэн өөрөө Володягийн саналыг зөвшөөрч байгаа бөгөөд бригад түүнийг юу ч гэж зэмлээгүй, зөвхөн дипломат шалтгаанаар дөрөвдүгээр бригад жинхэнэ асуудлыг сөхөж тавьж чадахгүй байна гэдгээ бүгдэд ойлгуулав.

	Иймээс Володяг үг хэлэх гэж босоход хүмүүжигчид түүнийг ойлгосон янзаар инээмсэглэнэ. Ер нь дөрөвдүгээр бригадын зөрүүд зан бүхэнд тодорхой билээ. Володяг үг хэлэхэд Рыжиковын хувьд хуурамч эелдэг байдал, хуралдагсдад санаа өгөх байдал нүүрэнд нь илхэн харагдана.

	Дөрөвдүгээр бригад хүмүүжигч Рыжиковын эсрэг санаа байхгүй, гэхдээ нэгдүгээр бригадын болон колонийн аль алинаас энэ хүнээс илүү дээр нэр хүндтэй хүнийг дэвшүүлж болно гэж үзэж байгаа учраас манай бригад Рыжиковын төлөө саналаа өгөхгүй гэж мэдэгдье.

	Торский гайхсан янзтай Володя өөд харах бөгөөд энэ харц нь Бегунок ийм чамин үг хэллэг яаж олов оо гэдэгт байна гэдэг нь бүгдэд ойлгомжтой.

	— Тэгэхээр дөрөвдүгээр бригад Рыжиковыг бригадын даргад тэнцэхгүй хүн гэж үзэж байгаа хэрэг үү? гэж Торский лавлав.

	Володя үл мэдэг жуумалзан Торскийд:

	— Үгүй, дөрөвдүгээр бригад тэгж үзээгүй. Рыжиков таарна, тэнцэнэ, гэхдээ илүү сайн хүн олж болно гэж байна гэж хариулав.

	Одоо Володя дипломат маргаанд ялсан хүний дүрээр маадгар инээмсэглэнэ. Торский бас мөчөөгөө өгөлгүй:

	— За, тийм байж. Тийм юм бол дөрөвдүгээр бригад яагаад өөр хүн дэвшүүлэхгүй байна?

	Дөрөвдүгээр бригад Торскийн энэ адтай асуултад урьдчилан бэлдчихсэн байсан юм уу, Бегунок хариулах Гэж тэвдсэнгүй:

	— Бид нэр дэвшүүлж болно. Энэ олон хүмүүжигчээс хэнийг ч дэвшүүлж болно гэв.

	— Ганцхан Рыжиков л биш бол гэж үү?

	— Тийм ээ. Рыжиковоос өөр хэний ч төлөө саналаа өгнө. Энэ хүнийг бол татгалзана.

	Бегунокийн энэ хариултад утга үгүй зүйл их байсан боловч хуралд оролцогсод хариултын мэргэн цэцэнд нь биширнэ. Тэдгээр битүү аар саар зүйлийг илрүүлэхийн тулд Торский дахин нэг асуулт тавив.

	— Тэгвэл хүмүүжигчдийн хэн нь ч бригадын дарга хийж чадна. Ганцхан Рыжиков дөнгөхгүй хэрэг үү?

	Володя энэ удаа дуугүй, толгой дохин өнгөрөв.

	— Жишээ нь, Ваня Гальченко юм уу чи нэгдүгээр бригадын дарга хийж чадах уу?

	Бүгдийн нүд сэргээд ирэв. Нийтийн хурлаар чухал асуудал хэлэлцэж байсан боловч хүмүүжигчид хурцадмал байдалд хэзээний дуртай билээ. Үнэндээ, Бегунок энэ байдлаас яаж булзаж гардаг юм бол доо?

	Яаж сэргэлэнтсэн гэж санана! Өнөөх дипломат албаа мартаад, жаал хүүхдийн жамаар нусаа татсанаа, ярьж эхлэхдээ бүр буурь суурьтай болчихсон ингэж хэлэв.

	— Би юм уу, эсвэл Ваня Гальченко тийм гайхамшигтай бригадын дарга болно гэж хэлээгүй. Гэхдээ Рыжиковоос л дээр байх болно.

	Торский нүдээ анивчин, шанаагаа маажна. Хүмүүжигчид хөхрөлдөнө. 

	Брацан дүнсгэр царай гарган:

	— Наадхыгаа боль доо... Нэг жаалаар бүр тоглож гүйцлээ!

	Володя Бегунок үүнийг сонсоод, царай нь улайж:

	— Зүгээр нэг жаал биш, бүхэл бүтэн дөрөвдүгээр бригад шүү. 

	Дөрөвдүгээр бригадынхан Сталины цээж баримлын дэргэд, гишгүүр дээр сууцгаагаад, тэдний төлөөлөгч өнөөдөр сүрхий зөв ажиллаж байсан тул сэтгэл хангалуун инээмсэглэж суув. Санал хураая гэж Витя Торскийг хэлэхэд, дөрөвдүгээр бригадынхан өвдөг дээрээ гараа тавиад хуралдагсдыг егөөдөнгүй харна.

	— Хэн татгалзаж байна?

	Баримлын дэргэдээс арван дөрвөн гар, өөр бусад газраас бас хэд хэдэн гар гозолзов. Эдгээрийн дотор: Игорь Чернявин, Оксана, Шура Мятникова, Руслан Горохов, Левитин, Илья Руднев болон бас хэдэн хүн байв.

	— Хорин долоон хүн татгалзаж байна. Чернявин, Руднев хоёр бригадаасаа салж саналаа яаж өгч байгааг би ойлгохгүй байна гэж Торский хэлэв.

	Чернявин юу ч хэлсэнгүй, харин Руднев тайвнаар:

	— Тийм ээ, Бегунок өнөөдөр намайг сэнхэртэл ухуулж өглөө. 

	Тэр бээр энэ үгийг тун тайван хэлсэн учир, хэн ч инээмсэглэсэнгүй. Хэдийгээр хорин долоон хүн Рыжиковын эсрэг саналаа өгсөн боловч бүгдийн сэтгэл дундуур үлдэв. Колонид ийм сонгууль хэзээ ч болж байсангүй. 

	Тугийг оруулж ирэхэд нэгдүгээр бригадын даргын үүргийг түр гүйцэтгэж байсан Садовничий Захаровын өмнө цэх зогсон, ёслох нь эвгүй юм шиг түдгэлзэн зогсоно. 

	Дөрөвдүгээр бригадын Филька Зырянскийд шивнэн:

	— Хөөх, Рыжиковт ёслох хэрэг үү? гэхэд,

	Зырянский мөн түүнд шивнэн:

	— Рыжиковт биш, нийтийн хурал, тугтаа ёсолж байгаа юм.

	Ингэж Рыжиков бригадын дарга болжээ. Долоо хоногийн дараа түүнийг колонийн жижүүр хийх өдөр, харуулд зогсож байсан Ваня Гальченко дэргэдүүр нь Рыжиковыг өнгөрөхөд «Номхон» зогсож байсан билээ.

	
16. Амьдралд хүргэсэнд баярлалаа

	Вандагийн паян балаг багатай төгсөв. Тэр колониос явсан явдал хүнд цохилт болж, түүний үлдээсэн зурвас ч бага тус болов. Мөн ингэж ярих мэргэд гарч ирсэн нь тусгүй:

	— Тэд юунд нь айсан юм бол? Дурла аа л биз, суугаа л биз. Энд чинь муу юм юу байна?

	Зырянскийн уур хүрч амаараа хөөс цахруулан:

	— Муу юмгүй гэнэ ээ? Хүн болгон гэрлэе! Тэгэх үү?

	— Гайхал минь, ер нь сэтгэлтэй болж үзэх хэрэгтэй. Чи эртхэн дурлаж үз!

	— Гайгүй байлгүй! Бас дурла гэнэ шүү! Энэ чинь тийм хэцүү зүйл үү? Тэгвэл гурван сарын дараа бүгдээрээ бие биедээ дурлана! Тэгээд харж байгаарай.

	Похожай Зырянскийг тайвшруулж:

	— Алёша, чи юун дэмий юм ярина вэ? Хүн болгон «Пулуу» тэрэгтэй биш. Тийм машингүй бол юу ч болохгүй.

	Соломон Давидович мөн тайвшруулж:

	— Нөхөр Зырянский, та амьдралыг ойлгохгүй байна. Дурлалыг гар талон авдаг шиг шийддэггүй. Хайр сэтгэлтэй болно гэдэг тийм амар гэж үү? Явж байгаад зүгээр дурлачихдаг юм уу? Орох орон хаана байна? Олдог цалин хаана байна? Хогшил тавилга нь хаана байна? Тэнэг амьтад л тийм зүйлгүй байж сээтгэнэдэг байх. Миний ухаарч байгаагаар бол хүмүүжигчид хүн шиг хогшил тавилгатай болтол нэлээд хугацаа байна.

	— Тийм ээ, та одоо ингэж ярьж байна. Дараа нь нэг хүмүүжигч охиныг оргуулаад аваад явах ч юм бил үү!

	— Нөхөр Зырянский! Би хүнийхийг оргуулж явах байтугай, дөрвөн охиноо яаж хадамд гаргах учраа олохгүй явна.

	Гэтэл Зырянский Ванда хоёрын хэний нь гай таарсан юм, амралтын өдөр Зырянскийг бригадын дарга жижүүр байхад Ванда колонид хүрч ирэв. Хүмүүжигчид өвлийн байрандаа орсон үе билээ. Үдийн хоолны дараа бүгд эсвэл унтлагын өрөөнд, эсвэл цэцэрлэгт хүрээлэнгийн аль нэгэнтээ нуугдаж байдаг үед Ванда үүдний танхимд орж иржээ. Өдрийн харуулд өнөөх Дантестай адилхан гэгддэг Вася Клюшнев зогсож байлаа. Ванда түүн рүү харж, зүрхшээн:

	— Вася, сайн байна уу?

	Клюшнев баярлаж:

	— Өө, Ванда, сайн байна уу?

	— Уулзаж учрах гэж ирлээ. Охид руу явуулчих хүн олдох болов уу?

	— Чи зүгээр шууд унтлагын өрөөнд нь оч. Тэд цөм байгаа.

	— Өнөөдрийн жижүүр хэн байгаа вэ?

	— Зырянский

	 Ванда буйдан дээр лагхийн суугаад царай нь цонхийн:

	— Ёо, яасан азгүй юм бэ!

	— Чи битгий ай, яв: тэр чамд муу юм хийхгүй.

	Гэтэл яг энэ үед гуанзнаас Зырянский Бегунокийн хамт гарч ирэв.

	— Аа, та юунд морилж ирээв?

	— Хэрэг гараад гэж Ванда арай гэж хариулав.

	— Колониос оргож явчхаад бас «хэрэгтэй» гэнэ ээ. Ямар нүүрээрээ тэгнэ вэ?

	Гуанзнаас хоёр охин гүйж гарч ирснээ гайхан шогшров. Дараа нь бас хоёр охин нэмэгдэж мөн л шогширч, бас тэндээс Оксана үсрэн гарч ирснээ тэврэн авч:

	— Ванда, Вандочка, энхрий минь!

	Зырянский сая уур нь гарч хашхиран:

	— Би та нарыг бүгдийг баривчилна шүү! Наадах чинь колониос оргосон хүн! 

	Оксана Зырянский өөд гайхан харж:

	— Зугтаж явсан! Битгий санаанаасаа зохио. Оргож зугтаагүй, орон гэртэй болж хүнтэй суусан гээч!

	Володя Бегунок харж харж байснаа Вандагийн хүзүүгээр тэвэрч:

	— Вандочка! Хөөрхий минь, хүнтэй суусан нь болж!

	— За, золиг минь, зайл! гэж охид Володя руу хашхирна.

	Зырянский жижүүр хүний хувьд:

	— Хүмүүжигч охид, журамтай бай! гэв.

	Энэ нь бригадын дарга жижүүрийн жирийн шаардлага байсан учир охид дуугүй болов. 

	— Наадах чинь энд дэмий сэлгүүцэх зүйлгүй. Би түүнийг хааш нь ч оруулахгүй. Колониос нэгэнт зугтсан учир гүйцээ! Юунаас болж? Дурлалын паян!

	Ванда бүр сүүлдээ дуугаа өндөр болгож:

	— Юу зугтаж явсан гэж? Би харах хандах хүнгүй юм уу? Хаашаа юм бэ? Би энэ колонид бүтэн жил болсон!

	— Колонид жил болсон. Нэг үгээр хэлэхэд мал шиг дураараа явсан болохоор бүр булай. Чиний хувьд бол хүүхэмсэг харчууд, хүмүүжигч биднээс дээр үү?

	— Юун хүүхэмсэг?

	— Чиний тэр Петька чинь хүүхэмсэг!

	Володя Бегунок хажуугаас нь:

	— Дон Кихот Ламанчакын гэж хачирлав.

	— Тэр юун хүүхэмсэг байх вэ? Бид гэр бүлийн товчоонд очоод бүртгүүлсэн!

	— Гэр бүлийн товчоонд очихдоо ичээгүй, бригадын дарга нарын зөвлөлөөс ичдэг хэрэг үү? Оргож яваад бүтэн сар болохдоо ор сураг ч байдаггүй. Нөхөр Клюшнев! Би үүнийг унтлагын өрөөнд оруулахыг зөвшөөрөхгүй.

	Клюшнев винтовоо хөлдөө ойртуулан тавьж:

	— Оруулахгүй байх тушаалыг гүйцэтгэе!

	Зырянский уурлан эргэж, гуанз руу оров. Бегунок кабинет руу гүйв.

	— За, ийм догшин сахиус байж! Одоо яадаг бил ээ? Вася чи биднийг оруулахгүй биз?

	Вася уйтгартай инээмсэглэн:

	— Юу гэсэн үг вэ? Бригадын дарга жижүүрийн тушаалыг би төдийгүй, та нар ч бас заавал биелүүлэх ёстой.

	Яг энэ үед Захаров хонгилд гарч ирэв. Охид түүн рүү үсрэн очиж:

	— Алексей Степанович! Ванда ирээд байна. Зырянский үүнийг унтлагын өрөөнд оруулахгүй байна!

	Вандагийн ирсэн явдалд Захаров охидоос дутуугүй баяртай байлаа. 

	Захаров түүнийг үнсэж үсийг нь илэн:

	— Алёша! Ийм хүндтэй зочныг яаж тэгж болох вэ? Зырянский гуанзны хаалганы дэргэд зогсоно.

	— Алёша, чи яасан ичдэггүй юм бэ?

	— Оргож явсан хүнийг колонид оруулдаггүй нь манай хуучин заншил!

	— Юун оргодол гэж! Оруул.

	Зырянский хөмсгөө атируулан, албан ёсны байдлаар:

	— Гүйцэтгэе, нөхөр эрхлэгч! Нөхөр Клюшнев үүнийг колонийн эрхлэгчийн зөвшөөрснөөр оруул.

	Захаров инээж, толгой сэгсрэн, Вандагийн мөрөөр тэвэрч, тоглоом хийн, эелдгээр дохиход тэд бүгд кабинет руу чиглэв. Тэд тэнд удаан сууж ярилцжээ. Дараа нь дөрөвдүгээр бригадад Бегунок ярихдаа:

	— Тэнд дан охид цугларсан байсан. Тэд өөр өөрийнхөөрөө Алексей Степанович юу ч хэлэхгүй, загнахгүй. Орон сууц нь ямар юм бэ, тэр эмгэн ямаршуу байна? Петька ямар байна? гээд шалгаагаад байсан. Ванда, байр сайхан, Петька, тэдний ээж хоёр сайн хүмүүс гээд магтаад байсан. Дараа нь Алексей Степанович руу явж очоод, хүзүүгээр нь тэвэрч, баахан уйлав. Бүгд юм гайхамшигтай сайхан байдаг, өрөөнд хадтал уйлаад байдаг, би учрыг олоогүй. Ванда ч уйлж, бусад охид нулимсаа арчаад зугаатай юм болсон.

	— Тэгээд яасан бэ?

	— Цааш нь Алексей Степанович "Володька, чи эндээс холд, чи мөн задарч гүйцжээ!" гэсэн тэгээд би гараад явсан.

	— Яалаа гэж тэр бил ээ?

	— Үнэнийг хэлэхэд, би зүгээр харж байснаас... өөр яагаа ч үгүй.

	— Тэр юу гэж уйлсан юм бол?

	— Тэднийг ойлгоход амар гэж үү? Ванда баярласан, гялайснаа тоочиж, дараа нь кабинетын голд зогсоод «Амьдрал таниулсан, Амьдралд хүргэсэнд баярлалаа» гээд байсан.

	Филька нүдээ бүлтийлгэн:

	— Зөв шүү дээ. Алексейд баярлалгүй яах вэ. Баярлах юм зөндөө. Харин тэр уйлаад байдаг нь ямар учиртай нь ойлгомжгүй байна. Хэрэв «баярлаж» байгаа бол нулимс ямар учиртай байна? Цаадах нь түүнийг ямар нэг зүйлээр зэмлэсэн юм болов уу?

	— Үгүй, өчүүхэн ч буруушааж зэмлээгүй. Эрхлэгч огт уурлаж, уцаарлаагүй, ёстой сайхан зантай байсан.

	Орой нь бригадын дарга нарын зөвлөл хуралдав. Энэ хуралд Петя Воробьёв хүрэлцэн ирж, дөрөвдүгээр бригадын жаалууд үгэнд дурлан гүйж ирээд, Воргуновыг сууж байхыг хараад гайхжээ. Тэр сонсогчидтой зэрэгцэн буйдан дээр суугаад, анхааралтай сонсоно. Торский үг хэлэх зөвшөөрлийг Вандад олгов. Ванда сэтгэл хөдөлсөн харцаар бүгдийг тойруулан харна. Ярьж байхад хоолой нь чичгэнэж, нулимс нь цийлэлзэнэ.

	— Хүндэт хүмүүжигчид ээ! Би энд ганцхан жил амьдарсан, гэхдээ үнэнийг хэлэхэд энэ нэг жилээс өөр амьдрал шиг амьдрал надад байгаагүй. Үүнийг би хэзээ ч мартахгүй. Амьд сэрүүн цагтаа та нартаа, Зөвлөлт засагтаа баярлаж явах болно. Намайг Петяд хайр сэтгэлтэй болсныг та бүхэн уучлаарай. Үүнийгээ нуугаад хэлээгүй учир нь ичээд эвгүй байсан юм. Петяг маань ч гэсэн уучлаарай. Ингэхээр хүмүүжигч хэвээр гэж бодож намайг колонийн шинэ заводод токарьчнаар юм уу, өөр юу ч яах вэ хийлгэхээр үлдээж өгнө үү.

	Петро Воробьёв царай нь улайж Зырянский тийш байн байн харан хулчганаж:

	— Би бол... илтгэгч хүн биш. Гол нь хэлсэн үгэндээ биш, хэлж буй хүндээ байдаг байх. Намайг юу ч ойлгоогүй гэж битгий бодоорой. Би та нарт огтхон ч гомдоогүй. Та нарын хатуу байдаг зөв. Ийм байснаас л Ванда өдий зэрэгтэй явж, өнгө зүстэй, үзэсгэлэн төгөлдөр байна гэдгийг ойлгож байна.

	— Танд тэгээд таалагдаа юу? гэж Зырянский асууна.

	— Тэгэлгүй яах вэ. Шуудхан хэлэхэд Вандад би хайртай. Тиймээс та бүхэн сэтгэл зовох хэрэггүй. Насан туршдаа хайрлаж явах болно.

	Оксана тонгойж Лида Таликовагийн чихэнд:

	— Ямар сайхан бэ гэж шивнэнэ. 

	Цаадах нь зөвшөөрч толгой дохино. 

	Гэлээ ч гэсэн Зырянский үг хэлж:

	— Ванда, Петро хоёр эвгүй юм хийсэн. Тэд насан турш байж болно. Гэхдээ хэн түүнийг мэдэх вэ? Зарим нь ойр зуурын бодолтой байдаг. Бид яаж мэдэх вэ? Ийм байдал гаргаж болохгүй. Дурласан болгоныг дураар нь тавиад байх юм бол сахилга бат гэдэг хаана байна? Энэ тухайгаа бригадын дарга нарын зөвлөлд мэдэгдэх байсан. Тэгвэл бид комисс томилж, шалгаж үзэж болох байсан. Гэтэл тэгээгүй: оргуулж, машиндаа суулгаад алга болсон. Ний нуугүй хэлэхэд эрт дээр үед оргуулдаг байсан юм гэнэ билээ. Би бол зөвшөөрөлгүй суусан хоёрыг... 

	Гэтэл Воргунов хүмүүжигчдийн өмнө анхны үгээ хэлэв.

	— Эцэг эхийн адис, ерөөлгүй юу?

	Зөвхөн Зырянский төдийгүй, бүх хүмүүжигч энэ гэнэтийн довтолгоонд мэгдэж, бүгд Воргунов руу эргэн харвал, тэр бээр жижиг хүүхдүүдийн дунд лагс том хүн сууж сэтгэл таатай бус юм шиг Зырянский өөд шууд ширтэнэ.

	— Би бригадын дарга нарын зөвлөлийн зөвшөөрлийг ярьж байна. Энэ бол ялгаагүй. Ингэсэн хүмүүсийг урьд эцэг эх нь хараан зүхдэг байсан. 

	Воргуновыг анх удаа дуугарсанд Зырянский баярлаж байлаа.

	— Хараахгүй. Гэхдээ Ванда, Петро хоёрыг баривчилгаанд арван цаг суулгавал таарна.

	Филька алсын нэг булангаас хашхирч:

	— Зөв! гэж дэмжив.

	Воргунов харцаараа Филькаг эрж олоод хүнд лагс биеэр тэр зүг тонгойн:

	— Зөв бурууг нь чи яаж мэдээв?

	— Ер нь ил юм чинь!

	— Надад бол харагдахгүй байна.

	— Та саяхан колонид ирсэн болохоор, ямар ч санагдаж болно гэж Филька намуун дуугаар хариу өчив.

	Тэгтэл Воргунов инээж чаддаг, инээхдээ бүр ямар ёжтой байдгийг хүмүүжигчид нүдээр үзэв. Гэдэс нь түнхэлзэн, мөр нь чичирч, амаа байдгаараа ангайгаад бүдүүн дуугаар ха - ха гэж инээнэ. Тэгээд дараа нь тэр Филькагаас нэлээд ширүүн дуугаар:

	— Намайг танай Зырянский шиг хүний мууд дуртай амьтан гэж бод оо юу?

	— Энд сууж байгаа болохоор өөр яах вэ? Харин та түрүүлээд зугтах байх.

	Филька түүнд таалагдсан учир Воргунов дахиад инээв. Энэхүү дүнсгэр ерөнхий инженер ярьж, инээж байгаа нь хүмүүжигчдэд таатай байсан тул тэд чухам үүнд баясаж суув.

	Бригадын дарга нарын зөвлөл их сонин дуусав. Зырянский саналаасаа буцсангүй, түүнийг дэмжиж хоёрхон хүн гар өргөсний нэг нь бригадын дарга биш, санал өгөх ёсгүй Филька байлаа.

	Бригадын дарга нарын зөвлөл Вандаг нэр хүндтэй явуулах, хувь өгөх комисс байгуулах, ажил дээр нь токарьчнаар үлдээх, дараачийн амралтын өдөр зөвлөл бүрэн бүрэлдэхүүнээр Воробьёвынд очиж ямаршуу аж төрж байгааг үзэх, ямар нэг зүйлээр туслах хэрэгцээ бий эсэхийг судлахаар тогтоожээ.

	Ванда энэ зөвлөгөөн дээрээс тун аз жаргалтай тэр ч байтугай Петягаа мартчихсан, охидоор хүрээлүүлэн буцав.

	Орой нь Ванда дөрөвдүгээр бригадынхантай салах ёс хийхээр оров. Зырянский түүнийг эелдэгхэн угтаж, сандалд суулгаад:.

	— Чи надад уурлаж байна уу?

	— Өө, энхрий жаалууд минь, та нараасаа холдоход хүнд байна. Юун уурлахтай мантай. Сайн сууж, намайгаа битгий мартаарай. Сайн нөхөд байсанд чинь их баярлалаа, гялайлаа.

	Володя Бегунок Вандагийн үгийг анхааралтай, сүрхий буурьтай сонсоно. Тэр хоорондоо Филька  уу харж амжив. Филькагийн нүд сэжигтэйеэ гялалзахад, Володя сэтгэлээ барив. Гэтэл Филька хөмсөг зангидан их албархуу, жирийн атлаа сэтгэл хөдөлсөн дуугаар:

	— Бид яах вэ... Бид сайн нөхөд хэвээр байна. Чи үүнд санаа бүү зов. Ванда, харин чи дэмий уйлж байна. Уйлахын хэрэг юу байна вэ?

	Ванда нүдээ арчаад, инээмсэглэн Ваня Гальченко өөд ухасхийн барьж аваад үнсэхэд Ваня гайхан түүнийг хараад, дараа нь санаа авч:

	— Чи намайг ганцаарыг нь үнсээд яах вэ. Бүгдтэй нь салах ёс гүйцэтгэ гэв.

	Ингэсний дараа дөрөвдүгээр бригад цөм шуугилдан үнсэлцэв. 

	Вандагийн гарыг атган: 

	— Чи бидэн дээр ирж байгаарай. Манай бригадад зочилж байгаарай.

	Ванда усан нүдлэхээ больж инээмсэглэн, ирж байна гэж амлав. 

	Дараа нь хаана нэгэн газар уйлсан ч юм бил үү, дөрөвдүгээр бригад лав дахин уйлахыг нь хараагүй билээ.

	Дөрөвдүгээр бригадынхан өөрсдөө Вандатай сэргэлэн наргиантай салах ёс гүйцэтгэсэн бөгөөд хэн ч уйлж унжсангүй.

	
17. Цамхаг дээрх далбаанууд

	Заводын байр, барилгууд баригдаж дуусаж, ийм үед ямар байдаг билээ, яг тийм маягаар хийж захад нь гарахын аргагүй их ажил овоорчээ. Хаа нэг газар суурь машиныг зоож, бусад машинуудыг нэмж буулгасаар байтал ивүүр шороо бэхэлгээ, суурилуур бэлэн болоогүй учир тавих газар олдохгүй байв. Колонийн хашааг хэчнээн эмхэлж, цэгцэлж байсан авч, эмх замбараагүй хөглөрнө. Шинэ барилга дээр мод материал хөндөлдөж хуучин байр, саравч нурж банзны тайрдас, хугархай, хайрга чулуу, тал тоосго, тунгаасан шохойны шаар энд тэнд нүх дүүрэн, эвдэрхий дамнуурга, элдэв наамал сарампайны өөдөс, сийрс зэрэг барилгын хог газар сайгүй хөглөрч гол байранд тулж очжээ.

	«Хогон дунд босож буй» шинэ заводын зэргэлдээ Соломон Давидовичийн хуучин үйлдвэр ноолрон нурж, өнөө маргаашаа хүлээнэ.

	Наймдугаар сарын эцэс гэхэд хүмүүжигчдийн давшиж буй хэсгүүд, колонийн дунджаар арван нэгдүгээр сарын 1-ний шугамд очиж, баруун жигүүр болох охид «сандарч мэгдсэн эсрэг этгээдийг шахаж» арван хоёрдугаар сарын хорьдын шугамд хүргэсэн боловч Соломон Давидовичийн үйлдвэр мөхөж байлаа. Токарийн суурь машинууд шилээ харан жагсаалаас гарч, модны цехэд ч байдал дээрдэхгүй байлаа. Модны тайрдас, гологдол эд анги, элдэв шалдвын хогонд дарагдсан цэнгэлдэх хүрээлэн, ой гутам муухай харагдах бөгөөд хүйтэрч эхлэхэд энд ажиллаж болохгүй гэж Захаров тушаал буулгав. Хоёр ч удаа тэнд түймэр гарч, амархан унтраасны дараа түлэнхий хар толбо энд тэнд харагдах нь энэ байрыг улам муухай болгоно.

	Соломон Давидович хүмүүжигчдэд ярихдаа:

	— Үйлдвэрийн саатлыг давж, шинэ заводыг барьж байгуулж болно. Харин энэ түймрийг давж гарахад бэрх. Миний зүрх ийм ачааллыг даах уу? Яалаа гэж ингэв ээ?

	 Хүмүүжигчид түүнийг тайтгаруулж:

	— Тэр цэнгэлдэх хүрээлэн ч шатна л даа, Соломон Давидович.

	— Түүнийг шатахыг та нар яаж тэгж сайн мэдээв?

	— Хүмүүжигчид бүгд үүнийг ярьж байна.

	— Бүх хүмүүжигч ярьж байгаа нь надад таашаалтай байна. Тэд өөр юм ярьж чадахгүй гэж үү?

	— Цэнгэлдэх хүрээлэнгийн тухай юу? Түүний тухай юу ярих вэ? Соломон Давидович! Энэ бол хуучин ертөнц. Түүнийг нураах хэрэгтэй болно.

	Соломон Давидович гомдож, сэтгэл нь түгшинэ. Тэр одоо оройд Захаровын өрөөнд ирж, буйдан дээр зүүрмэглэж суудаг болжээ. 

	Захаров түүнээс:

	— Соломон Давидович, та яагаад явж унтахгүй байна?

	— Шинэ хэрэг мандахыг хүлээж, чөтгөр ав!

	— Ямар хэрэг?

	— Уг нь инээдэмтэй юм, түймэр хэзээ гарах вэ гэж харж сууна.

	— Цэнгэлдэх хүрээлэнд үү?

	— Өөр хаана байх вэ?

	— Заавал таныг сэрүүн байхад түймэр гарна гэж та яаж бодоов? Өглөө, үүр цүүрээр шатаж болно.

	— Өглөөгүүр бол өөр хэрэг. «Соломон Давидович хар өглөөгүүр унтчихаад, цэнгэлдэх хүрээлэн нь шатаж орхилоо» гэж хэн ч хэлэхгүй. Тэгэхлээр арван хоёр цагт унтвал тохиромжтой, тийм биз дээ?

	 — Тохиромжтой байлгүй яах вэ.

	— Тэгэхээр би таны дэргэд арван хоёр хүртэл сууя.

	Наймдугаар сарын сүүлчээр Крейцер ирж, Соломон Давидовичийн бүх цехээр ороод, Захаровтой уулзаж:

	— Энэ Володькаг бригадын дарга нар цугларах дохио өг гэж хэлээч.

	— Ажлын цаг шүү дээ.

	— Хамаагүй. Ер нь танай ажлыг даруй зогсоомоор байна. Таныхаар бол цэнгэлдэх хүрээлэнд байдаг механик цехэд ажиллаад байж болох хэрэг үү?

	— Тэр болохгүй.

	— Тэгвэл бригадын дарга нарын зөвлөлийг хуралдуул! 

	— Тэгье, дохио өгье!

	Ид ажлын цагийн дундуур «Бригадын дарга нарын цугларалт» дохиог сонсоод бригадын дарга нар хүмүүжигчид бүгд мэл гайхав. Энэхүү гурвантаа дуугарах богино дохио Соломон Давидовичийн хуучин үйлдвэрлэлд ниргэлт болно гэж хэний ч санаанд орсонгүй.

	Хурал ч удсангүй. Шинэ заводоо янзалж, тэнд ажил эхлэхийн тулд хүмүүжигчдийн бүх бригадын хүчийг барилга дээр төвлөрүүлэх нь зүйтэй гэж Крейцер санал болгов. Энэхүү саналыг хүмүүжигчид алга ташин хүлээж авав. Воргунов санал, алга ташилт аль алиныг нь сэтгэл түгшин сонсож сууснаа, хүүхдүүд рүү харж нэг асуулт тавив:

	— Тэр модыг эд бас янзлах уу?

	Бригадын дарга нар уг асуултын мөн чанарыг ойлгоогүй учир гайхан харж, Воргунов бас тэдний харцыг сөргөж мөн гайхан харав. Соломон Давидович эгдүүцэн уруулаа зажлан:

	— Пэ - ээ! Мод хураана! Тэднийг та чөтгөр шулмыг янзлаад орхи гэсэн ч янзлаад өгнө. Шийр, туурай, эвэр, сүүлийг бүгдийг тус тусад нь ялгаад тавьж орхино гэдгийг таны сонорт хүргэе. Та санаа зоволтгүй данс бүртгэлдээ авч болно.

	Воргунов түүн рүү эргэн харж ёжлон:

	— Чөтгөрийг би янзалж үзээгүй. Гэхдээ мод ялгаж янзлахаас амар байх.

	— Та андуурч байна. Чөтгөр зүгээр сууж байгаад янзлуулж орхино гэж бод оо юу? Цаадах чинь хазна, хайрна! 

	Энэхүү өвөрмөц маргааныг Захаров шийдэж:

	— Та хоёр аль аль нь хоцорч явна. Бурхан, чөтгөр хоёрыг үзмэрт тавиад удаж байна. Петр Петрович, модыг бид янзална!

	Воргунов, та нарын янзлахыг үзье гэсэн байдалтай бүхэл биеэрээ бөгцгөнөв.

	Маргааш нь штабын уралдааны бүдүүвч зургийн дэргэд хүн олонтой байв. Дайчин мэдээнд дурдахдаа:

	 

	Наймдугаар сарын 29. 

	Фронтын байдал

	Өчигдөр манай улаан тугт баруун жигүүр, оёдлын цехийн жилийн төлөвлөгөөг бүрэн биелүүлж, эсрэг талд эцсийн цохилт өгөв. Охид огцом дайралтаар хотын баруун цамхгуудыг эзлэн аваад, тэнд одоо ЗСБНХУ-ын улаан туг намиран хийсэж байна.

	Ялах итгэлээ бүрэн алдсан дайсан этгээд хотоос зугтан зайлж байна. Маргааш хэдийгээр амралтын өдөр боловч манай зүүн жигүүр болон төвийн хэсэг хотод орж ирнэ гэж итгэж байна! 

	 

	Жишиг зураг дээр үнэхээр баруун талын цамхаг дээр улаан туг намирч байв. Энэхүү гайхамшигт үйл явдлыг удаан хүлээсэн бөгөөд одоо яг тулаад ирсэн хойно нүдэндээ итгэхгүй шахам.

	Дөрөвдүгээр бригад өдөржин уван цуван жишиг зургийг очиж харвал: үнэхээр цамхаг дээр жижигхэн улаан дарцаг хатгаж, түүн дээр ЗСБНХУ гэж бичжээ. Мөн тэр жишиг зураг дээр хотоос дайснууд яаж зугтаж байгааг дүрсэлсэн байв. Тэд үнэндээ хөх биш, жижигхэн хар, өөдгүй харагдаж байв. Петр Васильевич Маленький тэднийг бэхээр зурсан бөгөөд энэ олон дайсныг дүрслэхэд их цаг зарсан нь илт.

	Оройн хоолны үеэр тушаал уншиж сонсгов. 

	 

	«Тав, арван нэгдүгээр бригад нийтийн хуралд жагсаалаар оролцох. Үлээвэр хөгжим болон тугийн бригадынхан бригадын дарга жижүүрийн мэдэлд бэлэн байсугай» 

	 

	гэсэн товчхон тушаал байв.

	Орой нь нийтийн хурал дээр ёслол болов. Охид ёслолын хувцастай орж ирэхэд тэднийг тугийн дор ёслон угтаж, баяр хүргэж, ер нь магтаж сүйд болов. Охидын ажил харьцангуй хүнд бус боловч тэд сайн ажилласан гэдгийг үгүйсгэх аргагүй байлаа. Иймээс хөвгүүд тэдэнд атаархаагүйгээр барахгүй, бүр баяр хөөр болж, биширсэн харцаар тэднийг ширтэнэ.

	Баяр хүргэлтэд Оксана Литовченко хариу үг хэлэв. Игорь түүнийг бахархан сонсоно. Оксанагийн үзэсгэлэнт сайхныг тэр ганцаар ойлгож, түүнийг хайрлан явдаг гэдгээ бодоход Игорьт бахархах сэтгэл төрнө. Оксанаас өөр ямар ч хүн үүнээс илүү сайхан хэлж чадахгүй байлаа.

	— Эрхэм нөхөд өө! Би ингэж хэлмээр байна. Охид бид ийм сайхан өрөөнд ирээд, дөчин залуу мөнгөн бүрээний аяар бидэнд хүндэтгэл үзүүлж байх юм гэж хэзээ хэний санаанд орох сон бил ээ? Эдгээр хөвгүүд манай тугийн дор жигдрэн жагсаад, бидэнтэй хамт, Алексей Степанович, Соломон Давидович бас манай шинэ ерөнхий инженер Петр Петрович болон одоо энд байхгүй ажил дээрээ байгаа бидний багш, мастерууд, ажилчид бид бүгдээрээ манай нам, их Ленин юу гэж сургаж байсныг мэднэ. Мэдээд зогсоогүй баатарлагаар хөдөлмөрлөн хэдэн зуун мянган ширээ, сандал, тослуур, дотуур богино өмд, цамц хийж хүмүүсийн хэрэгцээнд нийлүүлэв. Одоо бид өөртөө болон эх орондоо чухал хэрэгтэй, машин тоног үйлдвэрлэх шинэ заводтой боллоо. Ингэхлээр Улаан арми одоо зөвхөн сумаар бус машин техникээр дайсанд цохилт өгнө. Манай бүрэлдэхүүн ганцхан цэрэг армид хэрэгтэй төдийгүй зам гүүр, барилга байшин барьж босгож буй бүх хөдөлмөрчдөд хэрэгтэй юм. Хүмүүжигчдээс нэг ч хүн, нөхөр Кировын хэлсэнчлэн хойш сууж холхойсонгүй, харин бидний дунд нэг адгийн амьтан өнөөдөр хүртэл шургалан амь хоргодож байна. Өчигдөрхөн заводын багаж төхөөрөмж алга болсон. Уралдааны штабын зурсан хотоос жижигхэн хар этгээдүүд яаж зугтаж байсан бил ээ? Тийм бузар нэг хар амьтан бидний дунд амьдарсаар байна. Түүнийг олж баривчлаагүй цагт, бид ямар ч баяр баясгалан, амар заяа үзэхгүй гэдгийг нөхөд хүмүүжигч та нарт охид сануулж байна. Мөн түүнийг олсон цагт, хэзээ ч байгаагүй тийм ёслол гүйцэтгэхийг охид бид хүсэж байна!

	Оксана ийм үг хэлсэн юм. Түүнийг сонсож байхдаа хэн нь ямар суурь машин дээр ажилладаг билээ, хэн баруун, зүүн жигүүрт, хэн нь төвд байдгаа ч мартаж орхижээ. Тэр дороо театрын хөшиг, Захаровын мөнгөн цаг, ноднингийн пальто, колониос алга болсон элдэв багаж зэргийг санацгаав. Бас Воленког дурсав. Тэр гайхлыг барьсан цагт колонид хэзээ ч болоогүй тийм баяр хийх хэрэгтэй гэдэгтэй мөн санал нэгтэй байлаа.

	 Бүх юм ойлгомжтой, бүгд адилхан тэгж бодож байсан учир Оксанагийн энэ үгэнд ямар ч хариу хэлэх хэрэггүй байв. 

	Воргунов үг хэлэх зөвшөөрөл авав. Воргунов хэдийнээс нийтийн хурал дээр үг хэлэх болоов? Ер нь Воргунов юу болоов?

	Воргунов суудлаа чахруулан босож, Сталины цээж баримлын өмнөх гишгүүр өөд авирав. Тэр бээр зүгээр байрнаасаа хэдэн үг хэлэх биш ёсоор нь яримаар санагджээ. Воргуновыг цаашид яахыг хүмүүжигчид шохоорхон харж байлаа. Тэр тугчдын өмнөөс харж зогсоод, хуруугаа гозойлгон:

	— Саяын ярьдаг тавдугаар бригадын дарга бүсгүйг Оксана Литовченко гэдэг байх аа! Өвгөн инженер би Оксана Литовченкогийн өмнө мэхийн ёсолж маш сайн байна! гэж хэлмээр байна. Тэр адгийн амьтад бидний суга доогуур нуугдаж, алхам бүрд манай ажилд саад болж байна гэж гол зүйлийг онож хэллээ.Үнэнээ хэлэхэд, танайд ажиллахаар ирж байхдаа тэр дураараа хүүхдүүд юу л хийж гийгүүлэв гэж бодож байсан. Би элдэв нялуун занд дургүй. Одоо ингээд харж байхад та бүхэнтэй зам нийлэх юм байна гэдгийг шууд хэлье. Шинэ заводоо түргэхэн янзлаад, ажиллуулж эхэлье. Бүгдээрээ хамтарч тэдгээр амьтдыг буцламгай усаар мулзлаад өгнө.

	Тэдний фронтын дайчин хэсэгт бас нэг дэм үзүүлэх хүн нэмэгдсэнд хүмүүжигчид баярлан өвгөн инженерт баяр хүргэн алга ташив. 

	Воргунов цааш нь:

	— Харин би ажил дээрээ хатуу хүн шүү. Хэт ширүүн гэж хэлэхгүй. Гэхдээ Алексей Степановичаас нэг их зөөлөн хүн биш шүү!

	— Яг таарна гэж хүмүүжигчид хашхиралдав.

	— Таарах уу? Тэгвэл гар нийл ээ шив дээ? Тэгээд та нар миний үгэнд орж байна шүү!

	— Харин та бидний үгийг сонсох уу?

	— Та нарыг уу? Заримдаа ч сонсохоос аргагүй болно байх!.. 

	Воргунов, Сталины цээж баримлын дэргэд зогсон хөхөрч байхад, хүмүүжигчид буйдангийнхаа хажууд зогсоод инээлдэнэ. Дөрвөн эгнээ зогссон охид, тугчид, үлээвэр хөгжмийнхөн мөн инээлдэнэ.

	Маргааш нь дайчин мэдээнд

	 

	«Дайсан этгээд шинэ хотыг орхин явав. Манай хэсгүүд бүх фронтоор хотод орж ирэв. Бидний улаан туг хотын бүх цамхаг дээр намирч байна. Дайсны сүүлчийн хүч барилгын талбайд орж ирээд, торх, овоолсон мод материал, хогийн саванд нуугдаж байна. Зарим хэсэг нь хуучин цэнгэлдэх хүрээлэнд бүгжээ. Бригадын дарга нарын зөвлөлийн тогтоолоор есдүгээр сард багтаан тэднийг сүүлчийн хорогдох байрнаас хөөж, арван нэгдүгээр сарын 7-ны баяр гэхэд колонид нэг ч дайсан үлдээхгүй болгохоор шийдвэрлэв» 

	 

	гэжээ.

	
18. Урам зориг гэгч энэ

	Барилгын дэвсгэр, хуучин, шинэ байруудын орчмыг цэвэрлэж, янзлан дэг журамд оруулахад нэг сар хэрэгтэй гэж Воргунов тооцоолжээ. Арван нэгэн бригадын хүч бол бага зүйл биш гэдгийг тэр зөв тооцсон аж. Наймдугаар сарын 31-нд нийтийн хурлаар ийнхүү тогтжээ.

	1. Ийм байхад сургууль хичээллэх боломжгүй учир өвлийн амралтыг хойшлуулж хичээлийг есдүгээр сарын арван таванд эхлэх.

	2. «Ажил дуусгах» дохиогүй ажиллаж, аль болохоор их ажиллах.

	3. Хариуцлагатай бригадын хэсгээр ажиллах.

	4. Есдүгээр сарын 15-нд уг ажлыг дуусгах.

	Есдүгээр сарын 1-нд өглөөний хоолны дараа бүх бригад нэг ээлжид ажилд гарчээ. Воргунов өөрөөр тооцжээ. Хоногт 100 хүн/өдрийн ажил гүйцэтгэнэ. Түүнээс «хүүхдийн алдаа залруулах» 35 хувийг хасаж боджээ. Хэдий хэсэгт жинхэнэ хүүхдийн хөдөлмөр өрнөж байсан ч эхний өдөр гэхэд л бүтэн найман цаг 200 хүн ажиллаж бага хүүхдийн балчрын алдаа гэж ер гарсангүй.

	Барилгын талбай гэнэт шинэ төрхтэй болоод явчхав. Урьд нь энд: өрлөгчин, мужаан, будагчин болон бусад мэргэжлийн хоёр зуу орчим хүн ажиллаж байсан. Одоо тэд өөр өөрийн ажил дээр байгаа. Барилгын байдал хэвээр үлдэв. Талбайд хүмүүжигчид орж ирснээс гавьтай өөрчлөлт орсонгүй. Эдгээр хөвгүүд, охид барилгын ажлыг бага мэднэ, биеийн хүч чадал ч бага, гэсэн атлаа тэд бие организмыг тэжээгч цус шиг газар бүхэнд хүрч эрчимтэй ажиллана. Тэдний биеийн оролцоо, үг хэл, инээдэм, шаардлага, итгэл төгс байдал энэ гар бүхнээрээ ажлын хэсэг бүрд хүрч, чирэхийг нь чирч, гулдарч, хяхтнуулан, хашхирч, бие биеэ яаруулан, сүрэг бор шувуу шиг нэг юмыг амжуулаад, хүч дутагдаж буй өөр нэг тийш туслалцаа үзүүлэхээр яаран одно.

	Барилга дотор шороо асгаж тэгшилж буй тэр хэсэгт охид ажиллаж байлаа. Тэдний бригадад шороогоор тэгшлэх амаргүй ажил ногджээ. Хэдэн мянган дамнуурга шороо нааш нь авчирч асгаж тэгшлэх хэрэгтэй байлаа. Тэгээгүй цагт шал тавих, суурь машин зоох байр гаргах боломжгүй байв.

	Хаана нэгэнтээ нууц зөвлөгөөн дээр охид гүйхээрээ ажиллахаар тогтсон юм санж: анхны өдөр энэ арга бүгдэд гайхах сэтгэл төрүүлсэн боловч, хүүхдүүд:

	— Дорхноо ядарна! гэлцэв.

	Гэтэл охид маргааш нь нөгөөдөр нь бас гүйхээрээ ажиллав. Ядрах байтугай ингэж гүйж ажиллаж дадаж байгаа нь илт болмогц хөвгүүдийн дунд:

	— Хараач, хоосон дамнуургатай ч гүйгээд, дүүрэн шороотой ч гүйгээд! гэсэн гайхаж биширсэн яриа гарав.

	Хүүхдүүдийн энэ хурдац Воргуновын сэтгэлийг зовоож эхлэв. Тэр байн байн барилгад орж ирж харна. Түүний дэргэдүүр дамнуурга барьсан хосууд, шилээ харан гүйлдэнэ, инээлдэж:

	— Петро Петрович, сайн уу? гэж мэндэлснээ хөвгүүд тэнд яаж байна, зугаалж явна уу? гэж лавлана.

	Хүмүүжигчидтэй хамт багш нар, бас зааварлагчид ажиллаж байв. Оёдлын цехийн зааварлагч хижээл насны авгай охидод чирэгдэн гүйж санаа нь зовон эсэргүүцэж:

	— Хөгшин авгайг хөлдөө чирэх нь ээ, энэ золигийн охид чинь. Эдэнд ингэж явахад хөнгөн, би араас нь чирэгдэж явна гэж үглэнэ. Гэхдээ надтай явахдаа эд хажуугаас минь дэмнэдэг юм гэнэ.

	Бараг цутгаж дууссан суурийн тэнд жижиг талбайд өвгөн өрлөгчин газар суугаад шүдгүй амаараа инээн:

	— Амьдралдаа ийм юм үзсэнгүй. Би бол эднийг их шаргуу ард түмэн байна гэж хэлмээр байна. Бүгд инээгээд гүйлдээд байдаг. Жаахан залуу сан бол зэрэгцэн гүйж, өмнөх бүсгүйг гүйцэж түрүүлэх сэн гэж бодохоос аазгай хөдлөх юм.

	Тэр гэнэт босон харайж Лена Иванова, Люба Ротштейн хоёрын араас гүйв.

	Дөрөвдүгээр бригадад бетон талбайн хагас тоосгыг бяцлах тусгай ажил даалгажээ. Тоосгоны өөдөс барилгын талбайгаар дүүрэн тарсан байх бөгөөд тэдгээр нь жаалуудын алхны цохилтод дороо бяц үсрэн жижгэрнэ. Нэг харахад нөгөө жаалууд шинэ газар оччихсон явган суугаад алхаараа тогшиж байснаа сурсан зангаараа маргалдаж:

	— Тэр харуулын машиныг «Шепинг» гэдэг юм. Тэгвэл тэнд байгаа жижиг шепингийг «Кейстон» гэдэг юм.

	— Шепинг бас харуулдах машин.

	— Үгүй, харуулынх бол хөнжилд багтаахаар байдаг.

	— Юун хөнжил! Дэвсгэр!

	— Тэгж л ярьдаг!

	— Дараа нь бүтээлэгт, цагаан даавуунд багтахаар гэнэ!

	— Дандаа маргаж байдаг гэж Брацан тэднийг зэмлээд, жижиглэсэн тоосгоны өөдөс рүү харж, — Алив талбайгаас тал тоосгонууд түүгээд ир гэв.

	— Юугаар авчрах вэ? Гараар уу?

	— Дамнуурга хаана байна вэ?

	— Охид авсан, тэдэнд хүрэлцэхгүй байна.

	— Тэгвэл гүйгээд аваад ир.

	— Бас аваад ир, тэд яасан ч өгөхгүй. Тэдэнтэй муудалцвал жижүүрийн мэдээнд орно. Тэдний л зөв болно шүү дээ. Өчигдөр үг өдөөд байхаар нь юу ч хэлээгүй. Гэтэл тэд намайг бүдүүлэг этгээд! гэсэн.

	Брацаны бригад хамгийн чухал болох цардмал явган зам тавих газар ажиллаж байв. Өдөрт гурван удаа замын хар буцалгасан тогоотой машин ирнэ. Колонийн дэвсгэрээр хэдэн зуун метр явган зам зурайна. Одоо тэр зам зарим газраа бэлэн болжээ. Бусад хэсэгт газрыг хонхойлсон бөгөөд Брацаны бригад түүнийг тоосгоны үрдэс, хайргаар дүүргэж бетон цутгана.

	Заводын гол барилгын дэргэд Похожайн бригад мод хурааж янзалж байлаа. Энэ бол зугаатай, сонин ажил байсан учраас бригадын дарга нарын зөвлөгөөн дээр маргалдаж, шодох хэрэг болжээ. Энэ зугаатай, сайхан ажил есдүгээр бригадад ногдсон байна. Похожай зөвлөгөөнөөс гарангуут гол байр луу шууд гүйж, араас нь бригад нь бүгдээрээ дагаж гүйлдэв. Есдүгээр бригадын талаар Воргуновын санаа илүү их зовж байв. Тэр доор зогсоод санаа нь зовохдоо тогтож явна. Шат дамжуурга нь учир нь олдохооргүй барилгын мушгирсан тэр хэсэгт өнөөдөр мод янзлах ёстой байлаа. Хорин метрийн дүнз хөглөрсөн модны дунд босоогоороо дэнжгэнэнэ. Хүмүүжигчид түүн дээр овоорон татаж гаргах гэж оролдоно. Жан Гриф хамгийн дээд талын банзан дээр зогсоод алхаар даллаж дохино. Жан Гриф алхаа авируулын хаа нэгэнтээ буулгахад тэндээс хэд хэдэн банз салж унана. Жан өөрөө нарийн турьхан банзан дээр дайвалзана. Доор нь суугаа хүмүүс, дээрээс унаж буй зүйлд цохиулчихгүй гэж толгойгоо нууна.

	Воргунов одоо «чи» гэдэг болж:

	— Чи юу хийж байгаа золиг вэ?

	— Яагаа вэ? гэж Жан Гриф гайхан асуугаад доош харна.

	Есдүгээр бригадынхан яах гэсэн юм бол гэсэн шиг дээрээс Воргунов руу харна.

	Гэтэл Воргунов энэ үед Жан Грифийн хүчит алхыг мартаад, шүдэндээ олс зуугаад, дүнз өөд авирч байгаа бяцхан Синицын рүү анхаарлаа хандуулав. Воргунов хоёр гараа өргөж, сөөлөнхий хоолойнхоо чадлын хэрээр хашхиран:

	— Чи хаашаа авираад байна вэ? Ямар чөтгөр нь чамайг тийш нь дуудав.

	Синицын мөн дээрээс Воргунов руу хараад:

	— Яагаа вэ? гэж асууна... 

	— Олон юм ярилгүй, одоохон буу!

	Есдүгээр бригадын дарга Похожай бас дээд талын дамжуурга дээр суугаад:

	— Авирч л байг! Бид энд орой болтол зууралдах болж байна. Цаадах чинь олсоо уяж орхиод гүйцээ гэж үг өднө.

	— Наад дүнз чинь бэхэлгээгүй шүү дээ!

	— Хаашаа унах юм бэ? гэж Похожай асууна. Бид арван хоёулаа татаж, чангаагаад унахгүй байгаа юм.

	Маргалдах ч хэрэг байсангүй. Синицын дүнзний орой дээр гарчихсан олсоо уяж байлаа. Воргунов түүнийг нүд ирмэлгүй ажиглана.

	— Явъя, явъя, нэг юм хэлээч. Миний оройны үс оволзох шиг болж байна. Эдний хийж байгааг хараач!

	Демийн уруул нь чичирч, өтгөн сахлаа инээдэмтэй хөдөлгөнө. Воргунов түүний гарыг хөдлөх чиглэлээр харвал, саравчны модон дээвэр дээр арван таван хүн зогсоод:

	— Тийш нь! Нааш нь! гэж хашхиралдах нь үнэхээр сэтгэл хөдлөм явдал байв.

	Тэд хоёр тийш найгахад тэдэнтэй хамт хуучин саравч дэнжгэнэн ганхана. Улам их ганхаж байснаа ан цав гарч, модон өгөр биеэр нь гадас, шаантаг, банз зэрэг цухуйж ирнэ. Воргунов хүмүүжигчдэд ямар нэг юм хашхиран гүйнэ. Гэвч оройтсон байжээ. Саравч нуран унаж, модны үртэс, тоос шороо олгойдон, шажигнах чимээ гарснаа тэр чимээ шуугиан дунд арван таван хүмүүжигч газрын ан цав руу ороод явчих шиг болов.

	Тэдний дуу хоромхон зуур намдсанаа, дараа нь хөвгүүд инээлдэх, шуугилдах дуу гарав. Саравч унаж, модон ханын хавтан газарт хөглөрнө. Түүний доороос хүүхдүүд дараа дараагаар мөлхөн гарч ирнэ. Дем толгойгоо барьж гүйнэ. Воргунов зогсож, алчуураа гаргаж халзан толгойгоо арчив. Жаал хөвгүүд нурдасны доороос бүгд гарч ирээд, дараагийн саравч руу харцгаана. Давжаа биетэй, далбагар чихтэй Коротак нэг юм хашхиран түрүүлэн гүйв. Тэгээд саравчны дээвэр дээр гарч ханхалзана.

	Воргунов одоо хашхирсангүй. Харин тайван бөгөөд захирангуй бүдүүн дуугаар:

	— Хөөе, тэр саравч дээр! Аль бригад вэ?

	— Аравдугаар гэж хэд хэдэн хүүхэд зэрэг хариулав.

	— Бригадын дарга чинь хаана байна?

	— Бригадын дарга би байна, нөхөр Воргунов!

	Илья Руднев гэмгүй царайлан ерөнхий инженер өөд харж, тушаалыг хүлээнэ. 

	Воргунов мөн тайван бүдүүн дуугаар,

	— Чөтгөр авмар. Энэ юу болж байна!

	— Яаж орхи оо вэ?

	— Та аравдугаар бригадын дарга уу? Нэр чинь хэн бэ?

	— Руднев.

	— Би эрхлэгчийн орлогчийн хувьд таныг баривчлах эрхтэй байх аа.

	Рудневийн нүд гайхан, болгоомжилсон байдлаар эргэлдэж

	— Яалаа гэж?

	— Ингэж буулгадаг арга хэн та нарт зааж өгсөн бэ?

	— Энэ арга юугаараа муу юм бэ? Гурав дахь саравчийг буулгаад байна. Одоо хоёр үлдсэн.

	— Би ингэж буулгахыг эрс хориглоно! Мэдэв үү?

	Руднев зөөлөн харцаар Воргуновын нүд өөд ширтэж:

	— Нөхөр Воргунов! Энэ үлдсэн хоёрыг ингээд л буулгаж орхиё. Ялгаагүй шүү дээ.

	— Би зөвшөөрөхгүй.

	— Хоёрхон саравч... юу байх вэ дээ.

	— Та тушаал сөрж байна уу? Нэг цаг баривчиллаа. Одоохон явж баривчилгаанд суу!

	— Нэг цаг баривчилгаанд очлоо гэж Руднев ёслоод бригад руугаа эргэж:

	— Перлов, бригадыг хүлээж ав. Би жагсаалаас гарлаа гэж хашхирав.

	Загзгар биетэй, өргөн мөртэй Перлов мөн ёсолж:

	— Бригадыг хүлээн авлаа!

	Тэр аравдугаар бригадад нэн даруй тушаал өгч! Цаг алдах хэрэггүй! Дайралтаар ав!

	Аравдугаар бригад дээвэр дээр авирч гарав. Воргунов бууж өгч Рудневийн мөрөн дээр гараа тавьж, гоморхсон байдлаар:

	— Руднев, дүү минь, боль л доо! Энэ аргаар болохгүй!

	— Тэгээд яаж?

	— Руднев, одоохон зогсоо! Ганхаж байгааг нь харав уу?

	— Та битгий анхаар!

	Воргунов, эцэстээ бүр уурлаж хашхиран, хараал тавьж, тушааж, аравдугаар бригадынхныг саравч дээрээс буулгав. Дараа нь бригадын дарга нарын зөвлөгөөн дээр Руднев өөрийгөө буруутгасан маягаар:

	— Бид, хоёр саравчийг арван таван минутад эвтэйхэн аргаар буулгаж болох байтал хоёр өдөр буулгаж, илүү хүч цаг гарзадсан гэж шүүмжилжээ. Талбайн захад наймдугаар бригадынхан, шинэ барилгын өмнүүр цэцэг суулгах гэж илүү моддыг булгалж байв. Энд бас шинийг сэджээ. Игорь, Санчо хоёр унагасан бүдүүн царс модны бүдүүн угийг хөрөөдөж Данило Горовой түүн дээр суугаад ханхалзана. Тэдэн рүү Захаров явж очиход Данилогийн царай улайж гомдол мэдүүлэн:

	— Энэ бригадын шинэ дарга чинь ажил өгөхгүй юм, Алексей Степанович гэв.

	
Игорь хөрөөгөө тавьж, эрхлэгчид:

	— Алексей Степанович! Аргагүйн эрхэнд авсан арга хэмжээ. Энэ байдалд Данилаар хөдөлгөөнтэй ажил хийлгэж болохгүй. Түүний биеийн жин, тайван байдлыг харгалзан даруулга, шахуургын үүрэг гүйцэтгүүлэх хэрэгтэй. Данилаас өөр хүн бол биднийг хөрөөдөж байхад тогтож сууж чадахгүй.

	— Өө, тийм үү? Зөв шийдэж гэж Захаров толгой дохино. Харин Данилын бусад чанарыг яаж ашиглаж байна вэ?

	— Дараагийн чанар нь түүний жин мөн. Хар даа, Данило энэ өнцөг дээр сууж байна. Данило, инээ л дээ. Энэ царс хатуу хөрөө зуугаад ер явахгүй юм. Данило ингээд сууж байхад хөрөөдөхөд амархан.

	— Нөхөр Горовойгоор нэмэлт хүч авч гурвуулаа болбол хоёр нь хөрөөдөж байхад гурав дахь нь амарч байх юм биш үү?

	— Огт ашиггүй. Туршаад үзсэн. Ашигт үйлийн коэффициент хамаагүй унаж байсан.

	Данило Горовой сонсож модноос гулсан бууж:

	— Алексей Степанович, та манай хөдөлмөрийн нэгжийн дотор хагарал гарсныг хар даа!

	Захаров инээгээд, яваад өгөв. Холдсон хойноо харвал; Игорь Санчо хоёр хөрөөдөж, Данило модон дээр сууж байв.

	Колонийн арван нэгэн бригад бүр хариуцлагатай даалгавартай. Тиймээс Воргунов бригад бүрд анхаарал тавих ёстой бөгөөд газар бүр тэдний хэт "хүүхдийн" хурд нь түүний сэтгэлийг зовоож байв. Ажлын өдрийн турш ерөнхий инженер хоолойгоо сөөтөл хашхирч, сэтгэл догдолж байснаа Захаров дээр очоод:

	— Үгүй... цаадуулыгаа хараач! Таныг эдэнтэй яаж ажиллаад байдаг юм бэ гэдэгт гайхаж байна.

	Орой нь Воргунов уйдаж гүйцэв. Уйтгарлан объектуудаараа хэсэн явж байснаа, тэсэж чадалгүй, унтлагын өрөө рүү явав. Есдүгээр бригадад ирээд сандал дээр суугаад:

	— Нөхөр Похожай, өнөөх дүнзээ сугалж авч чадсан уу?

	— Ямар дүнз?

	— Яагаа вэ, өнөө дэнжгэнээд байсан... өндөр.

	— Аль нь? Буланд байсан уу? Цутгах цехийн хажуугийнх уу? Эсвэл ард байсан нь уу?

	Воргуновын сэтгэл амарч, халзан духаа чимээгүй арчиж:

	— Өө, гурван шон аваад хаячихсан хэрэг үү? Бурхан минь гэж. Та нар чинь цэвэр цэмцгэр сайхан суудаг юм байна. Бас хөгжилтэй биз дээ?

	Дараа нь тэд урам зориг гэгч юу болох тухай маргалдав. Похожай хэлэхдээ:

	— Шинэ заводоо ингэж л барьж авна даа, Петр Петрович, ийм л урам зоригоор!

	— Ямар... урам зоригоор?

	— Комсомолчдынх шиг!

	— Аан!

	— Та урам зоригт итгэдэггүй юү?

	— Итгэх гэсэн юү гэсэн үг вэ? Мэддэг үү? Эсвэл мэддэггүй юү гэж үү?

	— Тэгвэл урам зориг гэгчийг та мэдэх үү?

	— Мэднэ ээ. Харин та нар геометрийг сайн мэдэх үү?

	— Мэднэ ээ, мэднэ.

	— Тойргийн талбайн томьёо ямар бил ээ?

	— π•r2.

	— Энэ томьёог урам зоригоор яаж өөрчилж болох вэ?

	— Урам зориг гэдэг томьёо эвдэхийн төлөө биш гэдэг нь мэдээж хэрэг.

	— Та нар өнөөдөр нэг биш томьёог эвдсэн шүү дээ!

	— Хэзээ тэр бил ээ?

	— Яагаа вэ. Мод янзалж байхад.

	— Ямар томьёоллыг?

	— Тэнд чинь алхам бүрд томьёо байсан юм. Шон байна гэдэг чинь, нэг л юманд тулгуурлаж байна гэсэн үг. Материалын эсэргүүцлийн тодорхой хуулиуд байдаг. Энэ хуулийн дагуу, модыг хурааж янзлахад ч бас нэг дэг журамтай. Та нар папуасууд1 шиг, шүдэндээ олс зуучхаад авираад байсан. Рудневийн бригад саравч яаж буулгасан гээч? Тэр хэчнээн томьёо эвдсэн бол? Тэгээд томьёо эвдэж болохгүй гэж өөрсдөө ярьцгаана.

	Есдүгээр бригадынхан эгдүүцэн хашхиралдсан боловч сөрөг асуултад орж:

	— Дайнд бол яах вэ? Хэрэв дайн болбол бас томьёо юу?

	— Өөрөөр яах вэ?

	— Томьёогоор уу? Дайнд уу?

	— Хүүхдүүд минь дээ! Дайн гэдэг чинь эх орныхоо төлөө үхэх үү, сэхэх үү? гэсэн ноцтой хэрэг. Анхны томьёо нь энэ мөн биз дээ? За ингээд дуугүй болов уу? Тэнэгээр үхэх эрх чамд бий юү?

	— Юун тэнэг гэж?

	Шаардлагагүй байхад нуувчнаас гарч ирээд гараар даллах юм бол чамайг пүдхийлгэж орхино. Тийм үү?

	— Хэрэв тэгэх хүн гарвал... 

	— Тийм биш. Хэн ч тэгэх ёсгүй. Чи байлдагч хүн, хэрэгтэй хүн, тэгэх эрх байхгүй! Бас дуугүй болов уу? За баяртай... Маргааш та нараар хэвшсэн зүйлийг эвдүүлэхгүй.

	Тэгээд босоод явчхав. Есдүгээр бригад түүний араас харж хоцорсноо, Похожай:

	— Үгүй мөн янзын аа? Урам зоригийн эсрэг байна шүү!

	— Үгүй, эсрэг биш! 

	— Юун эсрэг биш гэж?

	— Яг эсрэг байна.

	— Үгүй, эсэргүүцээгүй.

	Тэгээд энэ асуудал есдүгээр бригадаас колони даяар тарав. Ажил, амралтын аль ч цагт бүгд түүнийг аль болох зөвөөр шийдвэрлэхийг хичээнэ.

	Урам зоригийн тухай асуудлаар энэхүү онолын эрэл хайгуул явагдаж байхад барилга дээрх ажил урьдын хурдцаар явж, Воргунов өөрийн томьёоллоо тэр болгон хамгаалж чадахгүй байлаа. Есдүгээр сарын 15 гэхэд шинэ барилга сүндэрлэж, цэцгийн мандал, явган зам зэргээр түүний гоёмсгоор хүрээлж барилгын талбай танигдахгүй болжээ. Цехүүдэд гялалзсан шинэ шалан дээр суурь машинуудыг эгнүүлэн зоожээ. Хаана нэгэн газар шавардлагын ажил явагдаж, шавардагчид дасаагүй хүнд нөхцөлд оров. Заводын орох хаалган дээр буутай харуул зогсож, шалан дээр хуурай, нойтон олон алчуур дэвсжээ.

	— Нөхөр, хөлөө арчаарай.

	— Юу гэнэ ээ?

	— Хөлөө арч.

	— Би юу?

	— Тийм, та энэ алчуур байна.

	— Хүндэт нөхөр минь, би чинь шаварчин хүн!

	— Хамаа байхгүй.

	— Шаварчин хөлөө арчиж байхыг чи хаана харсан бэ?

	— Тэгвэл, харсан байж таарлаа.

	Хэзээ ч гутлаа арчиж зуршаагүй шаварчин гутлын улаа алчуурт үрж, гайхан харуул өөд харна. Дараа нь тэр шаварчин Воргуновт, бас Захаровт үглэж гомдол нэхнэ.

	Воргунов тэдэнд:

	— Чи тэгээд арчсан уу?

	— Арчсан.

	— Үхээгүй биз дээ?

	— Үхэх юу байх вэ... 

	— Тэгээд л болоо шүү дээ.

	Харин Захаров:

	— Яах ч арга алга. Тэд чинь намайг ч албаддаг юм. 

	— Таныг уу? Арай үгүй байлгүй.

	Тэгээд юу ч болсонгүй.

	Есдүгээр сарын 15-нд нийтийн хурал дээр Воргунов ажил дууссан тухай илтгэж, хүмүүжигчдийн бригадуудыг маш их магтсан боловч томьёоллын тухай юу ч хэлсэнгүй. 

	Хурлын дараа Похожай түүнээс:

	— Энэ тэгээд урам зориг мөн үү, биш үү? Та хэлээд өгөөч гэж асуужээ. 

	Воргунов залирхгаар эргэж:

	— Үүнийг үнэнч шударга үйл, ажилд дурлах сэтгэл! гэж өөрөөр нэрлэдэг юм. Та нарт сэтгэл бий юү?

	— Сэтгэл үү? Байдаг л байх... 

	— За, тэр хар. Үүнийг чинь урам зориг гэдэг юм.

	
19. Шинэ завод дээр

	Хуучин шинэ оюутнууд нэлээд эрт явжээ. Туг дарцагтай жагсаж, захиа даалгавраа өгч төмөр замын буудал хүртэл хүндэтгэн үдэж буудал дээр зарим хүн уйлсан боловч энэ нь дөрөвдүгээр бригадынхан биш билээ.

	Охид Клава Каширинатай салж ядан уйлалдаж, наймдугаар бригадынхан ч Нестеренко, Колос, Садовничий, бас Гроссман гээд олон нөхрөө үдэхэд амаргүй байв.

	Явсан хүмүүсийн оронд шинэчүүд ирэв. Тэдний дотор гэрээсээ ирсэн, «дураараа явагсад», баривчлагдсан янз бүрийн охид хөвгүүд байлаа. Тэднийг ирэх өдөр Игорь Чернявин бригадын дарга жижүүр байв. Тэгэхэд Воленко өөрийг нь хүлээн авч байсныг санаад, одоо Воленко хаана яваа бол гэж бодоход уйтгартай санагдана.

	Шинэ ирэгсэд колонид ихээхэн азтай үед иржээ. Соломон Давидовичийн хуучин цехүүд цоож зүүлттэй, хүмүүжигчдийн гаргасан хуучин замаар өвс ногоо ургажээ. Цэнгэлдэх хүрээлэн шатсангүй. Ажилчид ирээд хэдэн өдрийн дотор нурааж орхив. Хэн ч түүнд харамссангүй. Соломон Давидович хүртэл сэтгэл уужирсан байдлаар санаа алдаад түймэр манаж суухаа болив.

	Соломон Давидович одоо хангамж, борлуулалтын хэлтсийн даргаар ажиллах болов. Энэ албанд томилогдсон өдөр тэр хүмүүжигчдийг хуучин үйлдвэрлэл дээр баатарлаг ажилласанд талархал илэрхийлж, шинэ завод барих зургаан зуун мянган рублийг олох гэж яаж чармайж, зовж байснаа дурсаж, энэ нэгэн сайхан жилийг амьдралдаа мартахгүй гэж ярьжээ. Тэгээд нүдний нь нулимс цийлгэнэхэд, түүнийг хэн ч зэмлэсэнгүй. Дараа нь зоригоо чангалж ингэж хүртэл хэлэв:

	— Урьд нь би өөрийгөө ядарч доройтож яваа хүн гэж боддог байсан. Одоо бол амьд сэрүүн цагтаа мохож, буцахгүй гэдгээ нөхөд хүмүүжигч та нартаа хэлмээр байна. Ийм мохоо занг оппортунистууд бодож олсон юм гэж Санчо Зорин маш зөв хэлсэн.

	Соломон Давидович нэлээд орой болтол Захаровын кабинетад сууж хуучин үйлдвэрээ мартаж, хангамж, борлуулалтын шинэ ажилдаа урамтай бэлтгэж, Захаровт:

	— Үхэх сэхэхээ үзэх болжээ. Манай хангалт муугүй байна гэдгийг танд мэдэгдье.

	Захаров Соломон Давидовичийг тэвэрч, түүний үгийг яльгүй засварлаж:

	— Ялах, ялагдахаа үзнэ гээч, Соломон Давидович. Грекчүүд тэгж ярьдаг байсан.

	— Үхэх, сэхэх гэж ярьдаггүй байсан уу?

	— Үгүй, тэгж ярьдаггүй байсан Соломон Давидович

	— Үхэх гэж ярьдаггүй хэрэг үү?

	— Яг үнэн. Грекчүүд дайнд явахдаа тэгж хэлдэг байсан. «Со шитом» гэдэг нь ялаад ирнэ. «На шите» — гэдэг нь миний цогцсыг авчирна гэсэн үг юм. Тиймээс ялах, ялагдах гэж ярих нь зүйтэй.

	Соломон Давидович энэ түүхэн магадлалыг анхааралтай сонсож, эргэлзэн:

	— Хэрэв би зөв ойлгосон бол бидний хувьд зөвхөн ялагч байх, ялагдах нь зохисгүй хэрэг. Хангамж, борлуулалтын хэлтэст ялагдал ч юу байх вэ дээ?

	— Тийм дээ... 

	— Тэгвэл манай хэлтсийн хувьд давхар хуягтай ялагдалгүй байх нь зөв шив дээ?

	Ийнхүү Соломон Давидович засвар оруулсан сонгодог лоозонтой шинэ тулалдаанд орсон хүн. Удалгүй түүний мэдэлд Миша Гонтарь жолоочтой «Газ» маркийн хөнгөн тэрэг өгөв.

	Үнэндээ шинэ хүмүүс одоо колонид тун азтай байлаа. Тэд шууд шинэ үйлдвэр дээр очиж, анхныхаа өдрөөс эхлэн газар дэлхийн диваажин гэхээр тийм газар ажиллах болов.

	Есдүгээр сарын 17-нд хоёр зуу гаруй хүмүүжигч завод руу оров. Нэг нь механик цех, нөгөө нь цутгах, гурав дахь нь угсрах, өөр нэг нь багаж төхөөрөмжийн цехэд гэх мэтээр хүн бүрд ажлын сайхан байр ногджээ.

	Механик цех нэгдүгээр давхарт оршино. Хоёрдугаар давхар гэж байхгүй боловч, энэ давхарт тагтнууд гаргаж, том танхимын дөрвөн ханыг холбож өгсөн байна. Механик цехэд зөвлөлтийн болон гадаадын тавин сайхан суурь машин зоосон нь: токарийн гол гаргагч, өнгөлөгч, харуулдагч, араа гаргагч, зорох, өрөмдөх, таслах машинууд байгаа. Суурь машин бүр сайхан, өөртөө тохирсон гоёлтой: нэгний нь никельдсэн хэсэг гялалзана, нөгөөгийн нь ган хэсэг даруу дүнсгэр, гурав дахь нь дипломат хүн шиг ганган цэмцгэр, дөрөв дэх нь бусад машинд байхгүй толь шиг гялалзсан хар өнгөтэй, «Кейстон» гэдэг жижиг шепингийн тосыг арчиж амжаагүй ажээ. Түүнийг арчиж цэвэрлэх, арчлах үүрэг шинэ эзэд нь болох Шарий, Ваня Гальченко хоёрт ногджээ.

	Хамгийн түрүүнд токарийн суурь машин «Комсомолчид», «Улаан пролетариуд» ажиллаж эхлэв. Тэдэн дээр гурав, аравдугаар бригад бүгдээрээ ажиллах болов. Нэг өдрийн дараа гол гаргагч машин ажилд орж, энд Зырянский, Поршнев, Садовничий, Яновский гээд колонийн бусад ахмад зүтгэлтнүүд ажиллах болов. Удалгүй цутгах цехийн хайлшны хөндийлөгч ажиллаж, өрмийн гадна талын бүрхүүл болох дээд доод хуяг, суурилуур зэрэг хөнгөн цагаан эд анги гарч эхлэв. Эдгээрийг дараа нь токарийн болон гол гаргагч суурь машинд оруулна.

	Одоо суурь машин дээр ажиллахад тун нарийн ажил шаардана, харин хүмүүжигчид түүнд суралцаагүй учир лабораторид байгаа юм шиг болгоомжтой хөдөлнө. Хоёр минут тутамд тэд загвар юм уу, штанген хэмжээгээр эд ангийг шалгана. Дээд давхрын угсрах цехийг охид, жаал хөвгүүд эзэгнэн, шалмаг гарынхаа шандсыг сорино. Бүрэн өрөм бостол зайтай боловч түүний эд хэсгийг нь энд тэнд охидын гар дамжин эвлүүлнэ. 

	Хичээлийн дараа комсомолын санаачилсан үйлдвэрлэлийн нууцад гүн нэвтрэх хэсгүүд анги танхим, кабинетуудад хичээллэх болов. Тийм нууц гэвэл багагүй, эд анги бүрийн ажиллагаа нь уг суурь машины болон төхөөрөмжийн шинж чанартай холбоотой маш нарийн зүйл билээ. Эвлүүлэлтийн үед зарим эд ангийг өөрөөр, заавал ирлэх хурцлах биш, харин хэвээр хийсэн нь дээр гэдэг нь харагдана. Цахилгаан өрөм бол өдий төдий араа шүднээс тогтсон эд. Тиймээс тэдгээрийг хийнэ гэдэг ярвигтай ажил. Дүнсгэр болхи хөдөлгөөнтэй инженер Беглов долоо хоногийн турш араа гаргагч «Марата» гэдэг машиныг тойрон тас хар царайтай холхисоор байлаа. Семён Касаткин тэр хоёр анхны араануудыг гарах цаг мөчийг амьсгаа даран хүлээж байснаа гараад ирэхээр нь Беглов түүнийг алган дээрээ тавьж харахад Касаткин нь бараг л нулимсаа мэлтгэнүүлэн алга руу нь харж:

	— Дахиад үзүүр нь идэгдсэн байна.

	— Тийм байна.

	— Алив нарийн хэмжүүр дээр нэгийг туршаад үзэх үү?

	Беглов, Семёны царай өөд харахад, түүний бор нүд биш, шөнөжин нухаж зууны далан таваар нарийвчлан гаргасан зорох ажлын тооцоо бичсэн цаас харагдана.

	— Үгүй, дахиад энэ зураасаараа хийгээд үзье.

	— Тэгээд ч гарахгүй байх аа даа гэж Семён хаширлах авч суурь машинаа дор нь ажиллуулж, дахиад л өнөө хоёр амьсгаа даран хүлээнэ. Мятникова, Санчо Зорин, Жан Гриф гээд нарийн механикийн хэмжээ, элдэв хэв загвар барьсан эд шалгагчид цехүүдээр орж гарна. Хүмүүжигчдийн дунд «зуут» гэсэн шинэ үг сонстох болов. Хоёр давхарт «Келенбергер» хэмээх өнгөлгөөний суурь машин эргэлдэж, түүн дээр Александр Остапчин, Похожай хоёр өөртөө байгаа бүхий л хайр сэтгэл, санаагаа тавина. Голыг өнгөлөхдөө минут тутамд загвараар шалгана. Хоёр долоо хоногийн дараа Похожай «зуут» гэдэг үгийг онцгой хүндэтгэлгүй хэлдэг болов.

	— Юу гэмээр байна. Зуугийн талаар хэмжээ авах уу? Гүйцэтгэе, нөхөр зааварлагч.

	Похожай суурь машинаа ажиллуулж, түүн рүү бага зэрэг тонгойн харж, харц, ухаан хамаг оюун билгээ суурь машины хөдөлгөөнийг тооцоход зарцуулна. Похожай машинаа зогсоогоод зааварлагчид деталиа сарвайж:

	— Нөхөр зааварлагч, хагас зуутаар гаргалаа! Хүлээн авна уу.

	Завод өргөжин тэлж: агуулахын тавиурууд зарим эд ангиар дүүрч, цехүүдээс зоргодсыг хайрцаг хайрцгаар гарган асгаж, бригадын дарга нарын зөвлөл дээр модон загвараар ярилцаж, залуу инженер Комаровыг тайлбарлаж өгөхийг хүснэ. Түүний угийн цонхигор цагаан хацар ягааран хүрч ирээд:

	— Багаж хэрэглэлийн цехэд хийж болох бүх зүйлийг хийсэн гэж булзааруулав. Бас дөчин янзын элдэв тохируулга үлдсэн, тэдгээр нь долоо хоногийн дараа бэлэн болно. Соломон Давидовичийн амласан дөрвөн номерын ган хэрэг болоод байна гэв.

	Хүмүүжигчид түүний яриаг сонсоод, итгэж хүндэлсэн мөртөө ийнхүү асуув.

	— Тэгвэл дөрвөн номерын болдыг авчраад байхад яагаад хоёр хоног агуулахад хэвтсэн хэрэг бил ээ? Дараа нь санаанд ороод бичиж авсан юм уу?

	— Эд ангийн зураглалын зуун арван гурав дахь нь яагаад алдаатай болсон бил ээ?

	Комаровын царай улам улайж, Воргунов өөд харахад, Петр Петрович:

	— Юу гэнэ ээ? Та юу гэж над руу хараад байна вэ? Наадуул руугаа хар!

	Филька Шарий, ерийнхөөрөө, хивсэн дээр суугаад үг нэмэрлэн:

	— Энэ чинь Иван Семенович Надежда Васильевнад их анхаарал тавьдаг учир.

	— Филька, чи юу болж байна! Чамайг зөвлөгөөн болгон дээрээс хөөж гаргаж байх уу? гэж Торский ундууцав.

	Филька уруулаа унжуулан, харцаа өөрчилж, өөрт нь дандаа шударга биш хандаж байдаг юм шиг гонсойв. Гэсэн хэдий боловч Филькагийн энэ үгийн дараа Комаровын байдал амаргүй байв. Тэр өнөөх зураглалтай цаасаа түргэн хумьж аваад:

	— Би ийм яриаг тэсвэрлэж чадахгүй... Би ажиллах гэж ирсэн болохоос биш, зэмлүүлэх гэж ирээгүй.

	Бригадын дарга нар дипломат зан гарган цонх өөд харна. Оксанагийн уруул үл мэдэг чичирнэ. Захаров нүдний шилээ засна.

	Орой нь Комаров халагдах өргөдөл барьж Захаров дээр хүрч ирэв. Захаров өргөдлийг өмнөө тавиад түүний бичгийн хэлбэр галбирыг итгэлгүй янзтай хараад:

	— Иван Семёнович! Энэ явдал хэрэггүй!

	— Юу хэрэггүй гэж? Тэд миний хувийн хэрэгт... ямар хэрэгтэй юм бэ.

	— Үүнд чинь тийм сүртэй юм юу байна? Таны хувийн ажилд ичмээр юм байхгүй. Таныг Надежда Васильевнад хайр сэтгэлтэй болсныг бүгд мэднэ. Бүгд таны төлөө сэтгэл зовж, баярлаж явдаг. Харин Филька бол тийм юм юугаа мэдэх вэ?

	Энэ явдлын дараа Комаров арав орчим өдөр дүнсгэр амьтан алхаж, Надежда Васильевнатай уулзахаас зайлсхийж байлаа. Арван өдрийн дараа дахиад л бригадын дарга нарын зөвлөл дээр хүмүүжигч Редькийг механик цехэд шилжүүлэх эсэх асуудлаар бөөн яриа болжээ. 

	Комаров эсэргүүцэж байснаа сүүлдээ бүр уурлаж:

	— Манай цехээс Редькийг авбал би энэ заводоос явна гэж мэдээрэй.

	Ингэж хэлээд цонхигор царайгаар бригадын дарга нар луу ууртай харахад, цаадуул нь гайхаж, Филька:

	— Зөв ярьж байна! Ямар учраас!

	Бригадын дарга нар саналаа буцааж, орой нь Захаров Комаровт:

	— Хар аа биз дээ, цаадах чинь таныг хамгаалсан.

	Комаров инээмсэглээд, Захаровын өрөөнөөс шууд Надежда Васильевнагийнд очихоор явав.

	Соломон Давидовичийн ажил үйлс, аадрын өмнөх тэнгэр шиг бөөн бараантана. Байсан мөнгөө барилга, тоног төхөөрөмжид зарж дуусаад, хуучин завод хаагдаж, шинэ нь хараахан бүтээгдэхүүнээ гаргаагүй байлаа. Тэгээд Соломон Давидович адгаж:

	— Хэчнээн санал гаргаад, ямар урьдчилгаа амлах нь хамаагүй. Гагцхүү өрөм борлуулах гэрээ хийгээд орхи.

	— Өрөм байхгүй гэж Захаров хариулна.

	— Гарна шүү дээ. Эсвэл хэзээ ч гарахгүй юм уу?

	— Анхны өрмүүд тааруу гарах байх.

	— Түүний сайн муу нь ямар хамаа байна, зарж болно биз дээ?

	— Зарж болохгүй.

	— Алексей Степанович, та энэ үгээ уур унтуугүй хүнд хэлж бай. Би уцаар хүн шүү. Бэлэн бүтээгдэхүүнээ зарж болохгүй гэж юу гэсэн үг вэ? 

	Захаровыг дуугүй байхад, Соломон Давидович зовж шаналсан байдлаар санаа алдаж:

	— Одоо би хүн гэж үү? Би бол нуруугаа авсан морь шүү дээ! Шинэ завод нь аливаа жинхэнэ ажил үйлсийн нэгэн адил хүнд хэцүү зүйл байв. Энд тэнд гацаж, бүгд ойлгомжтой, сайн гэж байсан тэр хэсэгт гэнэт нууц нарийн зүйл гарч ирнэ. Зөвхөн Соломон Давидовичийн уур хүрээд зогссонгүй, дөрөвдүгээр бригадад ч хариуцлагаа ухамсарлах сэтгэл түгшсэн, тайван биш байдал ноёлох болов. Хүмүүжигчид шинэ заводыг тэдэнд хувь тавилангаар олдсон асар их аз жаргал гэж хүлээн авав. Октябрийн хувьсгал хүмүүст шинэ амьдрал авчирсны адил тэдний аз жаргалыг цахилгаан багаж хэрэгслийн заводоос салгаж үзэж болохгүй байлаа. Иймээс цахилгаан өрмийг түргэн гаргах гэж, тэдгээр өрмийг авахаар Улаан армийн төлөөлөгч, үйлдвэрийн элч нар ирэх өдрийг ойртуулах, Зөвлөлт засгийн газар гадаадаас цахилгаан өрөм авах явдлыг зогсоох захирамж гаргахыг түргэтгэх гэж яарсаар байлаа. 

	Заводын хамгийн сайн суурь машин болох хавтан өнгөлөгч «Самсон Верке» Игорь Чернявинд ногджээ. Тэр машин механик цехийн буланд «Кейстон» хэмээх жижиг машинтай зэргэлдээ байна. 

	Игорь Чернявин нөхдөдөө:

	— Энэ суурь машин бол сэтгэл булаасан эд. Үүнтэй ярилцаж ч болно.

	Игорь үнэхээр, ялангуяа өглөөд, ажилдаа ирээд машинтайгаа ярьдаг байв. Түүний суурь машин сонин ажиллагаатай: өнгөлөх гэж байгаа хавтанг банзанд бэхлэхгүй, хажууд нь нэг зүйл залгахад, өнөөх хавтан ширээнд наалдаж яг өөрийнх нь хэсэг юм шиг болно.

	— Үүнийг соронзон ширээ гэдэг юм гэж Игорь ярина.

	Тэглээ ч гэсэн Игорьт цохилт ирэв. Суурь машинд нь байдаг жижиг шүүгээнд Соломон Давидовичийн арай ядан олсон ганцхан энэ машинд хэрэгтэй, жижиг савтай, үнэтэй тос байжээ. Гэтэл нэг өглөө Игорь ажилдаа ирээд өнөөх шүүгээгээ нээж үзвэл савтай тос нь байсангүй. Шүүгээнд хийхээ мартсан юм болов уу? Машиныхаа хавиар эрээд, бодол болж байснаа сандран:

	— Синьор! Би өчигдөр чиний эд ангийг тосолж байгаад савтай тосоо шүүгээнд тавьсан! Түүнийг хааш нь хийчхэв?

	Өнгөлөгч нь дуугүй л байна. Түүний байдлыг ажвал, энэ явдалд бас гонсойсон нь илт байв. Хажууд нь «Кейстон» дээр Филька ажиллана. Игорь хүн, машин хоёр луу сэжигтэй харсан боловч, тэдний байдал тун сэрдмээргүй харагдана. Игорь өдөржин тосоо эрсэн авч түүнийг олсонгүй. Ийм явдалд хүмүүжигчид гайхахаа больжээ.

	Колонид хулгай гарсаар. Шинэ завод ажилд орсноос хойш голдуу багаж алга болдог болов. Аль нэг суурь машины дэргэдээс ямар нэг зүйл алга болохгүй өдөр гэж байхгүй. Нарийн хэмжигч, штангенциркуль, тохируулагч, түлхүүр, үнэтэй араанууд алдагдана. Ажлын дараа суурь машин арчлах аар саар зүйлээс бусдыг нь агуулахад өгч, үлдсэн хэсгийг шүүгээ шургуулгад хийж цоожилж байх тухай Захаровын тушаал гарчээ. Энэ ч нэмэр болсонгүй. Цоожтой байсан зүйл мөн л алга болно. Цутгагч байсан, одоо түлхүүр багажийн агуулахын эрхлэгч Баньковский алга болсон зүйлд акт тавиад Воргуновоор гарын үсэг зуруулахаар очихдоо,

	— Энэ колонийн тэн хагас хувь нь хулгайч байх аа. Бүгдийг нь хулгайлаад дуусна даа.

	Воргунов хөмсгөө атируулан, актад дурамжхан гарын үсэг зурна. Дараа нь Захаров руу очиж:

	— Одоо яана аа? Ажиллахын арга алга. Бичил хэмжүүрүүд бол их үнэтэй, барагтай олддог эд биш.

	Захаров түүнийг дуугүй сонсож байснаа сандал дээрээ огцом эргэж, нэг өвдгөө тохойлдон, нөгөө өвдөг дээрээ нударга зангидан тулаад доод уруулаа зууна. Воргунов түүнийг ажиж байснаа:

	— Та юу гэж бодож байна? Колонид хэдэн хулгайч бий вэ? 

	Захаров өвдөг тулан суусан хэвээр:

	— Петр Петрович, хулгайч байх нь байна. Манай хулгайч бол өр зүрх өөртэй бололтой, заводоосоо хулгай хиймээргүй юм.

	— Тэгвэл хэн хулгайлж байна вэ? Хэрэв зорогч алга болчихвол, бид удаан ажилгүй зогсох болно гэж бодохоос унтаж байхдаа хүртэл бие эвгүйрэх шиг болох юм. Тийм зорогч хот даяар ганц ч байхгүй. Биднээс өөр хэнд ч хэрэггүй. Зорогчийг хийхэд хэр зэрэг хэцүү байдаг гэж та бодож байна?

	Нүүрэн дээрээ төрөлхийн мэнгэтэй хүн түүндээ дасдаг гэж ярьдаг. Колонид гараад байгаа хулгай бол хамт олны дүр төрхийг эвдэж байгаа бузар хар толбо мөн. Тиймээс хүмүүжигчид түүнд дасаж чадахгүй байгаа юм. Игорь хэдэн өдрийн турш тосоо хайж, бусад нь бичил хэмжигч, штангенциркулээ эрж аргаа барна. Тэд тонуулж гонсойсон суурь машинаа биш, харин нийтийн уй гашуу, хамт олны яаж ч чадахгүй байдалд гонсойно.

	Хоолны өмнө бригадын дарга жижүүр Рыжиковыг Захаровын өрөөнд орж ирэхэд хүртэл Игорь тосоо хайсаар байлаа. Рыжиков ёслохоо ч мартаад:

	— Алексей Степанович, дахиад хулгай гарчээ. Араа гаргадаг зорогчийг бүгдийг аваад явж.

	— Юу?

	— Арван найман ширхэг юмнаас ганцыг ч үлдээсэнгүй!

	Захаров хавчаарт шилээ авч ширээн дээр тавиад, гараараа нүдээ дарж, дараа нь хацраа үрж байснаа:

	— Мэдлээ!

	— Алексей Степанович! Нэгжлэг хийх хэрэгтэй.

	— Нэгжих хэрэггүй.

	Рыжиков, санаа алдаж, дуугүй ёслоод гараад явав.

	
20. Дайснууд

	Оройн таван цагт Филька, Ваня Гальченко хоёр Захаровын кабинетаас гарч ирэв. Володя Бегунок бригадын дарга нарын цуглааны дохио өгөв. Рыжиков бүрээн дуу сонсоод, бригадын дарга жижүүрийн зөвшөөрөлгүй яагаад гэнэт цуглааны дохио өгөв гэж гайхжээ. Тэгээд Захаров дээр очиж лавлав.

	 — Өө, тийм л дээ. Чи уучлаарай, яаралтай хэрэг гараад. Би чамайг оройн хоолоо хойшлуулж бай гэж хэлэх гэж байсан юм. Хурлын дараа хоолоо иднэ биз.

	Бригадын дарга нар цугларахаас өмнө Игорь Чернявин Захаровын өмнө ирж,

	— Миний тосыг Филька, Ванька хоёр дальчихсан байна. Би яг мэдэж байна. Та тэднийг хатуухан байцаагаад өгөөч.

	— Чамд нотолгоо байхгүй биз дээ?

	— Хэрэв нотолгоотой байсан бол, сандраад байх юмгүй байсан. Шууд л бригадын дарга нарын зөвлөгөөнд оруулна. Та тэднийг сайн байцаад өгөөрэй. Тэд миний зэргэлдээ «Кейстон» дээр ажилладаг, тэгээд туучихсан байна.

	Кабинетад Воргунов, Соломон Давидович, бас Надежда Васильевна байлаа. Игорь тэднээс зовсонгүй, одоо хэнийг ч өрөвдөж болохгүй, юуг ч тооцохгүй нь дээр. Захаров яагаад ч юм инээмсэглээд Игорийг тоосон шинжгүй:

	— Би юу хийж чадах вэ?

	— Тэднийг одоохон барьж авъя, Алексей Степанович, би дуудаад ирэх үү?

	— Дууд.

	Дуудах гэж удаж түдсэнгүй. Игорь хаалга нээж:

	— Хөөе, та нар ороод ир гэв.

	Хардагдаж буй хоёр «наашаа ор» гэдгийн учрыг тааварлаж Филька Ваня хоёр кабинетад орж ирээд ёслов. Ваня буйдан дээр чимээгүй сууж, тааз ширтэв. Филька, Захаровын ширээний өмнө зогсож ярьж хэлэлцэхэд бэлэн байв. 

	Захаров хавчаар шилээ засаад, ширүүхэн дуугаар:

	— Чернявин... та хоёрыг савтай тос авсан гэж байна.

	Филька Игорь өөд харж:

	— Тэр тосыг бид авсан юм уу? Яадаг гайхал вэ? Бид юу ч аваагүй.

	Филькагийн нүүрний хөдөлгөөн, үнэмшилтэй, албархуу харагдана.

	— Игорь, чи бодоод үз, чиний тосоор бид яах юм бэ? Бид өөрийн тостой.

	— Миний тос онцгой, их үнэтэй тос! 

	— Бас онцгой юу? Хайран юм болж! Тэр чинь хаана байсан юм бэ?

	— Чи юу гэж хэнэггүй зан гаргаад байна вэ? Хаана байсан! Суурь машины хайрцагт!

	Филькагийн дургүй хүрч, толгой сэгсрэн: 

	— Чамд хайран байгааг би төсөөлж байна.

	— Хар даа, бас төсөөлж байна гэнэ. Та хоёр миний тосыг аль хэдийнээс шохоорхоод байсан.

	— Чамд тийм юм байдгийг бид мэддэггүй байсан. Ваня, тийм биз дээ?

	Ваня энэ яриаг сонирхохгүй байгаа юм шиг. Ваня кабинетыг харж шохоорхоно. Энэ нь Соломон Давидович, Воргунов болон бусад хүний харцтай тулгарахгүй эвтэйхэн арга байлаа. Ваня толгой сэгсрэх нь тэр тосыг мэдэхгүй гэсэн хариу бөлгөө.

	Игорь хашхиран:

	— Ах захаа мэдэхээ больж! Мэдэхгүй гэж хэнэггүй хэлж байгааг нь. Наад тосоор чинь нэг тослоод өгье гэж гуйгаад салдаггүй байсан биз дээ?

	Филька гэнэн сэтгэлээр зөвшөөрч:

	— Тэгээд юу гэж?

	— За хар даа.

	— Зүгээр... өгөхгүй бол хэрэггүй гэсэн.

	— Соломон Давидовичийг тийм тос олж өгөөч гэж хэчнээн шалсан билээ. Бараг уйлан алдаад аваад өгөөч гэж гуйдаг байсан. Одоо юу гэмээр байна?

	Үнэхээр Филька одоо юу гэх юм бол? Энэ асуулт хүн бүхнийг гижигдэнэ. Захаров урагш болж, зангидсан гараа дэрлэв. Филька хамраа арчаад үнэмшүүлэл төрүүлэхээр гараа өргөн:

	— Гуйж байсан. Түүнд муу юм юу байна? Уйлж дуулаагүй, зүгээр авч өгөөч гэж гуйсан.

	— Тэгвэл сүүлийн дөрвөн хоног гуйхаа больсон, тийм үү? 

	... Дэмий битгий булз!

	Филька эргэн:

	— Булзсан юм огт алга, тэгээд юу гэж?

	— Тэгээд яагаад гуйхаа больсон юм бэ?

	— Алийн болгон дагаж гуйх вэ? Авч өгөхгүй бол болино биз. Чамд худалдаж аваад өгсөн, бидэнд өгөөгүй. Тэгэхээр тэр хүн чамд илүү талтай байдаг хэрэг.

	Блюм буйдан дээр төвийг сахиж сууснаа тэссэнгүй,

	— Ямар хор шартай жаал вэ?

	Хүмүүс юу ярихыг алиныг тэр гэх вэ. Ваня эргэж харсангүй. Харин Филька эргэн харж, санаандгүй байтал Соломон Давидович өөд харж эелдэг инээмсэглэв. Соломон Давидович түүн рүү хуруугаараа зааж чичилнэ.

	— Та нар яаж тосолдог бил ээ? гэж Игорь цааш нь шалгаана.

	Филька ийм цохилт ирнэ гэж санасангүй, Ваня ч хөлөө сунган, чихээ сортойлгоно. Филька дахин гомдсон байдлаар нүүрээ буруулж:

	— Зүгээр л...

	— Би мэдэж байна. Колони даяар унтаж байхад та хоёр, босоод, цонхоор гарч цехэд ирдэг. Филька нь тослоод, Ваня нь хүн харж байдаг. Тийм биш гэж үү?

	Захаров одоо Филькагийн нүднээс хараагаа салгахгүй байв. Энэ нь маш эвгүй аж. Хэн рүү ч ингэж харж байгаагүй шиг... Тэгээд Филька нарийн ширийн зүйлээ тоочсонгүй. Товчхон хариулна.

	— Санаандаа эвтэйхнээр тосолдог... 

	Ваня Гальченко буйдан дээрээс цовоо дуугаар дэмжин зөвлөж;

	— Чи өөрөө ч гэсэн эрт босоод тосолж байхгүй юу.

	Игорь яах учраа олохгүй гараа алдлав.

	Соломон Давидович өөр нэг аргаар үзэж алдъя гэж бодоод: 

	— Ийм л сайн жаалууд даа!

	Гэсэн ч Захаров түүний манж үгийг таслав. Тэр гараа дэрлэсэн хэвээрээ аажуухан:

	— Ичдэггүй золигууд, гар гэж зандрав.

	Филька Ваня хоёр зэрэг ёслов. Ёсолгоо нь баяр баясгалантай байсан боловч тэд даажигнасан хорон харцаар Игорийг харж амжив. Хоёр жаал бие биеэ түлхэн кабинетаас гарч явцгаав. Бүгд чанга хөхрөлдөхөд, Игорийн сэтгэл дундуур:

	— Ийм нөхдийг ч яах вэ дээ?

	Соломон Давидович Игорийг тайтгаруулан:

	— Чернявин, би чамд яг тийм тос аваад өгнө. Тэд тосолж л байг. Тэд чинь тэр «Кейстон» машинаа үнэнхүү хайрладаг юм.

	Воргунов Игорийг дооглон:

	— Нөхөр Чернявин, өнөөх тосны учрыг олсонгүй юу?

	— Тэдэнтэй уг хэлээ ололцох аргагүй. Тэр бид сайн харьцаатай байдаг юм. Түүгээр далимдуулж байхгүй юу. Савтай тосыг дуусгасны дараа л хэлнэ. Одоо бол яагаад ч хэлэхгүй! Тэд тосыг буцааж өгөх хүсэлгүй байгаа. Хаанаа нуугаад байгааг мэдвэл сонин байна. Би унтлагын өрөөнд нь хүртэл үзсэн.

	— Тэдний нүүрэн дээр үү?

	— Яадаг юм бэ. Тэдэнтэй нэрэлхэж байх юм уу?

	— Эд... сайн жаалууд! Харин надад өнөөх зорогч ердөө сэтгэл амраахгүй байна.

	Баньковский хаалгаар шагайж:

	— Алексей Степанович, намайг зөвлөгөөнд дуудсан уу?

	— Тийм, маш чухал асуудал байна, та байж байгаарай.

	— Өнөөх зорогч уу?

	— Тэр талаар ч ярья.

	Баньковскийг далд ороход, Воргунов:

	— Зорогчийн асуудлаар зөвлөл хуралдуулах гэж үү? гэж лавлана. 

	Захаров ширээнийхээ цаанаас гарч ирээд:

	— Зорогчуудыг өнөөдөр таны ширээн дээр тавих байх гэж найдаж байна, Петр Петрович.

	Володя Бегунок хаалга нээж:

	— Бригадын зөвлөлийнхөн цуглараад байна, Алексей Степанович.

	Яаралтай зөвлөгөөнд жаахан гайхсан Торский хуралдааныг нээв.

	— Алексей Степанович үг хэлнэ.

	Захаров бригадын дарга нар болон ердийн зочдыг тойруулан хараад:

	— Миний хэлэх юм товчхон: Харин би Филька Шарийд үг хэлэх зөвшөөрөл олгоно уу гэж хүсэж байна гэв.

	— Филька илтгэл хийх болж байна уу?

	— Тийм, нөхөр Шарий маш чухал асуудлаар илтгэл тавина. Гэхдээ чухал асуудал дээр нөхөр Чернявины тосны асуудал нэмэгдсэнийг би мэдсэнгүй. Гэвч ялгаагүй, харин илтгэгчийг анхааралтай сонсоно уу. 

	Филька хэзээний илтгэгч хүн шиг албархуу байдлаар босож Торскийн ширээ рүү очиж явснаа Лида Таликовагийн сэргэлэн харцыг ажиглаад жаахан доош хараад:

	— Өнөөдөр Ваня Гальченко бид хоёр босох дохио өгөөгүй байхад цехдээ ирсэн юм.

	— «Кейстон» тослохоор гэж Воргунов үл мэдэгдэм сонстохоор бувтнахад бригадын дарга нар инээлдэв. 

	Филька зөвшөөрч:

	— Тийм ээ. Ингэхэд бид шепингээ тосолж болохгүй гэж үү?

	— Тос нь хулгайны юм гэж Игорь хэлэв.

	Филька хурлын дарга руу эргэж:

	— Витя, намайг битгий дайраад бай гэж хүсье.

	— Ярь, ярь, бүү гомд гэж Витя хариу өчив.

	— Ванд бид хоёр цехэд ирээд тосолж байлаа. Тэгтэл цутгах цехээс гарч ирж байсан Ваньковский Рыжиков хоёртой тулгарав. Бид «Самсон Верке» машиныхаа ард түргэхэн орж хартал... 

	Хуралдаан болж байсан өрөөнд тас няс дуу гарч, цохилтын дуу чимээ, Зырянскийн:

	— Үгүй, би харж байна! гэсэн хашхирах дуу сонстов.

	Рыжиковыг хаалганы дэргэдээс хүчээр түлхэж тасалгааны гол дунд шууд авчрав. Энэ хооронд тэр хацраараа шал мөргөж эвгүй унаад босож ирэхдээ амнаас нь цус гарсан байв. Бүгд суудлаасаа босон харайв. 

	Захаров хашхиран:

	— Хүмүүжигчид! Эмх замбараатай бай! Зырянский юу болоод байна? Брацан, наадахаа өргөөд босго.

	Гэвч Рыжиков өөрөө өндийж, тасалгааны голд зогсоод, амныхаа цусыг ханцуйгаар арчив. Тэр ханцуйдаа бригадын дарга жижүүрийн тод торгон зүүлттэй байв. Зырянский түүн рүү түргэн очоод, зүүлтийг нь хуу татан авав. Зырянский зүүлтээр нэг далайснаа түүнийг шал уруу хаяад Рыжиков руу давшлав:

	— Бас улаан даавуун зүүлттэй, муу хог! Яаж байгаа нь энэ вэ? Зугтах нь уу? Би чамайг бүр өглөөнөөс хараад байгаа юм. Хаалганы дэргэд суугаад, зөвлөгөөний үнэр авчхаж!

	— Зырянский, боль. Хэн ч юу ч мэдэхгүй байна гэж Торский Филька өөд дохив. Түүнийг дэргэдээ суухыг зөвшөөрөх хүн олдоно гэж төсөөлөхөд хэцүү байсан учир Рыжиков голд зогссоор үлдэв.

	Рыжиков дайсан болох нь бүгдэд тод болж, Рыжиков өөрөө ч үүнийг үгүйсгэхгүй байв. Тэр ганц ч үг дуугарсангүй, хүчээр үзэхэд эсэргүүцсэнгүй, саяхан хамрыг нь нээх шахсан өнөөх шал уруу гөлөрнө. Одоо бүх бригадын дарга нар гялалзсан харцаар Филька өөд ширтэж, нэг нь бүр түлхэж:

	— Ярь, ярь! гэнэ.

	— Тэгээд бид «Самсон Верке»-гийн ард нуугдаад сууж байлаа. Баньковский Рыжиковт: өчигдөр Беглов зорогчуудыг орой болтол янзлаад байсан. Тэд одоо энд байгаа гэсэн. Тэгээд нэг дэгээ түлхүүрээр дор нь нэг хоёр гээд л Семёны жижиг шүүгээг онгойлгоод авчихсан. Дараа нь Рыжиков: «Штангенциркулиудээ зарсан уу?» гэж асуусан. Баньковский: «Зараагүй, тэр чухал биш». Яг тэгж хэлсэн. Рыжиков инээж: «Одоо зорогч байхгүй гараа хумхиад суух болно!» гэсэн: Баньковский инээхгүй, харин нэлээд ширүүнээр: «Захын муусайн юм завод барих болж» гэж хэлсэн. Дахиад юу ч яриагүй, тэр их ууртай харагдсан. Рыжиков уурлаагүй, инээгээд байсан. Тэгээд зорогчуудаа, Баньковский халаасандаа хийгээд аваад явсан. Бид машинаа тослохоо мартаад гүйж ирээд Алёшад, дараа нь Алексей Степановичид хэлсэн.

	Филька үгээ дуусгаад Захаров өөд харав. Захаров түүний бүснээс барьж, өөр лүүгээ татан барьж хурал дуустал дэргэдээ зогсоожээ.

	Зөвлөлийнхөн бүгд Баньковскийд хандав. Тэр буланд хөлөө ачаад суучихсан, дээр нь байгаа хөлөө дохилзуулж сууна.

	Торский түүнээс:

	— Баньковский, та юу хэлмээр байна гэж асуув.

	Баньковский цонхигор боловч айж тэвдсэн царай гаргалгүй:

	— Надад ярих юм алга. Энэ жаалууд юу ч гэж донгосож болно.

	Зырянский түүний нүүр өөд харж инээмсэглэн:

	— Энэ хүнд ярих юм байхгүй бол, бидэнд шалгаагаад байх хэрэг алга. Өрөөнд нь одоохон нэгжлэг хийе.

	— Бидэнд тийм эрх бий юу?

	— Бид эрхгүй. Гэвч Баньковский зөвшөөрөх биз? Иргэн Баньковский, та зөвшөөрөх үү?

	Зырянский энэ асуултаа дооглонгуй тавьсан бөгөөд хүмүүжигчид ч мөн шоолон харна. Гэхдээ Баньковский тунирхан:

	— Би ерөөсөө татгалзаагүй. Гэхдээ та нарт тийм эрх байхгүй. Хүн болгон нэгжлэг хийгээд байх юм бол юу гэгч болох вэ... 

	— Тэгвэл бид зөвшөөрөлгүй... 

	Бүгдийн харц Захаров өөд ширтэхэд, тэр гараа сэгсрэн

	— Үгүй, бид энэ боломжийг алдаж болохгүй. Зөвшөөрөл гээд байх юу байна вэ? Баньковский та гэмт хэрэг үйлдсэн газар дээрээ баригдсан. Бид тантай ёсорхоод байхгүй.

	— Хэн барь аа вэ? гэж Баньковский хашхирав.

	— Бид барьсан. Ойлгов уу? Бид. Торский, нэгжлэг хийх гурван хүнтэй комиссыг томилж явуул.

	Комисст: Зырянский, Чернявин, Похажай гурвыг оруулахаар тогтов.

	— Ахлагч нь Зырянский, явцгаа! гэж Торский хэлэв.

	— Баньковскийг дагуулна биз дээ?

	— Би хаашаа ч явахгүй, түлхүүрээ өгөхгүй. Ер нь би эрс эсэргүүцэж байна.

	Филька түр зав зайг харан бүдүүн дуугаар:

	— Баньковский, та яв л даа. Битгий тэнэглээд бай гэв.

	Үүний дараа Баньковский комисстой хамт дуугүй гараад явав.

	Хамар нь шалбарсан Рыжиков дунд зогсож байгааг сая л бүгд санацгаав. Захаров намуун дуугаар:

	— Рыжиков бидэнд юм хэлэхгүй юу?

	Өөрийг нь ярь гэж байгаа тэр нүүр харцнаас далдиран гонсгор байдлаар толгой өндийлгөхөд бүгд гайхав.

	Нүдээ анивчин, зовж зүдэрсэн янзтай нүүрээ үрчийлгэж бригадын дарга нарт тун сонин зүйл ихийг ярив. Тэр бээр илэн далангүй байдлаараа хүмүүжигчдийг өөртөө татах гэсэн юм уу, эсвэл бүх бурууг Баньковскийд тохох гэсэн юм уу, гагцхүү ярианд нь эргэлзээтэй юм юу ч үлдсэнгүй. Пальто, хөшиг, мөнгөн цаг болон олон тооны янз бүрийн багаж хэрэгсэл алдагдсаны нууц нь тайлагдав. Франц түлхүүрийг Левитиний шүүгээнд хийж, хоёр ч удаа хуучин цэнгэлдэх хүрээлэнг шатаасан байна. Рыжиков энэ тухайгаа нэгэн өнгийн, ядарсан дуугаар нарийн ширүүн юм, дэвэргэсэн зүйлгүй ярихдаа нүүрээ үрчийлгэх, нүдээ ирмэхээ мартсангүй.

	— Бригадын дарга нарыг харддаг болгож бригадын дарга нарт хир халдаах хэрэгтэй гэж Баньковский хэлсэн. Би зөвшөөрсөн. Тэгээд Воленкогоос цагийг авч, Зырянскийд бас нэг юм шургуулчихна гэж Баньковский ярьдаг байсан. Зырянскийг авлаа гэхэд хэн ч итгэхгүй гэж би түүнд хэлсэн.

	Түүнийг ярьж дуусахад Захаров: 

	— Чи юунаас болоод... мөнгөнөөс үү?

	— Би мөнгөөр яах юм бэ? Энэ бүхнийг Баньковский хэлдэг байсан. Манай эцгийн тухай ярьсан, эцэг чинь сайхан амьдарч байсан. Харин чи одоо Зөвлөлт засгийн үед ядарч явна. Би тэнэглээд, түүний үгэнд орж бүгдийг хүссэнээр нь хийсэн. Миний эцэг надад хамаагүй, үнэндээ би түүний тухай боддоггүй.

	— За, чи ч миний сэтгэлийг уяруулчихлаа. Нүдний нулимс цийлгэнэж байхыг харахгүй юу?

	Рыжиков Зырянскийн нүднээс харцаа буруулав. Түүнд хатуу ширүүн үгнээс өөр юу ч байсангүй.

	Цагийн дараа Захаровын утсаар дуудсан Крейцер хүрэлцэн ирэв. Тэр урьдын адил, сэргэлэн орж ирсэн авч инээмсэглэсэнгүй. Харин нийтийн ёсолгоонд хариу болгон:

	— Сайн байна уу! Хүндэт нөхөд өө? Бариад авсан уу? Нэгжлэг хийв үү? Зорогчуудаа олсон уу? Өнөөх штангенууд? Сайн байна. Алив би тэдэнтэй тусгай ярилцъя. Ер нь Баньковскийтай ганцаартай нь хоёр үг солимоор байна.

	Захаровын өрөөнд тэр Баньковскийтай таван минутаас илүүгүй ярилцаад, тэндээс гарч ирээд:

	— Энэ бол зөвхөн сэжүүр нь. Ороолдоо зангилгааг нь аюулаас хамгаалахынхан гаргана биз. Тэднийг хот явуулах хэрэгтэй. Алексей Степанович, алдчихгүйн тулд зургаан сайн эр гаргаж өгөөч!

	— Алдана аа? Энэ ярихгүй. Манайхан ч бас тийм арчаагүй улс биш. Зырянскийг явуулъя.

	— Би Зырянскийтай явахгүй гэж Рыжиков гоншигнов.

	— Яагаад?

	— Явахгүй. Наадах чинь намайг ална.

	Крейцер хөгжилтэйгөөр Зырянский руу эргэж:

	— Алёша, нээрэн үү?

	Зырянскийн царай цонхийн уруулаа зууж:

	— Би тэгнэ гэж хэлж чадахгүй.

	— Пөөх, тэгвэл өөр хэн байна вэ?

	— Чернявин... 

	— Алексей Степанович, наадахыг чинь би алахгүй. Гэхдээ колонийн төлөө, Воленкогийн төлөө замдаа навс зодно.

	Крейцер зөвлөлийнхнийг загнаж:

	— Юу болж байна вэ? Шал балай юм! Зырянский, Чернявин, Похожай, цаана чинь өөр хэн байна... Брацан, Поршнев гээд... 

	— Би гэж Филька өндөлзөв.

	— Том болж байгаад!

	— Дандаа л том болоод, том болоод!

	— Тэгэлгүй яах вэ. Бас Клюшнев! Ингээд зургаан хүн. Би бичиг хийж өгнө. Эднийг хүргэж өг. Харин гар хүрэх байтугай ганц ширхэг үс ч тэдний толгойноос унах ёсгүй. Ойлгов уу? 

	Тэр зургаа зэрэг босож ёслон:

	— Гүйцэтгэе, нөхөр Крейцер!

	— Тэгэх нь зөв. Ямар их яргалдаг улс вэ! Хүүхдүүд та нартаа баяр хүргэе! Харин би тэр гол баатруудын барааг нэг хараад орхиё.

	Филька, Ваня хоёр бүхний анхааралд үүртэж, хамт олныхоо өмнө байгуулсан өөрсдийн гавьяандаа санаа нь зовсон байдалтай Крейцерийн өмнө ирж зогсов.

	— Эд нар уу? Өө, Ваня Гальченко юу? Чи бид хоёр чинь суурь тавихад хамт ажиллаж байсан! Филькаг сайн мэднэ. Бид чинь хэзээний найзууд байхгүй юу! Сайн байна. Зөвлөлт засгийн өмнөөс гар барья. 

	Тэгээд Крейцер том палигар гараараа тэр хоёрын чөрчгөр гарыг чанга атгав.

	Хурал дуусаж, баригдсан хоёрыг авч яваад, Крейцерийг явсны дараа Филька, Ваня хоёр өнөөх савтай үнэтэй тосыг авчирч бас л Филька үг хэлж:

	— Алексей Степанович, бид хоёрхон удаа тосолсон. Игорь гомдохгүй биз. Бид өөрийн шепинг төдийгүй түүний «Самсон Верке»-г бас тосолж байсан.

	Захаров, хоёр жаалын нүд өөд цоо ширтэж байснаа:

	— Та нар үнэхээр гайхамшигтай хүүхдүүд байна. Үүнийг өөрсдөө ч мэдэхгүй байгаа биз. Ер нь мэдэхгүй явсан нь дээр. Ядаж хамраа сөхөхгүй!

	Захаровын юу ярьсныг Филька, Ваня хоёр бүрэн ухаарсангүй. 

	Эрхлэгчид юу гэж хариулах ёстой билээ, тэр янзаар:

	— Мэдлээ, хамраа сөхөхгүй! гэж хариулав.

	
21. Насан туршдаа дурсана

	Эцэст нь Майн нэгний нэрэмжит хүүхдийн энэ авсаархан даруу хамт олны амьдрал нэгэн ийм түүхт явдал болсон юм. Юм бүхэн сайхнаар төгсөх сайхан, тийм зүйлийг баярлан тэмдэглэдэг. Арван нэгдүгээр сарын 7 гэхэд колонийн үйлдвэрлэл, бригад хаана ч дайсан үлдсэнгүй. Майн нэгэнчүүд энэ баяраа тэмдэглэсэн билээ. Одоо хүн бүр бие бие рүүгээ нүүр бардам харж, өглөөд гол барилгын цамхаг дээрх хоёр далбааг бахархан харах эрхтэй болжээ.

	Аравдугаар сарын сүүлчээр Ленинградын Дзержинскийн нэрэмжит усан цэргийн инженерийн дээд сургуульд бригадын дарга нарын зөвлөлийн нарийн бичгийн дарга Виктор Торский суралцахаар явав. 

	Шинэ нарийн бичгийн даргыг сонгох хурал дээр Илья Руднев хэлэхдээ:

	— Игорь Чернявиныг сонгох хэрэгтэй. Тэр холыг хардаг хүн. Бүр дээр үед Рыжиковыг дайсагнагч этгээд гэж ганцаараа хэлдэг байсан. Бид тэгэхэд Игорьт итгээгүй. Бидэнд чухам ийм дарга хэрэгтэй.

	Урьд нь бүгд ингэж бодож байсан болов уу гэмээр Игорийг санал нэгтэй сонгов. Тэр наймдугаар бригадаа шинэ дарга Санчо Зоринд өгөөд, колонийн хялбар биш албыг залгуулахаар Захаровтай зэрэгцэн зүтгэх болов. Тэгээд шинэ нарийн бичгийн даргын анхны ажил нь Воленког эргүүлж ирүүлэх явдал байв. Түүний хаягийг дөрөвдүгээр бригадынхан сайтар хадгалжээ. Полтав руу гурван хүнтэй төлөөлөгч явуулахад, Захаров мөнгөн дээр гар татсангүй. Төлөөлөгчид Воленкод колонидоо эргэж ирэх урилга, замын зардал, ёслолын шинэ хувцас гардуулсан байна. Энэ төлөөлөгчдийн бүрэлдэхүүнд анх Воленкогийн хаягийг авч үлдэх санал гаргасан Ваня Гальченко зүй ёсоор оржээ.

	Баярын эхний өдөр Воленко буцаж ирэв. Майн нэгнийхэн жагсаал тараад Хорошиловкаар дайрч гэр лүүгээ явалгүй, тэс өөр зүг төмөр замын буудал руу явахад хотынхон лав гайхсан байх. Буудлын өргөн цэлгэр, гоё талбайд бүгд жагсжээ. Бригадын дарга нарын зөвлөлийн гишүүд, Захаров нар галт тэрэг рүү очиж, Воленкогийн хамт гарч ирэхэд туг, ёсолгоо болон сүртэй угтав. Хоёр зуун хос нүд, нулимс цийлгэнүүлэн Воленко өөд ширтэнэ. Хотынхон ч тэдэн рүү харж: Яагаад охид, хөвгүүд жагсан, хөгжим эгшиглүүлж, ёслон номхон зогсоод нулимс бөнжгөнүүлж байдаг билээ гэж гайхжээ. Дараа нь Захаровыг «Сул зогс» команд өгч, хүүхдүүдийг Воленкотой мэндлэхээр, зарим нь үнсэхээр гүйлдэхэд тэдэнд өнөөдөр уйтгар гуниг биш, баяр баясгалан таарч гэдгийг хотын иргэд ухаарч мэджээ. Воленко хүмүүжигчдийн эгнээний дэргэдүүр явж жимгэр уруулаараа инээмсэглэж, нөхдөдөө баярлах, колониороо бахархах сэтгэл төрнө. Дахиад жагсахад, Игорь Чернявин урагш гарч, харж байгаа хүмүүс, баярлан хөлхөж буй бөөн хүн аль алиныг үл анхааран:

	— Гэртээ очоод тодорхой ярья. Одоо Воленког өнөөдрийн жижүүрийг хүлээн авна уу гэж хүсье. Хэрэв их баярын өдөр бригадын дарга жижүүр нь нэгдүгээр бригадын дарга байвал бидэнд таатай байна.

	Тэгээд талбайд Руднев, Воленко хоёр эрхлэгчийн өмнө цэх ёсолж, Руднев нь:

	— Нөхөр эрхлэгч! Колонийн жижүүрийг нэгдүгээр бригадын дарга Воленкод шилжүүлэв гэв.

	— Нөхөр эрхлэгч, колонийн жижүүрийг аравдугаар бригадын дарга Рудневээс хүлээн авлаа гэж Воленко хариу рапортлав.

	Воленкогийн дууг сонсох нь бүх хүмүүжигчдэд тун баяртай явдал байлаа. Болж өнгөрсөн явдал зүүд байсан мэт, ямар ч Рыжиков байгаагүй, хүмүүжигчдэд гунигт явдал огт тохиолдоогүй юм шиг санагдана. Баяр ёслолын байдалтай хотын дундуур, мөнгөн бүрээний аяын дор хөнгөн алхаагаар марш хийж, явган зам дээр зогсож майн нэгэнчүүдийн жагсаалыг сонирхон буй хүмүүсийг нүдний булангаар харж, олсон амжилт, ирээдүйн ололтоороо бахархаж явах нь бас нэгэн баярт явдал байлаа. Орой нь хурал дээр Крейцер, хүмүүжигчдэд баярын мэнд хүргэж, Воленког буцаж ирсэнд баяртай байгаагаа мэдэгдээд цааш нь:

	— Эрхэм нөхөд өө! Та нар тайвширч болохгүй. Дайсантай тэмцэх явдал хэчнээн хүнд болохыг та бүхэн биеэр үзсэн. Рыжиков танай нэгдүгээр бригадын дарга байгаагүй гэж үү? Та нар түүний өмнө ёсолж «Нөхөр жижүүр, гүйцэтгэе» гэж байсан биш үү? Тэр бол нөхөр биш байсан. Хэрэв тэр жижүүр хийж байсан бол дайсны талын жижүүр байсан байх. Тэгэхээр та бүхэн одоо дайсан гэгч юу болох, хэчнээн хор хохирол учруулж чаддагийг мэддэг боллоо. Өлбөгөр дорой дайсан гэж байдаггүй. Тэд та нарын нүдэнд орсон өргөс, шүдэнд торсон мах шиг, зүрх сэтгэлд чинь гүн нэвтэрч, өөрийгөө нөхөр чинь гэж харуулахын тулд чухамхүү зүтгэж ойр зуур юм хийж, та бүхэнд таалагдахыг байнга хичээнэ. Та нар юмыг анхааралтай ажиж харж бай. Энэ талаар та бүхэн нэлээд зүйл сурсан. Танайд Подвесько гэж бий байх аа. Тэр та нарын өмнө буруутан байсан, гэтэл түүнийг шийтгээгүй орхисон гэж би сонссон. Энэ зөв. Яагаад гэвэл тэр алдаж эндсэн. Иймэрхүү зүйлийг цаашид ч сайн тунгааж байцгаа. Энэ бол та нарт ч, Зөвлөлт оронд ч хэрэгтэй юм.

	Одоо хүмүүжигчид Крейцерийн хэлсэн үгнээс уг асуудлын мөн чанарыг ойлгов. Дайсан гэгч хэчнээн нуугдмал, аюултай болохыг ухаарч, тэднийг бүр урван тэрслэх эхэн үед нь илэрхий хайр найргүй үзэн ядалтаар угтан устгах нь зөв гэдгийг ойлгов.

	Энэ явдлаас хойш ганц сар өнгөрөөгүй байтал дайсны алуурч гар нэг далайхад насан турш мартагдашгүй ямар их гай тарьж болдгийг хүмүүжигчид, бүх орон даяар сонсов юм.

	Энэ өдөр Захаров ажлынхаа өрөөнөөс бүр орой гарчээ. Шөнө сууж ажиллаад, унтахаар явахдаа, өглөөний үзлэгт ирэхгүй гэж харуулд хэлээд явжээ. Тэр сэрээх дохиог сонссон боловч яарсангүй. Хашаанд гараад, дадсан зангаараа хаалганы дэргэд зогсоод колонийг бүхэлд нь нэг харав. Үүр сайн цайгаагүй, харанхуйвтар байлаа. Үүрийн гэгээний өнгөн дээр гол барилгын цамхаг дээрх далбаанууд сайн харагдахгүй боловч нэг л биш. Тэр далбаануудын нэгийг буулгаж байгаа бололтой. Хаяарах үүрийн туяанд хар өнгөтэй юм шиг харагдах өнөөх далбаа чичгэнэн доошилсоор ишнийхээ дунд хүрээд зогсов. Хоёр дахь далбааг бас л доошлуулж байна. Захаров өнөөдөр чинь арван хоёрдугаар сарын хоёрон гэдгийг санаад... Юу бил ээ?.. Нэг л юм болсон байна! 

	Тэр гол байр луу гүйж очив. Цэцэгт хүрээлэнгийн бутнуудын тэнд Игорь түүнийг угтан гүйж ирэв.

	— Юу болоов? Далбаануудыг яагаад буулгав?

	— Алексей Степанович! Киров... Киров алагдсан байна. 

	— Юу? Яаж мэд ээ вэ?

	— Радиогоор дөнгөж саяхан... 

	Захаров байшинд гүйж оров. Сандарч мэгдсэн хүмүүжигчид үүдний их танхимд дүүрэн байв. Шивнэн ярьж, юу болохыг хүлээнэ. Буйдан дээр нэг охин уйлж сууна. Бригадын дарга жижүүр Оксана Литовченко Захаров руу зүтгэн ирээд:

	— Алексей Степанович, би жижүүр хийж чадахгүй.

	— Юу чадахгүй гэж?

	— Чадашгүй нь, Алексей Степанович!

	Захаров түүнийг шаардаад нэмэргүй гэдгийг ойлгов. 

	Цаадах нь өнөөх: 

	— Чадашгүй нь гэсэн үгээ давтан буйдан дээр эхэр татан уйлж унав.

	Захаров жижүүрийн нь тэмдгийг тайлж авав. Хүмүүжигчид Оксана руу дуугүй айсан янзаар харах бөгөөд, тэд эр хүн гэдгээ харуулах гэж нүдээ буруулан эргэнэ. Захаров зүүлтийг Игорьт өгөв.

	— Хэн жижүүр хийх вэ? гэж Игорь асуув.

	— Жижүүр хийх? Захаров хэлэх гэсэн үгээ мартаж: — Жижүүр... Чи юу гэж асуув?

	— Хэнээр жижүүр хийлгэх вэ? гэж байна.

	— Аан... Захаров нэг санаа авах гэтэл ямар нэгэн зүйл саад болж байлаа. Тэгснээ нэгийг санаж:

	— Өөрөө жижүүр хий. Ойлгов уу, өөрөө хий. Одоо даруйхан нийтийн хурал зарла. Хөгжим... бас тугт зүүх хар хив манай руу явуул.

	Захаров кабинет руу явав. Бригадын дарга нарын зөвлөлийн өрөө, бас өөрийн нь өрөөний буйдангууд дээр багачууд сууцгааж, дуугүй дүнсийн гараа өвдөгнийхөө хоорондуур унжуулсан харагдана. Тэд шахцалдан хөдөлгөөнгүй сууна. Захаровыг орж очиход тэд өөрийн эрхгүй босож ёсолсноо, дахин буйдан дээр лагхийн сууж, гараа өвдөгнийхөө завсраар унжуулав. Захаров тэднийг анзааралгүй ширээнийхээ ард сууж, бодлого болов. Эцэст нь санаа авч:

	— Радиогоор юу гэж дамжуулсныг тодорхой яриач!

	Жаалууд бие биедээ үг нэмэрлэн чадан ядан сонссоноо ярив. Нийтийн болон хөгжмийнхний цугларалтын дохио сонстоно. Өнөөх жаалууд буйдангаас год үсэрч заал руу гүйсэн боловч өнөөдөр тэдний хөл нь тушаатай юм шиг байлаа. Дүнсгэр, хүнд чив чимээгүй байдалд нийтийн хурал эхлэв. Хар тууз унжуулсан туг орж ирэхэд бүгд Захаров руу эргэж харав.

	— Нөхөд өө! Аймшигт уй гашуу тохиолдож, аюулт гэмт хэрэг хийжээ. Дайсан этгээд ямар эрээ цээргүй байдаг, тэд манай төр улс, түүний удирдагчдын эсрэг, бас бид бүхний эсрэг хэчнээн хор хонзон, уур хилэн агуулж үзэн ядаж байдгийг бид одоо хүртэл сайн мэддэггүй байжээ. Нөхөд хүмүүжигчид, та нар чухам юу болсныг ойлгож байна уу?

	— Ойлгож байна! гэж хоёр зуун хүмүүжигч нэг хүн шиг нэгэн зэрэг аяархан хариулна. Дөчин бүрээчин «Үйлт тэмцэлдээ үрэгдэн эрстэж...» гэсэн хувьсгалын үеийн гашуудлын марш, дараа нь Шопены марш, дахин гашуудлын марш үлээв. Гашуудлын хар хивээр хүрээлсэн хилэн улаан туг бөхийв. 

	Зөвлөлийн нарийн бичгийн дарга Игорь Чернявин урагш гарч:

	— Бидний амьдрал, аз жаргал бүх зүйл бидний гарт байна. Түүнийг бидний гараас булаан авахыг санаархаж, буудаж хороож байна! Хогийн этгээдүүд Кировыг алсан байна. Тэд юу бодоов? Тэд нэгийг нь буудаж, нөгөөг нь айлгаж, гурав дахийг нь мэхлэхийг санаархаж байна. Яах гэж тэр бил ээ? Тэдэнд таалагддаг хуучин ёсыг эргүүлэхийн тулд, тэд өөрсдөө эзэд байж, биднийг ажлын мал мэт боолчлохын тулд тэр үү? Тэд өөдгүй амьтад, бид хүн шиг, жинхэнэ хүн шиг байж дассан, одоо эргээд ажлын мал болж чадахгүй гэдгийг тэд мэдэхгүй байна. Ноёд оо, бид чадахгүй! гэж хэлнэ. Хүмүүжигчид ээ! Бид өсөж том болоод нөхөр Кировоо дурсаж, түүнийг хэн яах гэж алсныг санаж явах болно гэж миний хэлж байгааг та бүхэн зөвшөөрөх байх. Бидний замд саад тотгор бологч хэнийг ч бид уучлахгүй хайр найргүй устгана. Харин хүлээж суух хэрэггүй гэж хэлмээр байна. Өдөр бүр цаг тутам энэ тухай бодох ёстой. Манай завод юунд хэрэгтэйг одоо бид илүү сайн мэдэх боллоо. Манай завод бол зэвсэглэл, тэмцэл, өөрсдөө доголддоггүй, өштнийг өршөөдөггүй тийм шинэ эзэдтэй газар юм. Нестеренко нисэх онгоцны үйлдвэрийн сургуульд, Колос их сургуульд явж, Миша Гонтарь руль залж хэн ч боол болохгүй. Энэ өдрийг бид мартахгүй. Би юу гэж хэлэхээ мэдэхгүй байна. Харин энэ өдрийг түгшүүрийн дохио сонссон юм шиг санаж явах нь зүйтэй. Нөхөр Кировыг оршуулах тэр мөчийг хүртэл энэ туг бөхийлгөөтэй хэвээр Сталины баримлын ойролцоо байг, бид винтовтой харуулд зогсож хүндэтгэе гэж санал болгож байна. Хүмүүжигч бүр тугийн дэргэд харуулд зогсож байснаа санаж явах болно.

	Тэгээд Майн нэгний нэрэмжит колонийн хилэн туг хоёр хоног энд байж, өдөр шөнөгүй арван таван минут тутамд хоёр харуул солигдож байлаа. Тэд гашуудлын тэмдэг болгон цагаан захаа авч, ёслолын хувцастай винтов барин зогсоно. Клубийн олон буйдан дээр шөнө орой болтол хүмүүжигчид сууна. Жаалууд бүр Сталины цээж баримлын дэргэд гишгүүр дээр суугаад шивнэн ярина.

	Тугийг клубээс гаргаж, нарийн улаан далбаанууд дээш босож дахин салхинд намирах үед хүмүүжигчид шинэ ухаан, зүтгэл, шаргуу байдлаар суурь машин, сургуулийн ширээндээ очиж сууж, хамт олныхоо хатуу дэглэмд оров. Тэд дөрвөн зүг, найман зовхист холыг харж, урагшлан ахисаар, шинэ шинэ зурвас заагт хүрч, тэдний хамтаар социалист байгуулалтын аугаа их фронт бас урагшилсаар байв.

	Амьдрал тэмцэл үргэлжилсээр. Хөдөлмөр тэмцлээрээ олж авсан баяр баясгалан, хайр дурлал үүсэн дүрэлзсээр. Игорь Чернявины том ам одоо егөөдөн инээмсэглэх бус, хүч чадлыг бас илэрхийлнэ. Тэр бээр Оксанатай гараа барилцан урагш тэмүүлнэ. Айлын эзэгтэй, алаг үрийн эх болсон, ажил дээрээ гавшгайч Ванда Стадницкая мөн л урагш тэмүүлнэ. Тэр бээр өнгөрсөн үеийн урагшгүй явдлаа санахдаа инээмсэглэнэ.

	Ваня Гальченко түүний алдар суут, ялагдашгүй дөрөвдүгээр бригад болон бусад бүх бригадууд гучаад оны Зөвлөлт орны хөдөлмөрчдийн түүхт бригадуудтай мөр зэрэгцэн мөнгөн бүрээний аяын дор мөнх дуурьсагдах эх нутгаараа итгэл төгс алхална.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]



	



	⁂

	 

	ӨГЛӨГИЙН ЭЗНИЙ СОНОРТ

	 

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
 

	Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	 

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

